
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Арван есдүгээр бүлэг

	Тачаал шуналын хөгжил бол онцгой үзэгдэл юм. Их оюун ухаантай бөгөөд жүжигчний ааш зантай хүмүүст энэ нь ирээдүйнхээ тодорхой чанарыг хязгааргүй олон нэмэлт тайлбартайгаар өндөр үнэлэх их хүслээр голдуу эхэлдэг. Хар амиа бодогч их ухаантай хүн өөрийгөө бага ярьж бусдаар их яриулахыг хичээдэг. Амьдралд дуртай эрэгтэй, эмэгтэй хүн бүхэн хэрэгцээнийхээ тухай санаа тавихдаа энэ амиа бодсон ааш занг талархан зөвшөөрөх нь их зүйлийг олоход маш тохиромжтой ажээ. 

	Каупервуд бол төрөлхийн ухаалаг хар амиа бодогч байлаа. Гэхдээ энэ хүн амиа бөөцийлөх, хүнд энэрэнгүй хандах чанарыг ямар нэг хэмжээгээр хослуулжээ. Амиа хичээх үзэл, оюун ухааны сонирхол хоёр урлагтай нягт холбоотой. Санхүүгийн үйл ажиллагаа бол бас л урлаг. Урлаг бол ухаалаг бөгөөд амиа хичээгч хүмүүсийн зальтай нарийн үйл ажиллагаа мөн. Каупервуд жинхэнэ санхүүч хүн юм. Байгалийн бүтээл, түүний гоо үзэсгэлэн, хэцүү нарийн зүйлийн өмнө амьдралын дорой байдалд дарагдан яахаа мэдэхгүй мэлмэрэн гөлөрч зогсохын оронд хурц ухаанаа зарж, тасралтгүй явагддаг санхүүгийнхээ тооцоонд будилаан гаргахгүйгээр, амьдралын сайханд сэтгэл оюунаар цэнгэн баясах азтай арга чадварыг сүвэгчлэн олжээ. Эмэгтэй хүн бүр гоо сайхан аз жаргал, амьдралын онцлог байдал олон талыг ойлгохтой холбогдсон ёс суртахууны талаар бодохдоо оршин тогтнож байгаа нийгмийн хэв байдлыг хадгалахыг эрмэлзсэнээс биш, ганц дурлал, насны дурлал хэмээх улиг болсон үзэл санаа байх үндэсгүй гэж Каупервуд итгэжээ. Амьдралдаа нэг л эхнэрт үнэнч байж болно, тэгэх ч ёстой хэмээх үзэлтэй олон хүн санаа нийлж байгаа учир юунд байна? Энэ асуултыг өөрөө хариулж мэдэхгүй байна. Тэр цагт Европт их ярьж байсан улиран хувьсах онолын1 нарийн зүйлийг бодох буюу тэр сэдвээр түүхийн янз бүрийн шог яриаг санах ч хүсэл түүнд байсангүй. Тийм цаг ч байгаагүй. Түүнээс гадна тэр үзэл санаа сэтгэлд үнэхээр хангалтгүй болохыг гэрчилсэн нөхцөл байдал, үзэл бодол алхам бүрд нь тохиолдоод байх болжээ. Эр эм хоёр бүх насаараа бие биедээ үнэнч байж чадахгүй байсан. Тийм тохиолдол олон мянга байлаа ч гэсэн чинь үнэн санаанаасаа тэгж байгаагүй. Түргэн сэтгэх ухаан, энэрэх зөөлөн үзэл, тохиолдлын чанартай аз зэргийн ачаар зарим хүн гэр бүлийн болон нийгмийн өмнө хийсэн нүгэл гэмээ засах боломжтой болдог ажээ. Зарим нэг нь тэнэг буюу юмыг ухааран бодох чадал мөхөс ядуу байдалд нэрвэгдсэн, эсвэл гаднах үзэмжээрээ хүний сэтгэлийг татаж чадахгүй зэргээс болж ямар ч найдваргүй мөнхийн, гунигт байдалд орсон байдаг. Золгүй төрөлт буюу зориггүй улбагар, авхаалж самбаагүй байдал нь тэднийг мөнхийн зовлонд оруулах буюу эсвэл энэ гутамшигт амьдралаасаа уйдаж олс, хутга, сум, хор зэргийг хайн эрэхэд хүргэдэг байлаа. 

	Өвчин эмгэгт баригдсан хөгшин зарц авгайн асрамжид огт ганцаар нэг муу жижиг тасалгаанд өвчин зовлонд нэрвэгдэн арван хоёр жилийн турш орноосоо босож чадахгүй хэвтэрт байгаад эцэст нь нэхмэлийн зүүг зүрхэндээ шааж энэ ертөнцийн зовлонг төгсгөл болгосон нэг эрийн тухай Каупервуд сониноос олж үзээд “Би бол бас л ингэх байсан. Ийм золигийн амьдралаар яах вэ? Арван хоёр жил шүү! Яагаад нэг буюу хоёр дахь жилдээ ингээгүй юм бол?” гэж дотроо бодов. Хүнд бэрхийг оюуны болон биеийн хүч л давж туулдаг гэдгийг маш олон баримтаар дахин тод харуулж байна. Яагаад худалдаа санхүүгийн том эзэд энэ амьдралд хэрэгтэй гэж үзсэн бүгдийгээ санааныхаа зоргоор хийж чадах болон хийж ч байна? Каупервуд ийм зүйлийг нэг бус удаа үзэж түүнд бүрэн итгэжээ. 

	Бүх хууль дүрэм, ёс суртахуун, сонин хэвлэл, сүм хийдийн дэмч нар болон сайн дурын ёс дүрэм номлогчдыг ивээгч хөөрхий амьтад ядуучуудын дунд олж харсан аливаа дутагдлыг сүржин хашхирч зарладаг атлаа баячуудын янз бүрийн ялзралыг хэлэн илрүүлэхээсээ айж юу ч хэлж чаддаггүй бөгөөд өөрсдөдөө хал балгүй байхаа анддаггүй байлаа. Аа яа яасан их бялдуучилна вэ? Харанга яасан их дэлдэнэ вэ! “Сайн санаат хүмүүс ээ! наашаа ирээд нийгмийн дээд давхаргад ч муу дутагдлыг хэрхэн цээрлүүлж байдгийг нүдээрээ харцгаа!” хэмээн яасан олиггүй гоёчилсон зусрын үг хашхирцгаана вэ? Энэ тухай бодоод Каупервуд инээмсэглэв. Ямар их дүрэмдэл, яасан их зусар вэ? Ертөнц гэж ийм л байх юм. Үүнийг засах хувь түүнд оногдоогүй. Бүх юм өөр өөрийнхөө тавилангаар л яваг. Түүний гол зорилго бол баяжих, нийгмийн амьдралд эзлэх байр сууриа хадгалах, ямар ч сорилтыг давж чадах, бас сайн нэр олж авах явдал байлаа. Үүний тул хүч чадал, хурц ухаан хэрэгтэй байна. Түүнд эдгээр чанарын аль нь ч бий. Каупервуд “Би өөрийгөө л бодно” гэсэн бодлыг голчилжээ. Оюуны болон нийгмийн том зартангуудад шаардлага явуулахын тул өөрийн зохион бүтээсэн сүлдний самбар дээр уул бодлоо бичиж чадах ажээ. 

	Энэ үед Эйлиний тухай асуувал түүний анхаарлын төвд байсан бөгөөд түүнийг сайн бодож шийдэх хэрэгтэй байлаа. Түүнээс гадна Каупервуд эрэмгий чадал тодорхой зорилготой хүн учир энэ талаар нэг их санаа зовсонгүй. 

	Энэ бол түүнтэй өдөр бүр тулгарч байдаг санхүүгийн хүнд хэцүү асуудалтай адилхан зүйл байна. Гэвч энэ нь шийдэж болшгүй зүйл биш байсан. Юу хийх хэрэгтэй болж байна? Эхнэрээ хаяж Эйлинтэй явж чадахгүй байсан нь тодорхой. Гэвч янз бүрийн холбоо ихтэй хүн байсан Каупервуд олон нийтийн өмнө эвгүй явдал гаргахаас эмээж, эцэг эх, хүүхдээ бодож мөн түүнчлэн санхүүгийнхээ ажлын талаар санаа тавих зэрэг нь түүнийг барьж байжээ. Гэхдээ энэ бүгдэд удаан баригдаж тогтно гэж итгэхгүй байсан. Өсөн нэмэгдэж байгаа сонирхлоо орхиж Эйлинээс шууд холдох хүсэл түүнд байгаагүй. Эйлинийн гэнэт асан дүрэлзсэн дурлал Каупервудийн сэтгэлийг их татжээ. Каупервуд хатагтай түүнийг бие бялдар, санаа сэтгэлийн хувьд хангаж чадахаа больжээ. Үүний улмаас Каупервуд тэр охиныг сонирхох нь аргагүй юм даа гэмээр болох нь тэр. Өөртөө ямар ч хэрэггүйгээр энэ байдлаас гарч чадвал юунаас айх вэ дээ. 

	Үүний зэрэгцээгээр Каупервуд өөртөө болон Эйлинд ямар ч аюулгүйгээр уул байдлаас гарах бодит төлөвлөгөө боловсруулах боломж алга гэж үзээд яриа хөөрөөгүй бодлогоширсон байдалд орсон байна. Фрэнк түүнд маш хүчтэй татагдсан учир хүнд байдлаас гарах арга замыг шуурхай шаардаж байгаа сэтгэлийн хөдөлгөөн улам их өсөж байгааг ойлгож байсан. 

	Эхнэрийнхээ тухай бодохдоо, Каупервуд ёс суртахуунаар барахгүй санхүү эд материалын талаар ч эргэлздэг болжээ. Нөхрөө үхсэний дараа залуу хүний шийдэмгий дайралтад Лилиан буулт хийсэн боловч сүүлд түүнийг нийгмийн ёс заншлыг ёстой л хуурамчаар сахигч бөгөөд зөвхөн олны нүдэнд л цэвэрхэн юм шиг харагдахаас хэтрэхгүй хүн байсныг Фрэнк сүүлдээ ойлгосон. Үнэн хэрэгтээ Лилиан үе үе харанхуй тачаалын хүслэнд автагдавч гагцхүү ичингүйрдэг байсныг Каупервуд ойлгожээ. Энэ нь Каупервудийн зэвүүг хүргэнэ. Ер нь аливаа хүчирхэг хүч зоримог зан төрхтэй хүн чингэх ёстой бил ээ. Гэхдээ Каупервуд өөрийнхөө Лилианд хандах хандлагыг хүмүүст мэдэгдэхгүй байлгахыг хичээсэн боловч тэр хоёрын дунд бие биедээ ойртохгүй хэлэхгүй нууц байхын учир юу вэ? Яагаад бодол ажил хоёр зөрж байдаг бил ээ? Үнэнийг хэлэхэд Лилиан түүнд өөрийнхөө тайван ухаалаг байдлаар хайртай л байсан (Фрэнк өнгөрснөө эргэн харахдаа Лилианыг үргэлж ийм байсан гэж хэлэхгүй байх) Фрэнкт хандах хандлагад эхнэр хүний үүрэг чухал үүрэг гүйцэтгэнэ гэж Лилиан боддог, тэгээд ч үүргээ л их ухамсарладаг байлаа. Хүмүүс юу бодож, цагийн байдал юу шаардаж байгааг мэдэх нь их чухал зүйл ажээ. Эйлин бол үүрэг гэж нэг их сүйд болохгүй, бүх л горим гэгчийг тоож үздэггүй зантай хүн бололтой. Бусад охидын нэг адил Эйлин зан суртахууны талаар багагүй юм дуулсан нь эргэлзээгүй боловч энэ номлолыг дагах хүсэлгүй байжээ. 

	Сүүлийн гурван сард Эйлин Каупервуд хоёр улам бүр ойртов. Эцэг эхээ юу гэж бодох, хүмүүс яаж муу хэлэхийг сайн мэдэж байсан боловч Эйлин бодол хүслээ биелүүлэхээр их шуурхай тэмцэнэ. 

	Эйлин үйл ажиллагаагаараа биш, харин санаа сэтгэлээрээ ингэж хол явж, нэр хүндээ гутаахад Каупервуд түүнд улам л сайхан харагдаж дур сэтгэлийг нь булаах болжээ. Түүний зөвхөн гоё сайхан бие Эйлиний сэтгэлийг хөдөлгөсөн биш (хүчтэй тачаал хэзээд тийм хязгаарлагдмал байдаггүй юм) харин дотоод сэтгэлгээний бүх цогцолборт нь Эйлин гэрэлд татагдах дэнгийн эрвээхэй шиг татагджээ. Фрэнкийн нүдэнд дурлалын гал цог гялтганах бөгөөд Фрэнк түүнийгээ хүчлэн баривч бас л захирангуй хэвээр буюу Эйлиний бодлоор тэр нь юм бүхнийг дийлэх хүчтэй мэт санагдана. Каупервуд явахдаа гарыг нь барихад Эйлиний бүх биеэр цахилгаан гүйдэл гүйх шиг болж явсан хойно нь бодоход түүний нүд өөд эгцлэн харах маш хэцүү байсныг саналаа. Заримдаа түүний нүднээс ямар нэгэн эвдэн сүйдлэх хүч оргилон гарах мэт ажээ. Олон хүн ялангуяа эрэгтэйчүүд түүний хүйтэн харцнаас далдирах нь цөөнгүй. Харж буй нүднийх нь цаана хамаг бүхнийг нэвт сэмхэн харах бас өөр нэг хос нүд байх шиг санагдана. Каупервудийн юу бодож байгааг хэн ч тааж үл чадах амуй. 

	Сүүлийн хэдэн сарын дотор Эйлин Каупервудэд улам улам их сэтгэлтэй болж байлаа. Нэг орой Эйлин Каупервудийнд төгөлдөр хуур тоглон сууж байхад тэнд тэр хоёроос өөр хүн байгаагүйг Фрэнк ашиглан Эйлинийг үнсэв. Цонхны хөшигний завсраар хүйтэн цастай гудамж, сүүмэлзэх дэнгийн гэрэл харагдана. Каупервуд гэртээ эрт ирээд Эйлиний тоглохыг сонсож төгөлдөр хуур байгаа өрөөнд оров. Эйлин дорно дахины хатгамалтай хачин маягийн улбагар шар бөгөөд цэнхэр хээтэй саарал ноосон бошинз өмсжээ. Бошинзынхоо өнгөнд тааруулан мөн улбагар шар буюу цэнхэр өдтэй саарал малгай өмссөн нь түүнийг улам дэгжин болгожээ. Хуруундаа мигуйн, нүд маргад, бадмаараг, алмаас эрдэнэ шигтгээтэй дэндүү олон (дөрөв таван) бөгж зүүсэн нь өнгө булаалдан гялалзана. Эйлин эргэж хараагүй мөртөө Каупервудийг гэж таньжээ. Фрэнкийг дэргэдээ хүрч очиход Эйлин инээмсэглэн өлийж харахад Шубертын аянд уярсан нүднийх нь харц шал өөрөөр талимаарчээ. Каупервуд огцом тонгойж чанга гэгч нь озов. Түүний сахлын зөөлөн шүргэлт Эйлиний бүх биед цочроо өгөв. Эйлин тоглохоо больж, хэчнээн зоригтой ч гэсэн амьсгаа нь давхцан балмагдав. Зүрх нь хүнд алхаар цохиж байгаа мэт түг түг хийнэ. Эйлин “Өө болиоч!” гэх юм уу, “Болиоч, хэрэггүй!” гэж хэлэхгүйгээр босож, цонхны дэргэд очоод хөшгийг нь сөхөж гадагшаа харж байгаа дүр үзүүлэв. Эйлин асар их аз жаргалдаа мансууран унах дөхөж байв. 

	Каупервуд хойноос нь түргэн явж очоод бэлхүүсээр нь тэврэн авч минчийтэл улайсан хацар, тунгалаг нойтон нүд, час улаан уруулыг нь харав. 

	“Чи надад хайртай юу” гэж Фрэнк хүсэл тачаалдаа хөтлөгдөн хатуу захирангуй асуув. 

	“Хайртай, хайртай! Чи өөрөө мэднэ шүү дээ” 

	Фрэнк нүүрээ нүүрэнд нь тулгахад Эйлин хоёр гараараа халимгийг нь илэв. 

	Тэр хүүхний дурлал бие цогцос, зүрх сэтгэлийг бүрэн эзэмдэх аз жаргалтай болсондоо Фрэнк гэнэт мансуурчээ. 

	“Би чамд хайртай. Чамд хайртайгаа мэдээгүй байснаа одоо л мэдлээ. Чи дэндүү хөөрхөн юм. Би чамд ухаан жолоогүй дурлаж байна” гэж хэлээд Фрэнк хэлсэн үгэндээ гайхах мэт болов. 

	“Би ч чамд хайртай. Нуугаад яах вэ? Уг нь хэрэггүй юм сан” , гэж Эйлин хариу өгүүлэв. 

	Эйлин зулай чихийг нь дарж уруулд нь уруулаа нааж нүд рүү нь хайрын харцаараа ширтэв. Дараа нь Эйлин Фрэнкээс түргэн зайлж дахиад л гадагшаа харав. Каупервуд хүлээн авах өрөө рүүгээ оров. Тэр хоёулхнаа л байсан юм. Дахиад цааш оролддог ч юм бил үү гэж бодож байтал нь Нора үүдэн дээр харагдав. Аннатай уулзахаар хажуугийн өрөөнд ирсэн байлаа. Удсан ч үгүй араас нь Каупервуд хатагтай орж ирэв. Тэгсхийгээд Эйлин Нора хоёр гэртээ харихаар явав. 

	
Хорьдугаар бүлэг

	Нэгэнт ийнхүү ний нуугүй мэдэлцсэнээс хойш тэр хоёрын янагийн холбоо улам улам дотно болох нь зүйн хэрэг шүү дээ. Эйлин хэдийгээр шашны хүмүүжилтэй боловч хүсэл тачаалдаа дийлджээ. Шашны үзэл бодол, итгэл бишрэл нь түүнд хориг болж чадсангүй. Сүүлийн арваад жил хожим хайртай хүн маань ямар байх бол хэмээн Эйлин ухаан санаандаа бодсоор иржээ. Тэр нь эрэмгий хүчирхэг гуа сайхан, шударга шулуун сэтгэлтэй, золбоолог болор мэт тунгалаг нүдтэй эрүүл улаан бутарсан царайтай, тэгээд бас соргог, тусархуу бөгөөд өөрөөс нь дутуугүй амьдралд дуртай хүн байх ёстой байжээ. Олон залуу түүнд шохоорхож байв. Тэд нараас түүний хүсэлд хамгийн ойр нийлэх хүн бол ариун сүм Тимофийн лам Дэвид байсан боловч гэрлэхгүйн тангарагт санваартан байлаа. Тэр хоёр нэг ч үг солилцоогүй ч гэсэн бие биеийнхээ сэтгэлийг мэдэж байжээ. Дараа нь ажил төрлөөр үргэлж тэднийхээр очдог болсон Фрэнк Каупервуд алгуурхнаар түүнд маш тохирох хайртай хүний дүр болсон байна. Эйлин наранд татагдах дагуул гараг шиг түүнд татагдах болжээ. Яг тэр үед ямар нэг өрсөлдөгч хүч гарч ирсэн бол яах байсныг хэн ч мэдэхгүй. Сэтгэлийн хүчтэй хөдөлгөөн, тийм янзын янаг холбоо амархан эвдэрч үгүй болдог нь мэдээж. Ямар ч хүний зан төрхийг ямар нэг хэмжээгээр зөөлрүүлэн хувиргаж болно, харин түүнд нөлөөлөх хүч л яггүй хүртэмжтэй байх ёстой. Айх гэгч бол хазаарлан барих их хүч юм. Эд хөрөнгөнөөсөө салах нь гэж айхдаа сүсэг бишрэлд автагдан эмээхгүй байвал тийм их хүч болж чаддаг юм гэтэл, эд хөрөнгө, эрх дархаас болж тэр эмээх явдлыг үгүй хийх хандлага даанч олон тохиолддог юм. Хөрөнгө мөнгө ихтэй бол юу ч хийсэн ядах юмгүй байдаг шүү дээ. 

	Эйлинд сүсэг бишрэлийн эмээх юм огт байсангүй. Каупервудэд ёс суртахуун, шашин гээд цээрлэх юм байсангүй. Фрэнк тэр хүүхнийг хараад түүний хайр дурлалыг эдлэн жаргахын хамт нэр төрөө цэвэр авч гарахын тулд хүн амьтныг яавал сайхан молигодох бил ээ л гэж бодох болжээ. Өөрөө түүнд бүх зүрх сэтгэлээрээ унаж гүйцжээ. Фрэнк ажил хэргээр Батлерынд очих бүрдээ Эйлинтэй уулзана. Фрэнкийг нэг өдөр Батлерынд ирэхэд Эйлин түүнийг тосож очоод гарыг нь түргэн гэгч үнсэж амжжээ. Гараад явах болоход нь зочдын өрөөний хаалганы хөшигний цаанаас гэнэт гарч ирээд:

	— “Хайрт минь” гэж зөөлөн царайчилсан өнгөөр хэлэхэд Каупервуд эцгийнх нь тасалгаа руу дээш зааж болгоомжилсон дохио өглөө. 

	Гэвч Эйлин түүнд гараа сунгаж байрнаасаа хөдлөхгүй зогсоход Фрэнк дэргэд нь түргэн очив. Эйлин хүзүүгээр нь юу юугүй тэврэн авахад Фрэнк бүсэлхийгээр нь тэврэв. Эйлинийг “Би таныг санаад байх юм!” гэхэд Фрэнк “Би ч ялгаагүй. Аргыг нь нэг л олно доо. Бодож л байна” гээд гараас нь мултарч гарч одлоо. Эйлин цонх руу гүйж очоод хойноос нь харж зогслоо. Гэр нь хэдхэн байшингийн цаана холгүй учир явган явах бөгөөд Эйлин түүний ханхар цээж, гоолиг биеэс нүд салгахгүй харсаар байв. Яасан хурдан түргэн, зоримог сайхан алхална вэ? Жинхэнэ эр хүн юм даа, Фрэнк минь! гэж Эйлин бүр “миний Фрэнк” гэдэг болжээ. Эйлин тийнхүү цонхон дээр зогсож байснаа буцаж суугаад төгөлдөр хууртаа үдийн хоол болтол ямар нэг аялгуу даран бодол болсоор байлаа. 

	Угаасаа арга ухаан ихтэй, чингэх мөртөө баян хүн болохоор Фрэнк Каупервуд төдхөн учрыг нь олж сүвэгчлэх байлаа. Залуу бага насандаа шалиг самууны газраар тэнүүчилж явахдаа мөн сүүлдээ цэх шулуун, нарийн харгуй замаас гажиж явахдаа ч ёс суртахуунаас гажууд муухай юм зөндөөг сурч авчээ. Тэр үед хагас сая илүү хүн амтай Филдельфи хотод сониуч хүмүүсийн хараанаас нуугдаж хоёр хоёроороо хоргодох тааруу буудал зөндөө байсан. Тэнд бас тодорхой хөлсөөр болзоо тогтооход олгодог харахад аятайхан байшингууд ч байсан. Шинэ хүн төрөхөөс урьдчилан сэргийлэх арга хэмжээний талаар Каупервуд аль хэдийнээ нэгд нэгэнгүй мэддэг болжээ. Фрэнк бол болгоомж сэрэмжтэй байхыг л амь шигээ чухалчилж байсан хүн. Каупервудийн нэр нөлөө түргэн өсөж байсан учир болгоомжтой байхаас ч өөр аргагүй байжээ. Гэтэл Эйлин ухаан жолоогүй дурлалаасаа болж юунд орж болох талаар маш бүүр түүр юм уу, эсвэл бүр огт бодохгүй байлаа. Эйлин дурлалын хүчинд автагдаж зөвхөн өөрийгөө энхрийлүүлж, эрхлүүлэхийг хүссэнээс цааш юу ч бодсонгүй. Харин түүний бодол нь нүхнээсээ толгойгоо харанхуй буланд гарган цухуйж, ялимгүй дуу чимээнээс айн нүхэндээ бултасхийн орох хулганатай адил байв. Каупервудтэй холбоотой бүх юм Эйлинд их сайхан санагдаж байсан бөгөөд Каупервуд түүнд өөрийнх нь бодсон хэмжээгээр дурлахгүй байна, гэвч алсдаа чингэх болно гэж итгэж байв. Эйлин хүний эхнэрийн эрхэнд халдаж байгаагаа мэдсэн ч үгүй, тэгж бодсон ч үгүй, Каупервуд Эйлинд бас хайртай боллоо гэхэд Каупервуд хатагтайд ямар хор болоож гэж боджээ. 

	Ингэж хүсэл тачаалдаа жолоогүй хөтлөгдөхийг бид юугаар тайлбарлах ёстой вэ? Бид ийм юмтай алхам бүрдээ тулгарч байна. Тачаал шунал буурна гэж байхгүй бөгөөд хүний жижигхэн бие цогцсоос гадуур байгальд болж байдаг дөлгөөн их хөдөлгөөн нь хүний тачаал шунал над падгүй хэмээн үл тоомсорлон өнгөрдөг мэт бил ээ. Шунал тачаалын гэмийг шорон гяндан, өвчин зовлон, үгүйрэл, сүйрлээр шийтгэл болгодгийг бид мэднэ. Гэвч дээр үеэс уламжлагдан ирсэн тэр хүсэл эрмэлзлийг олигтойхон бууруулж чаддаггүйг бид бас харж байна. Зорилгодоо хүрэхийг эрмэлзэгч ганц нэг хүний овжин арга зориг, хүчнээс гадуур хууль гэж юм байна уу? Хэрэв тийм хууль байхгүй бол үүнийг ойлгох цаг аль хэдийнээ болжээ. Тэгвэл бид одоогийнхоороо л байна гэсэн үг шүү дээ. Харин тэгэхдээ Vox populi, vox Dеi2 хэмээх хүний хэрэгт бурхан хөндлөнгөөс оролцдог тухай хоосон санаа байх газаргүй болно. 

	Ингээд Эйлин шунал тачаалдаа хүчтэй автагдсан цагтаа айх эмээх юмгүй болж, тэр хоёр олонтоо уулзаж учран амттай сайхан цагийг хамт өнгөрүүлдэг болжээ. Гэр орноороо тохиолдлын чанартай уулздаг байснаа тэр хоёр хүний нүдэнд харагдахгүйгээр хотоос гарч өөр газар болзоо тогтоон уулзаж байхаар шийджээ. Каупервуд бол ажлаа орхиод тэвчээрээ алдаж явдаг хүн биш ээ. Үнэн хэрэгтээ гэнэтийн дурлал хэчнээн хүчтэй болох тусам, түүнийг ажил хэрэг эрүүл ухаан санаандаа гай болгохгүй байхыг төдий чинээ хичээх болжээ. Өглөөний есөөс оройн гурав хүртэл хамаг анхаарлаа ажил төрөлдөө зориулах ёстой. Гэвч ажилдаа улайрсаар байгаад таван цаг хагас хүртэл суудаг байлаа. Тэгэхлээр гурав заримдаа гурав хагасаас тав хагас буюу зургаан цаг хүртэл яваад өгөхөд хэн ч анзаарахааргүй байжээ. Ажилдаа бүх санаа сэтгэлээ зориулсан тэр хүн голдуу зургаа хагас хүртэл тэнд суудаг байлаа. Эйлин бараг өдөр бүр гурав хагасаас тав буюу зургаа хүртэл ганцаараа хос хээр мориор зугаалах буюу эцгийнхээ морины наймаачнаас худалдан авч өгсөн мориор давхидаг заншилтай байлаа. Каупервуд мөн л тэргээр буюу мориор зугаалан явдаг байсан учир тэдэнд хотоос гарч Виссахикон юм уу, эсвэл Скайкилын зам дээр уулзахаар болзоо тогтооход бүр аятайхан байлаа. Саяхан байгуулсан цэцэрлэгийн дунд ойн гүнээс илүү чөлөөтэй газар олон байсан. Харин замд таних хүн зөндөө л дайралдаж болох байсан, гэхдээ тэдэнд сэжиг авхуулахгүй аятайхан тайлбарлаад өнгөрч болох байлаа. Ер нь тэгээд санаандгүй явж байгаад тааралдсан хүн юундаа ч нэг их сэжиглэх бил ээ, иймд тайлбар хийх гэж зовсны ч хэрэггүй байлаа. 

	Эхлээд энэ бол нууц амрагийн жирийн нэг янаглал, шивнэлдэж бие биеэ энхрийлэх төдий байсан бөгөөд ирж байгаа хаврын ногоон модны сүүдрээр морь унаж дур татам сайхан чөлөөтэй зугаалдаг байв. Шинэ дурлал Каупервудэд амьдралдаа үзээгүй их баяр төрүүлжээ. Норс Франт гудамж руу Фрэнкийн гүйж байсан тэр дээр цагт Лилиан бас л маш сайхан харагдана. Фрэнк өөрийгөө мөн л хязгааргүй их азтай хүн гэж үздэг байсан боловч түүнээс хойш бараг 10 жил өнгөрөхөд бүх юм мартагджээ. Гэр бүл болсны дараа Фрэнкийн омголон хайр дурлал харьж янагийн холбоо суларч дараа нь түүний ажил цэцэглэн мандсан тэр үед огт санамсаргүй учралаар бүх залуу бие зүрх сэтгэлээрээ түүнийг мөрөөдсөн Эйлинтэй учирч Фрэнк тэр эмэгтэйг их шазруун зоримог боловч өөрийнх нь эрхэлсэн санхүүгийн нарийн хатуу ертөнцийн тухай тун бага мэдлэгтэй юм байна гэдгийг алхам бүртээ ажиглаж байв. Эцэг нь түүний хүссэн бүхнийг авч өгч, ах нар ялангуяа эх нь эрхлүүлж, эмэгтэй дүү нь их хүндэтгэдэг ажээ, Эйлинийг ямар нэг буруу юм хийнэ гэж хэн ч боддоггүй байлаа. Эйлин хэрсүү ухаантай нийгмийнхээ дунд амжилт олох хүслээр дүүрэн хүн юм. Түүний өмнө аз жаргалтай амьдрал дурайж, удахгүй бүх талаараа түүнд тохирох тун аятайхан залуутай жинхэнэ дурлалаараа гэр бүл болох байсан атал яагаад энэ охин хориотой цаазтай юмны тухай бодох болов? 

	Эйлин минь чамайг гэрлэсэн цагт бид эндээ маш сайхан суух болно. Урьдаас энэ ажлыг хийж чадахгүй ч гэсэн байшингаа засаж янзлуулна. Эддийгээр хийлгэнэ. Хэрэв тэр маань хөдөлж өгөхгүй бол би өөрөө хөөцөлдөнө. Санаа зовсны хэрэггүй” гэж эх нь хэлдэг байв. 

	“Та нар одоо л хийвэл зүгээр байна даа” гэж Эйлин хариулав. Батлер баахан бүдүүн борог маягтай тоглоом хийж охиныхоо мөрөн дээр алгадаж “Чи чинь аль хэдийнээ нэг юмтай болчихсон юм биш биз! Нэг хүн цонхны чинь дор эргэлдээд байдаг болсон юм биш биз? гэж асуув, Хэрэв Эйлин “Үгүй” гэж хариулбал “За, яах вэ хүн олдоно. Битгий гуньхар, түүнээс дор юм ч байх. Харин би чамайг явуулах дургүй байна, охин минь! Аавынхаа байшинд хэдий ч хугацаагаар үлдэж болно. Явж гэм хэзээ дуртай цагтаа эргээд ирж болохыг чи санаарай” гэж эцэг нь хэлнэ. 

	Эйлин эцгийнхээ чингэж тоглоом хийхэд огт тоохгүй эцэгтээ хайртай байсан боловч ярьдаг үг нь улиг болсон зүйл санагдана. Энэ бүхэн бол аятайхан боловч гайхамшигтай юмгүй жирийн зүйл байсан. 

	Хаврын тэр өдрүүдэд ногоон модны сүүдэрт Каупервудийн аргад Эйлин хэчнээн амархан автагдаа вэ! Каупервуд түүнийг зөвхөн энхрийлж, түүнтэй ярилцахаас цаашгүй байсан учир яваандаа Эйлин түүнд бүх бие сэтгэлээ тушаах цаг болж байсныг ухаарахгүй байлаа. Фрэнк өөртөө жаахан эргэлзэж байв. Дур зоригоороо аашилж байгаа явдлаа зүйн хэрэг гэж үзэж байсан авч. Чи бид хоёрын энэ хайр сэтгэл яв явсаар юу болох бол гэж ярьдаг л байжээ. Эйлин зөвшөөрөх бол уу? Яадгийг ойлгож байсан бол уу? Эйлин эхлээд бага зэрэг тэвдэж айж байжээ. Хар тэрлэгтэй торгон бортого малгайг алтлаг шаргал үсэн дээрээ хааш яаш дарж өмссөн Эйлин богино шавширгаар хөлөө ороолгон, түүний хэлсэн үгийг бодон Фрэнкийн өмнө зогсож байлаа. Фрэнк түүнээс юу хийж байгаагаа мэдэж байна уу? Яах гэж байгааг мэдэж байна уу? Чи над жинхэнэ ёсоор дурлаж байна уу? гэж асуужээ. Тэр хоёр, морьдоо их замаас, одоо тэр хоёр эрэг дээр нь зогсож байгаа түргэн урсгалт голоос хорин алхмын зайд өтгөн шугуйд тушин орхижээ. Эйлин тэгж зогсохдоо морьдоо олж харах гэж буй дүр үзүүлж байв. Гэвч Эйлин зөвхөн Каупервуд, түүний хувцас, жаргалтай өнгөрүүлж байгаа энэ мөчөө, түүний сайхан алаг морины тухай л бодож байснаас биш өөр юу ч бодоогүй, юу ч олж харахыг огт хичээгээгүй нь түүний харцаас ил байлаа. Дөнгөж сая нахиагаа дэлгэсэн навч тэр хоёрын толгойг далдлах тунгалаг ногоон сүлжмэл шиг алаглаж байв. Хаашаа ч харсан эргэн тойрон ногоон ой. Энэ нь ногоон сүлжмэл цонхны хөшигний завсраар ойг харж байгаа мэт байв. Горхины ус мушгиран хөөсөрч, хоржигнон урссан газрын саарал чулуун дээр хөнгөн хөвд ургаж, бялзуухай, хөөндэй зэрэг шувуу модны оройгоор жиргэнэ. 

	“Хайрт минь, чи мэдэж байна уу? Надтай ингэж уулзсаар яах вэ гэдгийг чи мэдэж байна уу?” гэж Фрэнк асуув. 

	— Мэдэж л байх шиг байна гээд Эйлин барьж байсан ташуураараа хөлөө зөөлөн ороолгоод доош харснаа, дахин өлийж ногоон навчны завсраар хөх тэнгэр өөд ширтэв. 

	— Над руу хараач, хонгор минь

	— Үгүй. 

	— Хар л даа, хайрт минь би чамаас юм асууя. 

	— Фрэнк, чадахгүй гэж байхад битгий албад. 

	— Үгүй, чи чадна, хайрт Эйлин минь. 

	— Үгүй. 

	— Фрэнк гараас нь барихад Эйлин арагш ухарсхийснээ тун амархан буцаж ойртов. 

	— Одоо миний нүд рүү хар даа!

	— Үгүй, чадахгүй!

	— Хар л даа, Эйлин!

	— Чадахгүй, битгий шаардаад бай. Чиний асуусан бүх юмыг хариулъя, ганцхан өөр лүүгээ харуулах гэж битгий шалаад байгаач! Фрэнк хацрыг нь энхрийлэн илээд гараа мөрөн дээр нь тавихад Эйлин толгойгоороо элгэнд нь наалдав. 

	“Хонгор минь чи яасан хөөрхөн бэ? Би чамайг яагаад ч зүгээр орхиж чадахгүй нь ээ. Чи миний яах гэж байгааг мэдэж байгаа биз дээ? Би яавч тэсэхгүй нь. Би өөрийнхөө санасанд хүрэх байна. Ер нь чи бид хоёрыг, хүн мэдвэл хоёуланд маань их л муу юм болохыг мэдэж байгаа биз?” 

	— Тийм ээ, мэдэж байна

	— Би чиний ах нарыг сайн танихгүй. Гаднаас нь харвал их л шийдэмгий улс шиг байна бил ээ. Чамд их хайртай байх аа. 

	— “Нээрэн над их хайртай шүү!” 

	Эйлиний хөөргөн зан ялимгүй хөдлөв. Энд чи бид хоёрын хийж байгаа ажлыг мэдвэл ч намайг лав ална байх. Хэрэв сүүл сүүлдээ ямар нэг юм болж гэм тэд намайг яах бол, чи юу гэж бодож байна вэ?” гээд хөөрхөн царай руу нь харж юу гэхийг нь хүлээв. 

	— Юу учирдаг юм. Цааш гүнзгийрүүлэхээ л больё

	— Эйлин минь!

	— Би чам руу харахгүй. Чи надаас юм бүү асуу, Фрэнк. 

	— Эйлин, чи үнэхээр тэгж байна уу? 

	— Мэдэхгүй надаас битгий асуу, Фрэнк

	— Бид хоёр ингээд л зогсох гэж үү? Хаанаас... Чи ч мэдэх ёстой, яалаа гэж? Хэрэв чамайг... гэснээ тайван дуугаар ёс бусаар уулзах онолын хамаг учрыг амьсгаа даран тайвнаар ярьж өгөв. Гай дайрч л хүнд мэдэгдчихгүй бол чамд айх юм огт алга. Нууц маань задарчихвал манай авгай салж өгөхгүй шарлаана байх даа, тийм амар салахгүй дээ. Хэрэв ажил маань санасанчлан бүтээд би саятан болж чадвал над дандаа өдөржин ажлаар хөөцөлдөж байх хүсэл алга. Би гучин таван насандаа ажил хийхээ болино гэж боддог юм. Тэгж явахад мөнгөөр дутахын зовлонгүй болно ч байх. Тэгээд би жуулчлах санаатай. Гэхдээ хэдэн жил хүлээх хэрэгтэй. Хэрэв чи тэр үед чөлөөтэй байгаад эцэг эх чинь үхчихвэл (Эйлин ийм үг сонсоод давхийсэн ч үгүй нь маш гайхалтай) байдал өөр болох байв. 

	Фрэнк дуугүй болов. Эйлин хөлийнхөө бараг доогуур урсах горхины ус руу бодол болон ширтэхдээ алс холын их далайн дарвуулт онгоцонд Фрэнкийн хамт явна, хоёулхнаа нэг их сайхан ордонд байгаа мэт санагдана. Тэр сайхан аз жаргалтай ертөнцөө нүд онийлгон харж буй мэт бөгөөд Каупервудийн ярих үг түүнд бүүвэйн дуу шиг санагдана. 

	— Ална ч гэсэн над өөр зам алга! Би чамд дурлаж байна гээд Фрэнк түүнийг тэврэн авч “Би чамд хайртай, хайртай!” гэхэд Эйлин бие чичирч: “Би ч гэсэн чамд хайртай, над зовох айх юм алга” гэв. 

	“Би хойд есдүгээр гудамжинд нэг байшин хөлсөлж авсан. Гэхдээ засаж одоохондоо янзлаагүй байгаа. Мөд янзална. Байшингаа нэг авгайгаар харуулна гэж бодож байгаа” гэж тэр хоёр морьд руугаа очиж мордсон хойно Фрэнк хэлэв. 

	— Ямар авгай, хэн юм? 

	“Тавь эргэм насны нэг бэлэвсэн сонин авгай бий. Амьдралын их туршлагатай, ухаантай аятайхан ч хүн. Зарлалаас мэдэж олж авсан юм. Бүгдийг янзалж дууссан хойно тийшээ нэг очиж үзээрэй. Тэр авгайтай танилцаж сүйд болох ч хэрэггүй мэдэв үү?” 

	Эйлин түүний асуусанд хариу дуугаралгүй юм бодон мориндоо мордов. Фрэнкийг яасан их туршлагатай, яасан зоримог хүн бэ гэж бодож байна. 

	— Очих уу? Чамд аймаар юм алга, их сайн авгай байгаа юм. Очно биз? Эйлин? 

	— Бэлэн болсон цагт нь л хэл л дээ! гэж эцэст нь Эйлин дуугарав. 

	
Хорин нэгдүгээр бүлэг

	Тачаал дурлалын адгуу зан! Арга заль! Аюул! Шүтээний тахилын ширээнд ямар өргөл барьцыг эс өргөж байна! Их удалгүй Каупервудийн ярьж байсан нууцыг хадгалах байр бэлэн болов. Саяхан хүнд байдалд орсон бололтой бэлэвсэн авгай тэр байшинг харах бөгөөд Эйлин тэнд хүн харын нүднээс далдуур очих болжээ. Тийм нөхцөл байдал, тийм орчинд хүчтэй дурлал тачаалдаа мансууран автагдахад Эйлин нууц амрагийнхаа хүсэл тачаалын дагуу өөрийгөө бүрэн зориулахад хүнээр шаардуулахын ч хэрэггүй байв. Эйлинд түүнээс өөр хэн ч хэрэггүй санагдана. Санаа сэтгэл бүх мэдрэхүй нь ганц Фрэнкэд тэмүүлж байсан болохоор зарим талаар Эйлинийг зөвтгөж болох байлаа. Фрэнктэй үүрд амьдралаа холбох ирээдүйн хувь заяаны тухай бодохдоо Каупервуд хатагтай үхэж ч болно, эсвэл Фрэнк гучин таван нас хүрч саятан болно. Тэгээд нэг тийш зугтан Лилианаас зайлна. Бүх юм ёсоор болно. Байгаль өөрөө энэ хүнийг над зориулсан гэж Эйлин үг дуугүй түүнд итгэлээ. Насан туршаа санаа бодлоо зориулж аливаа гай зовлонгоос үргэлж аварч байна гэж Фрэнкийн амласан үгэнд Эйлин бүрэн итгэжээ. Эйлиний үйлдэж буй нүгэл шиг тийм нүгэл сүм хийдийн газар үргэлж дуулдана. 

	Христос шашны уламжлалт заншлын ёсоор сүй тавьж дараа нь ёс төрөөр гэр бүл болсон тийм хайр сэтгэлийг л жинхэнэ хайр гэж тооцохоор тогтсон байдаг нь гайхалтай. “Нэг амьдрал, нэг хайр сэтгэл байх ёстой” гэж христос шашны номлолд заагаад энэ явцуу хүрээндээ бүх л ертөнцийг багтаан захирахыг хичээдэг юм. Бөөгийн мөргөлд тийм ёс байдаггүй, христосын өмнөх үед гэр бүл салахад хялбар байжээ. Балар эртний нийгэмд эрэгтэй, эмэгтэй хоёр хүн нийлэхэд зөвхөн хүүхэд өсгөхийн тул түр зуурын анхаарал халамжаас илүү тийм сэтгэл байгаагүй. Шинэ үеийн гэр бүл бол хоёр хүний харилцан дурлалцаж, харилцан ойлголцсон үндсэн дээр зохиогддог сайхан заншилтай учир ямар нэг эргэлзэх зүйлгүй ажээ. Гэхдээ энэ баримт бол тийм жаргалтай сайхан төгсгөлд хүргээгүй аливаа өөр дурлалыг буруушаан зэмлэх гэсэн хэрэг биш ээ. Амьдралыг ямар нэг явцуу хүрээнд оруулж болохгүй, ийм оролдлогоос хүн үргэлж татгалзах хэрэгтэй. Бүх амьдралдаа найрамдалтай байх нөхөрлөл тогтоох завшаан олсон хүн өөртөө баяр хүргэж, олдсон жаргалаа нэр төртэй эдлэх ёстой. Харин хувь заяа дутсан хүмүүс эрхгүй доод төрөлхтөн гэж зарлагдсан боловч уучлууштай улс юм. Түүнээс гадна манай үзэл бодол, онолоос шалтгаалахгүй хими физикийн хуулиуд тэр хэвээр л хүчин төгөлдөр үлдэнэ. Ороо ороогоороо, жороо жороогоороо гэж байдаг. Зан байдлын талаар гарсан өөрчлөлт хүмүүсийн хоорондын харилцааг зайлшгүй өөрчилдөг. Зарим хүн сургаалд баригдана, зарим нь айгаад хөдөлж чаддаггүй. Гэвч бие мах бодид нь заяасан байгалийн хүч, өөрийнх нь санаа бодлоос давчихсан тал ч байдаг. Тийм хүн ягштал номлолд ч захирагдахгүй, айх эмээхийг ч үл мэднэ. Нийгэм айн сандрахдаа залбиран наманчилна. Гэвч Елина3, Мессалина4, Дюбарри5, Помпадур6 шиг эмэгтэйчүүд үеийн үед гарч эрэгтэй эмэгтэйн хооронд эв найрамдалтай харьцааг тогтоож, манай амьдралыг урьдынхаас нь илүү зохицуулах арга замыг заасаар байна. 

	Каупервуд Эйлин хоёр бие биедээ улам дасаж хайртай болсон. Амьдралынхаа үлдсэн хэсгийг хамт аз жаргалтай өнгөрүүлж болох ганц эмэгтэйтэй золголоо гэж Каупервуд бодох болжээ. Эйлин бол залуу, итгэмтгий, найдвартай, зүрх зоригтой охин юм. Тэд бие биедээ анх тэмүүлж эхэлсэн тэр мөчөөс хойш энэ өнгөрсөн бүх хугацаанд Фрэнк түүнийг эхнэртэйгээ зэрэгцүүлж үзсээр байсан. Гэр бүлийнхээ амьдралд сэтгэл хангамжгүй байдал энэ үе хүртэл бүдэг байсан боловч аажмаар мэдэгдэхүйц тод болж эхэлсэн. Хүүхдүүд нь урьдын адил түүний баяр баясгалан болж байсан учир тэр нь түүнд сайхан л байв. Эцэж турсан үлбэгэр Лилиан бас л сайхнаараа байсан. Энэ бүх жилүүдэд Лилиан түүний хүслийг хангасаар л байв. Харин одоо эхнэртээ улам сэтгэл дундуур болсоор байв. Лилиан бол Эйлин шиг залуу биш, цовоо сэргэлэн байж чадахгүй, мөн ёс журмыг үл тоох зан байхгүй энэ бүгдээр Эйлинээс дор ажээ. Каупервуд голдуу үгэнд оромтгой эелдэг боловч одоо үе үе их уурладаг болжээ. Лилианаас өө сэв ялимгүй юмнаас “Яагаад” гэх асуулт олширч эмэгтэй хүнийг гомдоож, мэгдүүлэх болжээ. Яагаад хувцасныхаа өнгөнд таарсан хөх ягаан малгай өмссөнгүй вэ? Яагаад цэвэр агаарт явсангүй вэ? Гадаа гарч байвал биед чинь сайн сан. Яагаад ингэв? Яагаад тэгсэнгүй вэ? гээд санаанд нь таарах нэг ч юмгүй болжээ. Фрэнк өөрийнхөө зан хувирч буйг мэдэхгүй байсан байхад Лилиан бүгдийг ажиглаж цаад үнэн учрыг нь тааварлаж, гомдож байлаа. “Юун төгсгөлгүй” “Яагаад” “Юунаас” вэ? яах гэж ийм олон асуулт тавина вэ? Чи урьдынх шигээ надыг хайрлах нь өнгөрчээ. Үүнийг би сайн ойлгож байна” гэж нэг өдөр Лилиан зэвүүцэн хэлэв. 

	Каупервуд сандлынхаа арыг нуруугаараа налав. Лилиан үүнийг хэлэхдээ Эйлиний тухай бодоод хэлээгүй, харин нөхрийнхөө саяхны хэлсэн үгийн хариу болгожээ. Гэхдээ Фрэнк үүнд бүрэн итгээгүй бөгөөд Лилианыг ингэж уурлуулсандаа бага зэрэг санаа зовж түүний өмнө уучлалт гуйжээ. 

	“Энэ тухай бол бага хэрэг л дээ. Үүнээс болж сандарсан юм над алга. Ер нь чи надыг анхаарахаа бараг больсныг би ажигласаар л байна. Чиний ганц боддог юм чинь ажил. Чамд өөр боддог юм даанч алга” гэж Лилиан хариулав. 

	Каупервуд эхнэрээ ямар ч сэжиг аваагүй байгааг мэдээд санаа амрав. Гэвч Эйлинд ойртох тусмаа Каупервуд эхнэрээ сэжиг авч байгаа бол уу гэж санаа түгшихээ больж байв. Заримдаа Фрэнк бүх байдлыг эргэцүүлэн бодоод, өөрийнхөө явдлыг эхнэр нь мэдвэл бүр сайн гэж бодох цаг ч гардаг байлаа. Лилиан бол эрхийнхээ төлөө хатуу зогсож чадах тийм эрэмгий зоригтой хүүхний тоонд орохгүй. Түүний зан байдлыг мэдээд гэр бүлийн амьдрал өөрчлөгдөхөд Фрэнкийн анх бодож байсан шиг тийм шаргуу эсэргүүцэл хийж чадахгүй гэж бодож байв. Фрэнкийг гэр бүлээ цуцлуулахыг ч хориглож чадахгүй. Тачаал дурлал, аз жаргалын хүсэл Каупервудийн эрүүл ухааныг самууруулжээ. 

	Саад тотгор манай өөрийн гэр бүлд байгаа биш харин Батлерын гэрт байна гэж дотроо бодно. Эдвард Малиа Батлертай ажил хэргийн холбоо нь улам ойр болж байв. Батлер маш олон үнэт цаас хадгалагчийн хувьд түүнийгээ хэрхэн худалдаалах талаар Каупервудтэй байнга зөвлөдөг байлаа. Батлер бол Пенсильванийн нүүрсний компани, “Делавар-Гудзон” , “Морис-Эссекс” -ийн хоолойнууд болон Ридингийн төмөр зам зэрэг томхон газрын хувь нийлүүлэгч байв. Филадельфийн төмөр зам их ач холбогдолтойг ойлгоод Батлер өөртөө байгаа үнэт цааснуудыг борлуулан худалдаж, ийм янзаар олсон мөнгөө орон нутгийн төмөр замын шугамд хөрөнгө оруулахад зориулах нь илүү ашигтай гэж үзжээ. Молленхауэр, Симпсон нар ингэж ажиллаж байгаа бөгөөд тэд орон нутгийн ажлыг маш сайн ойлгодог улс юм. Батлер хотын төмөр замын хувь нийлүүлсэн тэмдэгтийг их хэмжээгээр өөртөө бөөгнөрүүлж чадвал эцэст нь Молленхауэр болон Симпсонтой хамтран ажиллах бололцоотой болно гэж Каупервудийн нэг адил ойлголттой байжээ. 

	Тэгвэл хууль тогтоох байгууллагуудаар дамжуулан нэгдсэн төмөр замд ашигтай хууль гаргуулахад тийм хэцүү биш байх юм. Тэд шинэ шугам тавих, мөн тавигдсан шугамыг өргөтгөх зөвшөөрөл олно. Батлерын үнэт цаас зээллэгийн болзол өөрчлөгдөх, мөн хотын төмөр замын шинэ тэмдэгтийг худалдан авах ажил Каупервудийн үүрэг болж байв. Оуэн, Кэлем хоёр хүүгээрээ дамжуулан Батлер тэр үед шинэ зам тавиулах, мөн үүний зохих зөвшөөрөл олж авах талаар хөөцөлдөж байв. Хууль тогтоох хурлаар өөртөө хэрэгтэй тогтоол батлуулахыг хүсэж бэлэн мөнгөн, тэмдэгтүүдийг өгөөмрөөр тарааж байлаа. Каупервуд болон бусад олон үүний ашгийг мэдэж байсан учир энэ ажлыг явуулах нь ийм хялбар биш байлаа. Эндээс их мөнгө олох эх үндсийг олж харсан Каупервуд өөрийн хувийн ашгийг л бодсон бөгөөд түүний худалдаж авсан тэмдэгтийн дөнгөж тал хувь нь Батлер, Молленхауэр болон түүний бусад түншүүдийн гарт ордог байв. Өөрөөр хэлбэл Каупервуд амин хувиа л чухалчилснаас биш, Батлер юм уу, өөр хэн нэг хүний төлөө үйлчлэхийг бодоогүй. 

	Ар талд нь суугаа Стробик, Вайкрофт болон Хармоны төлөөний хүн Жорж Стинерийн түүнд авчирсан төлөвлөгөө Каупервудийн сонирхлыг татсан зүйл мэт байсан нь тун учиртай. Стинерийн төлөвлөгөө ёсоор түүнд хотын кассаас хоёр хувийн хүү төлбөртэй буюу хэрэв Каупервуд үүнээс татгалзвал ийм төлбөргүй ч зээллэг олгох ёстой ажээ. (Зуучаар дамжуулан ажлаа явуулахын тул Стинер болгоомжлох шаардлагатай байв) Умард Пенсильванийн компаниас Франт гудамжинд барьж байсан шугам маш богино, аравхан км урт бөгөөд түүнийг ашиглах хугацаа бага учраас уул шугам маш бага орлоготойгоор барахгүй өндөр биш үнэлэгддэг байжээ. Каупервуд энэ ажлыг уран аргаар явуулсны хариуд бүх тэмдэгтийн хорин хувийг авах болно. Стробик Вайкрофт хоёр тэр их тэмдэгтийг хэнээс худалдан авах, мөн тун шаламгай ажиллах хэрэгтэй гэж мэдэж байсан. Энэ төлөвлөгөө хотын банкнаас авсан мөнгөөр өргөтгөх дараа нь их хэмжээний тэмдэгт гаргаж түүнийг “ээлтэй” банкандаа хадгалуулах ийм замаар хотын өрийг үндсэн мөнгөөр нь эргүүлж төлөх үед төмөр замын шугамаас олсон их орлого тэдний түрийвчинд шууд орох зорилгыг агуулжээ. Тэдгээр тэмдэгт янз бүрийн зальтай хүмүүсийн дунд хуваагдан сарниад, харин энэ бүхнийг хөөцөлдөн хөдөлмөр зарцуулсан түүнд харьцангуйгаар бага хувь оногдож магадгүй л гэж үзэхгүй бол уул төлөвлөгөө Каупервудэд хүлээн авч болох зүйл байжээ. 

	Гэхдээ Каупервуд олдсон завшааныг ашиггүй өнгөрүүлж байсан удаа байхгүй. Энэ үед түүний зан байдалд санхүүгийн онцгой ёс суртахуун бүрэлдэн тогтож байлаа. Завшаан хайж, хөнгөн аргаар олз олох явдлыг хулгай гэж нэрлэх нь тэнэг хэрэг гэж үзэж байлаа. Тэр бол ухаангүй, аюултай, тэгэхлээр буруу зүйл юм. Орлого олох арга хүмүүсийн дунд эргэлзэх, зэмлэх байдлыг төрүүлэх ч байж болох юм. Ёс суртахууны тухай Фрэнкийн ойлголт (бараг цаг уураас болж гэх нь холгүй) орчин тойрны байдлаас шалтгаалан өөрчлөгджээ. Тэр үед Филадельфи хотод мөнгөний нярав хэрэв цагт нь эргүүлж кассад хийвэл хотын мөнгийг ямар ч хүүгүйгээр ашиглаж болдог заншил тогтжээ. Зөгийн балтай үүр, эм зөгийг тойрон эргэлдэж байгаа эр зөгий шиг хотын санхүү болон мөнгөний нярвыг олз ашиг олохыг найдсан улс төрийн эрх баригчид тойрон шавж байв. Стинертэй хийсэн тэр хэлэлцээрийн ганц муу тал бол үнэндээ Стинер, Стробик хоёрын “дарга” болох Батлер Молленхауэр, Симпсон нарын аль нь ч уул хэлэлцээрийн тухай юу ч мэдэхгүй явдаг байв. 

	Стинер өөрөө, мөн түүний ард байсан хүмүүс өөрсдийн эрх ашгийн үүднээс Каупервудээр дамжуулан ажиллаж байв. Хэрэв томоохон хүмүүс нь тэр тухай дуулбал тэднийг зайлуулж болно. Иймд тэр тухай бодолцох хэрэгтэй байсан байна. Хэрэв Каупервуд, Стинер болон бусад томчуултай ийм ашигтай ажил хийхээс татгалзвал өөрийнхөө толгойг цустсан хэрэг болох бөгөөд түүний оронд өөр банкны эзэн буюу зууч дуртай орно. Түүнээс гадна Молленхауэр, Батлер, Симпсон нар үүнийг гарцаагүй мэдэх тийм үндэс байгаагүй. Каупервуд арван долоо, арван есдүгээр гудамжны трамвайн шугамаар нэг явахдаа “мөнгөтэй хүнд бол энэ ашигтай газар байна” гэж боджээ. Эхлээд энэ шугамыг барихад таван зуун мянган долларын үнэ зарлагдаж байгаад сүүлдээ түүнийг дахин тоноглоход хоёр зуун тавин мянган долларын үнэ бүхий нэмэлт тэмдэгт зориуд гаргажээ. Одоо тэр компани хүү төлөх хүнд асуудалтай тулгарч байна. Тэмдэгтийн ихэнх нь жижиг хадгалагчдын дунд тарсан бөгөөд энэ бүгдийг цуглуулах, төмөр замын захиргааны дарга болохын тул хоёр зуун тавин мянгаас доошгүй доллар хэрэгтэй байсан. Гэхдээ Каупервуд тэр бүх тэмдэгтийг мэдэлдээ авч ашиглан түүнийг бололцоо бүхий мөнгөөр эцгийнхээ банканд барьцаанд түр хадгалуулах, шинээр тэмдэгт гаргаж, түүгээрээ орон нутгийн хууль тогтоох хурлын гишүүдийг хахуульдан уул шугамаа өргөтгөх зөвшөөрөл олох, мөн шинээр худалдан авах, бусад компанитай хэлэлцээ хийх замаар ажлынхаа хүрээг тэлж болох байсан. Энд “хахууль” хэмээх үгийг цэвэр америкийн албаны ойлголтоор хэрэглэжээ. Учир нь энэ үг муж улсын хууль тогтоох хуралтай холбоотой үг гэх ойлголт хүн бүгдийн толгойд байсан. Гаррисбургийн санхүүгийнхний төлөөлөгч, намхан биетэй хар царайтай гоё хувцас сайхан ааштай ирланд хүн таван сая долларын зээллэг борлуулах ажлаар Каупервудийнд ирээд муж улсын нийслэлд мөнгө буюу түүний тэмцэл, үнэт цаасгүйгээр юу ч бүтэхгүй хэмээн батлан хэлж байсан удаа бий. Хууль тогтоох хурлын нөлөө бүхий гишүүн тус бүрд түүний санал дэмжлэгийг нь авахын тул хээл хахууль өгөх хэрэгтэй байжээ. Хэрэв Каупервуд ямар нэг нарийн арга хэрэглэх явдал шаардагдвал энэ ирланд хүн түүнтэй дуртай ярьж болно гэх битүү дохио өгчээ. Каупервуд арван долоо, арван есдүгээр гудамжны шинэ шугамыг худалдан авах төлөвлөгөөний талаар нэг бус удаа бодож байсан боловч энэ ажилд шууд орохоо бас л шийдээгүй байв. Өөрөө өөр олон үүрэгтэй байсан боловч тэр шугамыг маш их сонирхон, тэр талаар ажиллах их дуртай байв. 

	Хойд Пенсильвани шугамыг аргалуулахаар Стинерийн олгосон зээллэг Арван долоо, арван есдүгээр гудамжны шугамыг аргалахад нэлээд аятай нөхцөлийг бүрдүүлж өгөв. Каупервуд тэр үед хотын санхүү сонирхон хотын зээллэг сугалааны ханшийг соргогоор ажиж, сугалааны үнэ буурах хандлага гарахаар их хэмжээгээр түүнийг худалдан авч уул сугалааны үнэ өгсөх үед нь эргүүлээд маш болгоомжтой зардаг байв. Энэ бүх арга мэх хэрэглэхийн тул түүний мэдэлд бэлэн мөнгө их хэрэгтэй байсан. Биржийн газар үнэт цаасны өртөг буурч төлбөрт орох аюул учрах вий гэж Каупервуд байн байн болгоомжилж байв. Тэгэхдээ түүнийг зээллэгт нөлөөлөхүйц ямар нэг өөрчлөлт биржийн газар үнэндээ харагдаагүй. 

	Каупервуд хөрөнгөө сарниулж бутраахыг хүсээгүй боловч сүйрлээс зайлсхийх арга олно гэж найдаж байлаа. Хэрэв Каупервуд нэг зуун тавин долларыг хотын хөрөнгөнөөс авч арван долоо, арван есдүгээр шугамд хөрөнгө оруулбал үүнийг мөнгөө сарниулж байна гэж үзэж болохгүй. Гэхдээ ямар нэг бүтэлгүй явдал тохиолдвол цаг тухайд нь шийдэж болно. 

	“Фрэнк, хойд Пенсильванийн шугамын бэлтгэл ажил хангалттай хийгдлээ. Бид одоо хийе гэвэл энэ ажилд орох цаг болжээ” гэж Стробик үзэж байна. Тэр тэмдэгтийг гол эзэмшиж байгаа хүн бол Айк Колтон биш, харин нэг Колтон нэртэй хүн байна гэж бид мэдсэн. Нэр нь ч хүртэл жигтэй байгаа биз дээ” гэж нэг өдөр ажил дуусаж байсан дөрвөн цагийн алдад түүн дээр Стинер ирээд (тэд бие биеэ нэр нэрээрээ дуудах болжээ) ярьжээ. Бүдүүрч байсан Стинер сайн зан гарган инээмсэглэв. Хотын санхүүд тохиолдлын чанартай орсноос хойш түүний амьдралд ихээхэн өөрчлөлт гарчээ. Энэ албанд ороод сайн хувцас өмсөх болж, хөдөлгөөн нь амарлингуй, биеэ би гэсэн маягтай, хэрэв хөндлөнгөөс өөрөө харвал өөрийгөө ч танихааргүй болжээ. Жижигхэн нүд нь ийш тийшээ эргэлдэхээ больж, үргэлжийн сонор соргог байдал нь тайван байдлаар солигджээ. Том хөлдөө хамгийн зөөлөн савхиар хийсэн дөрвөлжин хошуутай, сайн чанарын гутал өмсжээ. Бадируун бие, тарган гуяд нь сайхан хийцтэй саарал хүрэн костюм яг тохирчээ. Хүзүүнд нь цагаан цамцны гурвалжин зах, хүрэн торгон зангиа харагдана. Өргөн цээж, доошлон бүдүүрсэн гэдсийг нь даган нүсэр алтан гинж унжих ба цагаан цамцны ханцуйг асар том бадмаарагтай алтан товчоор даруулжээ. Бүхэлдээ энэ хүн ягаан царайтай их л өег явдаг хүн ажээ. Үнэндээ л нэлээд өөдрөг яваа хүн юм. Өмнөд есдүгээр гудамж дахь хоёр давхар модон байшингаасаа Спринг Гарден Гудамжинд байдаг гурван давхар өндөр, гурав дахин уудам саруул чулуун байшинд гэр бүлээрээ нүүн иржээ. Эхнэр нь улс төрийн бусад зүтгэлтний авгай нартай танилцаж тухайн үедээ Стинерт зөвхөн хүсэл мөрөөдлийн төдий байсан сургуульд хүүхдүүд нь суралцаж эхэлжээ. Хотын янз бүрийн хэсэгт үл хөдлөх хөрөнгө болох арван дөрөв, арван тав орчим ашиг орлого ихтэй эзэмшил газартай бөгөөд Өмнөд Филадельфийн Металлын нийгэмлэг болон Америкийн үхэр гахайн махны компанид нууцаар хувь нийлүүлэгч болж байлаа. Тэр хоёр нь ор нэрийн төдий газар байсан бөгөөд зөвхөн хотоос гэрээт ажил авч түүнийгээ өгсөн үүрэг даалгаврыг олон таван үггүйгээр биелүүлдэг мах, төмрийн дархны мухлагийн жижиг эздэд даатган өгдөг ажлыг л эрхэлдэг байжээ. 

	“Нээрэн, хачин нэртэй юм. Мань эр л тэр тэмдэгтүүдийг хадгалж байдаг юм бий. Уг нь тэр шугам даанч богинохон учраас зардлаа нөхөж чадахгүй байх гэж би боддог байсан юм. Кенсингтоны хорооллын чиглэлээр дөрвөн бээр уртасгавал зүгээр сэн гэж Каупервуд эелдгээр хэлэхэд Стинер:

	— “Маш зүйтэй” гэж Стинер ам дагуулав. 

	— “Стробик танд Колтон ямар үнээр тэмдэгтээ өгөх гэж байгааг ер яриагүй юу?” 

	— “Жаран найман доллар юм уу даа” 

	— “Одоогийн захын ханш л юм. Үүнээс илүү ч дуугарахгүй биз дээ? Ийм ханшаар зарахад Колтоны гарт байгаа тэмдэгтийн бүх өртгийг ухаандаа түргэн бодож зөвхөн боодол нь л нэг зуун хорин мянга хүрнэ. Тэгэхдээ бүгд биш, энд бас шүүгч Китчен, Жозеф, Зиммермэн, сенатч Доновэн нар байна” гэж хэлэхдээ Каупервуд Пенсильванийн сенатчийг хэлж байна. 

	“Та үүнийг авахдаа нэлээд сайн үнэ төлөх болно. Тэр шугамыг уртасгахад улам их үнэ орно. Хэтэрхий үнэтэй гэж би бодож байна” 

	Тэр шугамыг арван долоо, арван есдүгээр гудамжны хүсэл болсон шугамтайгаа нийлүүлэхэд тийм хэцүү биш гэж Каупервуд бодож байлаа. Тэгээд бага зэрэг дургүй байснаа 

	“Жорж, та яагаад бүх л хийх ажлаа Стробик, Вайкрофт, Хармон нараар дамжуулдаг юм бэ? Та бид хоёр чинь өөр хүний оролцоогүйгээр энэ ажлын хагас хугасыг нь ч гэсэн хоёулхнаа дөнгөж чадахгүй байх сан” гэж нэмж хэлэв. 

	— Яриангүй, яриангүй гэж дугариг нүдээрээ Каупервудийг царайчилсан маягтай ширтэн хэлэв. Өөрөө Каупервудийг биширч ер нь түүнтэй санхүүгийн ажил төрлийн болон амин хувийн талаар ч гэсэн ойр дотно болохыг хичээдэг байна. Би энэ тухай бас бодож эхэлсэн юм. Гэвч тэр чинь, Фрэнк минь, ийм ажилд намайг бодох нь ээ их туршлагатай улс аа. Аль хэдий цагаас ч тийм ажил оролдсон улс бил ээ дээ. Харин би бол одоохондоо тэр талаар мэдэх юмаар тун багатай хүн шүү дээ гэв. 

	Каупервуд онц тоомсорлох царайгүй харагдавч дотроо инээд нь хүрч байна. 

	— За, санаа зовсны хэрэггүй, Жорж оо. Та бид хоёр тэдний мэдэж байгааг мэдэж болно, мэдэж ч байна. Тэднээс илүүгүй юм гэхэд доргүйгээр энэ ажлын учрыг олж болно. Би болж бүтэх юмны тухай ярьж байна. Таны сонирхоод байгаа энэ төмөр замын ажлын талаар аваад үзье л дээ. Бид хоёр үүнийг Вайкрофт, Стробик, Хармоны оролцоотойгоор хийхээс дангаараа доргүй явуулж чадахгүй яах вэ. Тэд нарын илүү мэргэн ухаан зарах нь ч гайгүй хэрэг. Тэдний оруулах мөнгө ч юу л базаав гэнэ, таныхаар л болох хэрэг. Тэдний хийж буй ажил гэвэл хууль тогтоох хурал, нутгийн захиргаанд уг асуудлыг оруулах л асуудал шүү дээ. Тэгээд тэд бас хууль тогтоох хуралд бусад хүмүүс, жишээлбэл надаас илүү олох юм юу ч алга. Бүх юм Рэлихентэй хийсэн гэрээнээс шалтгаална. Энэ ажилд зөвхөн тодорхой мөнгийг төсөвлөх хэрэгтэй. Стробикийн үүргийг гүйцэтгэж чадах хүн манай энэ хотод олон байна хэмээн Каупервуд нөхөрсөг бөгөөд нууц байдалтай үргэлжлүүлэн хэлэв. Уг нь нэг шугамыг хяналтдаа аваад Батлертай ярилцаж түүний нөлөөг ашиглаж, туслуулж болно гэж бодож байсан юм байж. Энэ нь Стробик болон түүний хамсаатныг номхотгох ёстой ажээ. 

	— Таныг хойд Пенсильванийн шугамын талаар саналаа өөрчлөхийг шаардаж байгаа хэрэг биш, тэгж ч болохгүй. Тэгэхдээ өөр арга сүв зөндөө байна шүү дээ. Алсдаа та бид хоёр нэг зүйлийг хамт хийж яагаад болохгүй бил ээ? Энэ бол та бид хоёрын хэн хэнд маань ашигтай. Хотын зээллэгийн талаар та бид хоёр муугүй ажилласныг хэн ч үгүйсгэхгүй биз ээ? 

	Тэд маш сайн ажилласан нь үнэн зүйл. Стинерийг юу тийм хүчтэй болгосныг дурдахгүйгээр зөвхөн түүний шинэ байшин, эзэмшил газар, дансы тооцоо, сайн хувцас хунар, ертөнцийг үзэх үзэл нь хүртэл өөрчлөгдсөн явдал цөм л хотын зэллэгийг Каупервуд амжилттай борлуулсантай холбоотой юм. Дурдсан энэ хугацаанд цуврал тус бүр нь хоёр зуун мянган долларын үнэ бүхий дөрвөн цуврал сугалааг гаргажээ. Цаг үеийн байдлаас болж ханш өгсөх, буурах үеийг тааруулан Каупервуд уул сугалааг эргэлтэд оруулж, худалдах буюу худалдан авах ажлыг чадамгай хийсний үр дүнд бараг гурван саяд хүргэжээ. Стинер ингээд нэг зуун тавин мянган долларын хөрөнгөтэй болсон байна. “Бага хүч зарж, их орлоготой болгож болох нэг шугам энэ хотод байна гэдгийг би мэдэж байна. Гагцхүү хойд Пенсильвани шугам шиг хэтэрхий богино юм. Үйлчилдэг газар нь ч шалихгүй. Тэрийг л цааш нь уртасгаж янзлах хэрэгтэй байна. Хэрэв та бид хоёр энэ шугамыг авч чадвал бид түүний захиргааг хойд Пенсильвани юм уу эсвэл өөр ямар нэг шугамын захиргаатай нийлүүлж чадах сан. Ийм янзаар бид контор, конторын ажилчин болон өөр олон юманд хэмнэлт хийж чадах сан. Нэг үгээр хэлэхэд мөнгөний их эргэлтэд их орлого олж болдог” гэж Каупервуд үргэлжлүүлэн хэлэв. Дараа нь яриагаа түр завсарлаж ирээдүйнхээ тухай бодон царс модон доторлогоотой жижигхэн сайхан албан тасалгааныхаа цонхоор гадагш харав. Тэр цонх нь урьд орон сууц байгаад дараа нь контор болсон нэг байшингийн ар талын хашаа руу харжээ. Хашаан дотор нь ногоо тачир ургажээ. Байшингийн улаан хана, эртний тоосгон хашаа, Каупервуд кубын худалдаачин, түүний авга ах Сенька хар арьстан португали зарц дагуулан ирж байсан тэр үед тэдний сууж байсан Нью-Йорк Маркет гудамжны байшинг санагдуулжээ. Авга ах нь тэнд хашаа руу хараад сууж байгаа харагдах шиг болжээ. 

	— “Ингэхэд яагаад та бид хоёр энэ шугамыг эзэмшиж болдоггүй бил ээ? Энэ ажлыг явуулахад санхүүгийн талаар хангаж чадна гэж би бодож байна. Хэчнээн мөнгө орно гэж та бодож байна вэ? гэж Стинер түүний хаясан өгөөшийг шүүрч үмхээд ихэмсгээр хэлэв. 

	Каупервудийн инээд дахиад хүрч байв. 

	— “Би одоо яг хэлж чадахгүй. Энэ асуудлыг сайн судлах хэрэгтэй байна. Хотын санхүүгээс их хэмжээний мөнгө авчхаад байгаа. Хотын зээллэгийг борлуулахад хэрэглэсэн хоёр зуун мянган доллар над дээр тоологдож байна. Тэгээд энэ шинэ ажилд хоёроос гурван зуун мянга илүү доллар орох гэж байна. Иймгүй бол ч...” 

	Каупервуд тус орны ерөнхий байдлаас шалтгаалахаасаа америк хүмүүсийн өөрсдийнх нь зан төрхөөс илүү шалтгаалдаг америк дахь жигтэйхэн гутрал уналтын тухай мөн биржийн газрын учир нь олдохгүй сандрал бачимдлын тухай бодож байв. 

	— “Хэрэв хойд Пенсильванийн шугамын ажил дууссан бол...” гэснээ эрүүгээ арчиж, торго шиг зөөлөн гилгэр сахлаа илэв. 

	— Энэ тухай надаас дахин асуусны хэрэггүй, Жорж, хүнд ярих ч хэрэггүй. Эхлээд би баримт сэлтээ сайн шалгаж үзье. Тэгээд дараа нь тантай ярина. Миний бодлоор бол хойд Пенсильванийн шугамыг дуустал энэ ажлыг түр хойшлуулмаар байна. Одоо ийм их ажлын хажуугаар өөр ажил нэмж хийхийг зүрхлэхгүй байна. Одоохондоо чимээгүй л бай, яах нь тодорхой болно” гэж хэлэхдээ Стинер их бодлого болж байгааг Фрэнк ажиглажээ. 

	Фрэнкийг ширээ рүүгээ эргэхэд Стинер бослоо. 

	— “Фрэнк ээ! энэ ажилд орох цаг боллоо гэж таныг шийдэхээр би танд хэрэгцээний чинь хэрээр л зээллэг нээж өгье. Та харин бэлэн болохоороо Стайерст мэдэгдээрэй. Тэр хүн танд чек явуулна. Биднийг удахгүй энэ ажилд орох ёстой гэж Стробик үзэж байна” хэмээн дуугарахдаа урьдын адил Каупервуд түүний дэмжлэгийг авч түүнд найдаж болох байсан боловч энэ ажилд орох онц сонирхолгүй байгаагийн учир юу бил ээ? гэж Стинер дотроо гайхан бодож байв. 

	— “Би энэ ажилд орно. Жорж над итгэ! Бүх юм ёсоор болно” гэж Каупервуд түүнд урам зориг оруулав. 

	Стинер бүдүүн хөлөөрөө өмднийхөө шулхнагийг засаж гараа Фрэнкэд сунгав. Шинэ санааныхаа бодолд автагдсан Стинер гадагш гарч явлаа. Каупервудтэй маргаангүй учраа ололцож чадвал баян хүн болно. Каупервуд бол бүтэлтэй хашир хүн. Түүний шинэ байшин, сайхан контор, өсөж байгаа нэр хүнд, Батлер болон бусад хүмүүстэй тогтоосон овжин холбоо зэрэг нь Стинерийг бишрүүлжээ. Морин трамвайн төмөр замын бас нэг шугам бий болох нь ээ! Тэрийг мөн хойд Пенсильванийг хяналтдаа авна даа! Хэрэв цаашдаа ийм замаар явбал амь даатгал, үл хөдлөх хөрөнгөний худалдаа хариуцсан жижиг төлөөлөгч байсан Жорж В. Стинер жинхэнэ том хөрөнгөтөн болно! Иргэний үүрэг, нийгмийн ёс суртахууны ойлголт байдгийг огт мартсан Стинер энэ мөрөөдлөө яаж биелүүлэхийг бодон гудамжаар алхан явлаа. 

	
Хорин хоёрдугаар бүлэг

	Каупервуд сүүлийн жил хагасын турш Стинер, Стробик, Батлер, муж улсын нярав Ван-Ностренд, Пенсильванийн сенатын гишүүн Харрисбургт “санхүүгийнхний төлөөлөгч” хэмээн нэршсэн Релихен болон тэр ноёдын дотно харилцаатай янз бүрийн банканд олон удаа итгэл найдвар төрүүлэхүйцээр үйлчилж байжээ. Стинер, Стробик, Вайкрофт, Харман, түүнчлэн өөрийнхөө хувийн тусын тулд Каупервуд хойд Пенсильванийн шугамтай холбогдсон бүх ажлыг хийсний үр дүнд энэ замын бүх тэмдэгтийн таван хувийг гартаа оруулж чаджээ. Стинерийн хамт арван долоо, арван есдүгээр гудамжны шугамын хувь нийлүүлсэн тэмдэгтийг худалдан авч бирж дээр дамласан байна. Каупервудийг гучин гурав дөрвөн настай байхад мянга найман зуун далан нэгэн оны зун түүний банкны контор хоёр сая доллароор үнэлэгдэж байсны дөнгөж хагас сая нь түүнд өөрийн нь эзэмшилд байв. Түүний өмнөх хэтийн төлөв нь богино хугацаанд америкийн баячуудтай өрсөлдөж чадах болно гэх итгэл найдвар түүнд төрүүлж байв. Нярав Стинерээр дамжуулан хот, түүний таван зуун мянга орчим долларын нийлүүлэгч нь болж байв. Муж улс ч нярав Ван Нострандаараа дамжуулан хоёр зуун мянган долларыг түүний дансанд нийлүүлжээ. Боуд, дамын худалдааны замаар хотын төмөр замын тэмдэгтээс таван мянган долларынхоор хүртэл панз гүйлгэж байжээ. Релихен ч мөн төдий чинээгээр панз үсэргэсэн байна. Улс төрийн бүхэл бүтэн бүлэг тэдний гар хөл бологсод мөнгөө дансанд нь хадгалж байлаа. Биржийн нарийн аргаар Эдвара Батлерын бэлтгэл мөнгийг нэг зуун мянган доллар хүртэл өсгөжээ. Каупервудийн янз бүрийн банканд барьцаанд хадгалуулсан зээллэг долоо найман зуун мянгад эргэлдэж байв. 

	Аалз шүлсээрээ өөртөө тор сүлжиж түүнийхээ учрыг маш сайн олдгийн нэг адил Каупервуд олон тийш ажлын холбоо тогтоож, түүнд огт самгардахгүй орчин тойрондоо болж байгаа зүйлийг соргогоор ажиж байв. Каупервудийн бүхнээс илүү сонирхож дурласан нэг ажил бол хотын төмөр зам, тухайлбал арван долоо, арван есдүгээр гудамжаар тавих төмөр замын хувь нийлүүлсэн тэмдэгтийг хяналтдаа авах явдал байв. Арван долоо, арван есдүгээр шугамын тэмдэгтийн ханш эрс буурахад Каупервудийн банканд Стинерийн нээсэн урьдчилгаа зээллэгийн ачаар Фрэнк өөртөө, мөн Стинерт тэр бүх тэмдэгтийн тавин нэгэн хувийг худалдан авах боломжтой болж уул шугамыг эрхэндээ оруулж чаджээ. Энэ зорилгоо биелүүлэхийн тул сүүлдээ санхүүгийнхний дунд нэршсэн “Онцгой” хэмээгч аргыг хэрэглэсэн учир өөрийн тогтоосон үнээр л хувь нийлүүлсэн тэмдэгтийг худалдан авах болов. Эхлээд төлөөнийхөө хүмүүсээр дамжуулан зохих хүү төлөөгүйгээс болж учирсан хохирлыг төлүүлэхийг шаардаж компанийнхаа эсрэг зарга мэдүүлэх болжээ. Төлөөний хүний гарт байгаа цөөхөн тэмдэгт компанийн дансыг шалган үзэх зээлдүүлэгчдийн хороо байгуулах шаардлагатай, эсэхийг хянаж үзэхийг хүсэж, шүүхэд өгсөн өргөдөл энэ компанийн тэмдэгтийг үндсэн өртгөөс нь гурав, тав, долоо, есөн хувиар доогуур худалдаж байсан биржийн зах руу тал бүрээс нь довтолж байсан зэрэг нь айсан хувь нийлүүлэгчдийг үнэт цаасаа бариад зах руу явахад хүргэжээ. Банкнууд уул шугамыг тун бүтэлгүй газар гэж үзээд энэ компаниас өрөө нэхэж эхэлсэн Каупервудийн эцгийн ажиллаж байсан банк энэ төмөр замын гол хувь нийлүүлэгчдийн нэгэнд удаан хугацааны зээллэг олгосноо буцааж төлөхийг шаардлаа. Дараа нь дахиад л төлөөний хүнээрээ дамжуулан томхон хувь нийлүүлэгчидтэй ойртож, тэр хүнд байдлаас гарах талаар тусламж үзүүлнэ гэж зуун долларын тэмдэгтийг дөчин хувиар худалдан авахаар боджээ. Энэ бүх золгүй явдлын эх сурвалжийг илрүүлэх боломж тэдэнд байгаагүй бөгөөд хэдийгээр үнэн байдалд нийцэхгүй боловч уул шугамыг маш замбараагүй байдалтай юм байж дээ гэж л таамагласан ажээ. Гэтэл тийм биш байлаа. Ямар ч гэсэн байя цаашаа гэж бодоцгоожээ. Каупервуд, Стинер хоёрт бэлэн мөнгө байсан. Тэр хоёр бүх тэмдэгтийн тавин нэгэн хувийг эзэмшигч нь болжээ. Гэхдээ хойд Пенсильванийн шугамыг аргалсан шигээ Каупервуд жижиг хувь нийлүүлэгчдийн гарт байсан бололцоотой бүх тэмдэгтийг сэмхэн худалдан авч тэмдэгтийн тавин нэгэн хувь түүний гарт орж, Стинер улмаар тэр хорин таван хувийн нь эзэмшигч болжээ. 

	Каупервуд амжилтаас толгой эргэх шахаж дээр үеийнхээ мөрөөдөл, тухайлбал уул шугамыг хойд Пенсильванийн шугамтай нийлүүлэн өөрчлөх, мөн шинээр гурван янзын тэмдэгт хуучин журмаараа гаргаж, хяналтын цөөн тэмдэгтийг үлдээн бүгдийг борлуулах, дараа нь олсон мөнгөөрөө хотын төмөр замын өөр шугамын тэмдэгт худалдан авч үнийг нь өсгөн худалдах боломжтой болсон байв. Товчоор хэлэхэд Каупервуд бол анхны зоригтой панзчин байгаад сүүлдээ баяжихын тул америкийн аж ахуйн бусад илүү чухал салбарыг гартаа булаан авсан дамын худалдаачны нэг байсан юм. 

	Хэд хэдэн шугамыг анх удаа нэгтгэхтэй холбогдуулан хоёр компанийг нийлүүлэх тухай яриа тараах, хууль тогтоох байгууллагуудаар хөөцөлдөн тэр хоёр шугамыг тэлж өргөтгөх зөвшөөрөл олж авах, хүний анхаарал татмаар худалдааны гоё зарлал дараа нь жилийн тайлангуудыг хэвлэж гаргах болон улам бүр өсөн нэмэгдэж байгаа баялгийн хэмжээгээр тэмдэгтийн үнийг биржийн газар эрс өсгөх зэрэг зүйлийг багтаасан төлөвлөгөөг Каупервуд зохиожээ. Энэ ажлын хэцүү бэрхшээлтэй тал нь ийм олон тэмдэгт (таван зуу мянга илүү үнэтэй) борлуулах тааламжтай нөхцөл бүрэлдүүлэх явдалд оршиж байлаа. Тэгээд бас таван зуун мянгын тэмдэгтийг өөртөө үлдээхэд маш их мөнгө шаардагдах болно. Ийм нөхцөл байдалд хувь нийлүүлсэн тэмдэгт эзэмшигч хүн биржийн газар нүд хуурахын тул хуурамчаар тэмдэгт худалдан авч түүгээрээ хүмүүсийн эрэлт хүсэлтийг сэргээх арга хэрэглэх төдийгөөр зогсох биш, харин тэр хуурамч эрэлт хүсэлт нь олон түмнийг мэхэлж, тэмдэгт эзэмшигч өөрөө маш ихийг борлуулах бололцоотой болдог байна. Тэгээд тэрхүү үнэт цаасны эзэн бүх тэмдэгтээ худалдахын тул уул цаасны ханшийг удаан үргэлжлүүлэх хэрэгтэй болдог. Жишээлбэл: Каупервуд таван мянган тэмдэгт худалдаад таван мянгыг нь өөртөө үлдээжээ гэхэд худалдсан тэмдэгтийнхээ ханшийг хэвээр хадгалж байхын тул бүх хүчээ шавхах хэрэгтэй болно. Тэгэхгүй бол түүний гар дээр үлдсэн тэмдэгтийн үнэ зайлшгүй буурах аюулд учирна. Хэрэв ердийн заншлаар банканд тэмдэгтээ барьцаанд хадгалуулан олсон мөнгөө өөр газар ашиглаж байсан бол түүний тэмдэгтийн ханш буурах үед банк эрх ашгаа хичээж зөрүүгийн үнэ буюу эсвэл өрөө бүрэн төлөхийг шаардах болдог. Энэ нь түүний бүх заль мэх бүтэлгүй болж, сүйрэх аюулд орно гэсэн үг. Ханш нь тасралтгүй гуйвж байсан хотын зээллэг цаас гарсантай холбогдуулан Каупервуд санхүүгийн нарийн компанит ажлыг явуулжээ. Уул цаасны ханшны гуйвах дайвахыг Каупервуд талархаж байсан. Учир нь үүний үрээр өөрөө хөрөнгөжиж байлаа. 

	Өөртөө авсан тэр нэмэлт дарамт Каупервудийг урьдынхаасаа хоёр дахин илүү сонор сэрэмжтэй байхыг шаарджээ. Тэмдэгтээ өндөр үнээр худалдаад Каупервуд хотын нярваас зээлдэн авсан мөнгөө эргүүлэн төлж чадна. Каупервудийн хувийн тэмдэгт түүний алсын хараа, ирээдүйгээ мөнгө болгон хувиргах чадвар, сайн зохиосон төлөвлөгөө, тайлангийн үр дүнд нэрийдсэн үнэтэйгээ тэнцэх буюу ялимгүй бага байж ч болно. Морин трамвайн төмөр замын өөр шугамд хувь нийлүүлэх мөнгө түүнд бий болно. Хотын төмөр замын системийн бүх удирдлагыг гартаа авч саятан болох нөхцөл Каупервудэд бүрэлджээ. Тухайн шугамыг уртасгах буюу нэмж барих үед Каупервуд биеэ даасан байгууллага буюу компанийг байгуулж байсан нь түүний алсын хараа хурц ухааныг гэрчилж байв. Ийм янзаар хоёр гурван бээр урт шугам эзэмшин, түүнийгээ мөн тэр гудамжны нь дагуу цаашид дахин хоёр гурван бээрээр уртасгахыг хүсжээ. Энэ шинэ өргөтгөлийг тэр үеийн хувь нийлүүлсэн нийгэмлэгтээ шилжүүлээгүй бөгөөд тэр нэмэгдсэн хоёр гурван бээр замыг хянаж байх шинэ компанийг байгуулжээ. Тэр байгууллагыг тэр өөрөө тодорхой мөнгөөр санхүүжүүлж түүгээрээ шинэ зам барих, тоноглох болон ашиглалтад оруулах бололцоо олгоно. 

	Каупервуд түүнийг дуусгаад хувь нийлүүлсэн сүүлчийн байгууллагыг анхныхаа компанид нэмж оруулж байсан бөгөөд энэ зорилгоор анхныхаа компанийн үнэт цаасан тэмдэгтээ улам ихээр гаргаж, түүнийгээ олон түмэнд борлуулах аргыг урьдчилан хангадаг байв. Түүний төлөө ажиллаж байсан ах дүү нар нь ч тэр олон байгууллагын учрыг олдоггүй байсан бөгөөд түүний тушаалыг сохроор биелүүлдэг байжээ. Заримдаа Жозеф тэвдсэн байдалтайгаар Эдвардад “Фрэнк юу хийж байгааг би тааварлаж байна” гэж ярьдаг байв. 

	Нөгөө талаар Каупервуд төлөх бүрэн чадалтайгаа нийтэд харуулахын тул түүний хүлээсэн үүрэг цаг тухайдаа эсвэл хугацаанаасаа өмнө ч болсон төлөгдөж байгаа эсэхийг байнга анхааран ажигладаг байлаа. Сайн нэр хүнд, тогтвортой байдлаас илүү үнэтэй юм юу ч байгаагүй. Түүний алсын хараа, болгоомжтой байдал, нягт нямбай ажиллагаа банкны эздэд маш таалагджээ. Тэр Каупервудийг урьд өмнө нь тааралдаж байсан хамгийн зөв бодолтой, алсын хараатай хүмүүсийн нэг гэж боддог байсан. 

	Олсон амжилтдаа ташуурсан Каупервуд санхүүгийн нарийн үйл ажиллагааны талаар бага санаа тавих болсон учир 1871 оны хавар зуны хооронд түүний хөрөнгө нэг ч их сүйдтэй аюулд учраагүй боловч нэлээд сарнисан байв. Бүх бодол санаагаа хэрэгжинэ гэж бат итгэсэн Каупервуд эцгийгээ хотын төмөр замтай дамын худалдаа хийх ажилд оролцуулах, үндэсний Гуравдугаар банкны хөрөнгийг ашиглаж, түүнд зарим зээллэг олгож байх, мөнгөөр гачигдсан үед санхүүгийн талаар тусламж үзүүлж байхыг ятгажээ. Эхлээд Каупервудийн эцэг бага зэрэг уцаарлаж, итгэл муутай байснаа цаг үе алгуурхан өнгөрөхөд энэ нь түүнд зөвхөн орлого л оруулж байсан учир хөгшин Каупервуд урам зориг орж, илүү итгэлтэй болжээ. 

	“Фрэнк! Чи арай хэтэрч байгаа юм биш биз? Сүүлийн үед чи маш их мөнгө зээлж байна шүү!” гэж эцэг нь нүднийхээ шилний дээгүүр хүүгээ харж заримдаа хэлдэг байв. 

	“Хэрэв мөнгөө тоолж үзвэл урьдахаас илүү зээлдээгүй, аав аа, бага зээл авч их ажлыг хийж болохгүй гэдгийг та надаас доргүй ойлгож байгаа шүү” 

	— “Тэр ч тийм дээ, гэхдээ... жишээлбэл Грин, Каутсын шугамыг аваад үзье л дээ. Энд чи хэчнээн олон тэмдэгт худалдан авлаа даа” 

	— “Муу юм болохгүй. Энэ компанит ажлын байдлыг би сайн мэдэж байна. Хувь нийлүүлсэн тэмдэгтийн үнэ удалгүй өсөх ёстой. Би түүнийг нисгэчихнэ. Хэрэв хэрэгтэй гэж үзвэл үүнийг бусад шугамтайгаа нийлүүлнэ ээ” 

	Каупервуд хүү рүүгээ ширтэж. Ийм зориг самбаа арга мэхтэй хүнийг урьд нь үзээгүй гэж бодно. 

	— “Аав минь санаа зовсны хэрэггүй. Хэрэв санаа зовж байгаа бол миний хонжворт сугалааг захиал, ямар ч банкны эзэн миний тэмдэгтийг авч над мөнгө өгнө. Харин би хүүг нь танай банканд ороосой гэж бодсон юм” 

	Хенри Каупервудийг бүрэн итгүүлсэн учир хүүтэйгээ маргах юм гарсангүй. Түүний банк Фрэнкэд их зээллэг олгосон боловч тэр нь бусад банканд олгодгоосоо илүүг өгсөнгүй. Хүүгийнхээ байгууллагад оруулсан түүний хувийн хөрөнгө оруулалтын тухайд гэвэл Фрэнк чухал үед урьдчилан мэдэгдэнэ гэж амлажээ. Фрэнкийн дүү нар хэзээд ахынхаа заавраар явж байсан болохоор одоо тэдний эрх ашиг түүний хувийн эрх ашигтай салшгүй холбоотой ажээ. 

	Мөнгөн санхүүгийн талаар байнга амжилт олж байсан Каупервуд маш цамаан амьдрах болжээ. Каупервудийг урлагт дур авьяастай тэгээд түүнийг их мөнгөтэй гэж дуулаад Филадельфи хот дахь хуучны ховор зүйл худалддаг хэсэг хүмүүс гэрийн мебель, орны хивсэн аравч, хивс, америкийн болон гадаадын нэрт зураачдын уран бүтээлийг түүнд худалдахаар бие биеэсээ өрсөнө. Каупервудийн өөрийнх нь байшинд ч эцгийнх нь байшинд ч ийм зүйлийн чимэглэл дутмаг бөгөөд бас Каупервуд гоёхыг бодож байсан түүнд хамаарах өөр нэг байшин хойд аравдугаар гудамжинд байсан. Эйлин эцэг эхийнхээ байшинг үргэлж голж байв. Хэдийгээр өөрөө тайлбарлаж чадахгүй орчин тойрондоо байгаа гоёмсог зүйлийг хараад дурладаг нь Эйлиний онцлог шинж ажээ. Тэр хоёрын нууц уулздаг байраа аятайхан гоёл, тавилга хэрэгсэлтэй байлгахыг ихэд хүснэ. Тордсоор байгаад сүүл сүүлдээ жинхэнэ эрдэнэсийн сан болгож хувиргасан байна. Зарим өрөө тасалгаа нь Фрэнкийн өөрийнх нь байшингийн тавилаас ч илүү гоёмсог болжээ. Дундад зууны үеийн сүмийн ховор хувцас, хивс, орны аравч зэргийг тэндээ цуглуулжээ. Английн Георгий вангийн үед маш сонирхож байсан бөгөөд Италийн сэргэн мандалт, Францын Людовик ХIV-ийн нөлөөгөөр дээрх хэлбэрийг бага зэрэг өөрчилсөн Чиппендель Шератон болон Хеплуайт нарын маягийг хослуулсан тавилга худалдан авчээ. Шаазан, баримал, грек ваарын сайхан загвар, зааны ясаар сийлбэрлэж хийсэн япон эдлэлийн дур булаам цуглуулгатай танилцжээ. 

	Гадаадаас урлагийн бүтээлийг оруулах ажлаар мэргэжсэн “Кейбя, Грей хоёрын пүүсийн эздийн нэг Флетчер Грей гэгч Каупервуд дээр нэг өдөр ирж орны арван дөрөвдүгээр зууны үеийн аравчийг авна уу гэжээ. Хуучны ховор нандин юм цуглуулах хорхойтой тэр хүн, Каупервудэд нөлөөлж түүнийг сайхан юманд дурладаг болгов. 

	“Цэнхэр шаазангийн нэг өнгө тавин үетэй байдаг юм шүү, Ноён Каупервуд, Перс, армян, араб, флиманд, өнөөгийн польш, мажарын гэх мэтээр хамгийн наад зах нь хивсэнд долоон янзын чиглэл, буюу долоон үе байдаг. Хэрэв та энэ ажлыг сонирхвол хивсний бүрэн (нэг үе юм уу бүхэл үед хамаарагдах) цуглуулгыг олж ав гэж танд зөвлөхийг би бодсон юм. Хэчнээн сайхан ажил вэ? Би тэдний заримыг нүдээрээ үзэж, заримыг нь номоос уншиж мэдсэн юм” гэж Грей ярьжээ. 

	“Та надыг итгүүлж ядах юу байсан юм. Би ч танаас юм уу эсвэл урлагаас болж нэг л сүйдэх байх аа. Би өөрөө ч бас угаасаа урлагт элэгтэй хүн. Элсворт, Гордон, Стрейк (энэ бол түүний найз, уран зурагт бас маш их дуртай хорхойтой залуу юм) та нарын хооронд би л балрах нь дээ. Стрейкт нэг сайхан бодол бий. Тэр хүн надыг янз бүрийн чиглэл, үед хамаарагдах шилдэг зүйлийн загварыг цуглуул, тэгээд бас урлагийн чиглэл, үе тус бүрийн онцлогийг харуулах ховор нандин зүйлийг ол гэж байна. Нэртэй том зураачдын бүтээл их үнэтэй болж байна. Миний хэдэн зуун мянгаар худалдан авсан зургууд удахгүй хэдэн саяар үнэлэгдэх болно. Гэхдээ америкийн зураачдын зураг хэрэггүй гэж зөвлөж байна” гэж Каупервуд хариулав. 

	“Өрсөлдөгчөө магтах сонирхол над байхгүй боловч, тэр хүнийх зөв гэж би бодож байна. Харин энэ ажилд асар их мөнгө орно шүү” гэж Грей чанга дуугарав. 

	“Нэг их ч биш ээ. Нэгмөсөн хийгээд дуусгачихгүй хэрэг. Энэ бодлоо хэрэгжүүлэхэд олон жил хэрэгтэй болно. Одоогоор янз бүрийн үед хамаарагдах хамгийн сайхан загвар олж, дараа нь тэр чиглэлээр илүү сайхан юм олдвол солио хийж болно гэж Стрейк үзэж байна. 

	Каупервуд гадаад байдлаараа тайван мэт боловч дотроо үргэлж шинэ зүйл хайж байдаг хүн байжээ. Эхлээд түүний ганц эрхэмлэдэг зүйл бол эд баялаг, эмэгтэй хүний гоо сайхан хоёр байсан бол сүүлдээ урлагт дурлаж эхэлсэн. Үүрийн анхны ягаан туяа тэнгэрийн хаяанд тусах шиг түүний толгойд урлаг тусжээ. Эмэгтэй хүний гоо сайхныг амьдралын хамаг сайхан юмаар бөөцийлөх ёстой бөгөөд агуу гоо сайхан юмны ганц зохимжтой дэвсгэр нь их урлаг болох ёстой гэж ойлгож эхэлжээ. Залуугийн цогийг бадрааж, амьдралдаа гялалзаж яваа охин Эйлин Батлер сайхан юманд дурлах эрмэлзлийг Каупервудэд урьд өмнө нь байгаагүй ихээр сэргээжээ. Бидний бахархлын зүйлийг бүрдүүлэх юм болгон бидэнд ямар хэмжээгээр нөлөөлдгийг хэн ч мэдэхгүй учир зан байдлын харилцан үйлдэлцлээр бий болох нарийн нарийн үйл ажиллагааг тодорхойлох боломжгүй юм. Каупервуд Эйлин хоёрын хайр дурлал нь шилэн савтай цэвэр усанд будгийн дусал дусаасан юм уу бүр нарийвчлан хэлбэл химийн урвалд химийн үл мэдэх нэг бодис нэмснээс ялгаа багатай юм. 

	Товчоор хэлбэл, Эйлин хэдий залуу боловч яриангүй чамбай зоригтой хүн юм. Нэр алдрын хойноос бараг ухаан жолоогүй хөөцөлддөг зан нь нэг ёсондоо гэр орныхоо барагтайхан байдалд харшлахад хүрчээ. Батлерын гэр бүлд төрөөд олон жилийн турш урлагийн эсрэг бүдүүлэг бэртэгчин үзэлд автагдан тэр үзлийн үүднээс амьдралыг хардаг байсан бол Каупервудтэй танилцсанаас хойш хөрөнгө хогшил, нийгмийн дээгүүр байр суурь зэргийн хүнд заяагдсан бөгөөд урьд өмнө нь түүний зүүдэнд ч ороогүй байсан амьдралын олон сайхан юмны тухай мэдэж авчээ. Фрэнк Каупервудийн эхнэр болж ирээдүйд язгууртны амьдралаар амьдрах сайхан бодол Эйлиний ухаан санаанаас гарахаа больжээ. Удаан цагаар уулзаж ярилцаж байхдаа Фрэнкийн тод тайлбар ойлгомжтой сургамжийг сонссон Эйлин түүний хурц саруул ухааныг бишрэн бахархахгүй байж чадсангүй. Санхүү, урлаг, нийгмийн байдлын талаар түүнд сайхан мөрөөдөл төрж, алсдаа ихийг бодох болжээ. Хамгийн чухал нь Фрэнк Эйлинд, Эйлин Фрэнкэд хайр сэтгэлтэй болжээ. Жаргалдаа ташуурч, толгой нь эргэж байсан удаа Эйлинд бий. Тэр үед Филадельфи хотод эцгийг нь хог цэвэрлэгч (хуучин танилууд нь “өтний цох” гэнэ) гэж нэрлэж байжээ. 

	Гэрийн доторх бүдүүн борог байдлаа өөрчлөх гэсэн чармайлт нь хоосон болж нийгмийн дотор эзлэх өндөр байр суурь, нэр хүндийн “Sаnсtum Sаnсtоrum7“ шиг санагдах хээнцэр ганган орд харшид орох найдваргүй болсон зэрэг нь залуу халуун насандаа яваа Эйлинд төрсөн эцгийнхээ гэр орныг үзэн ядах сэтгэлийг төрүүлжээ. Каупервудийнтай адилтгамаар юм өөрийнд нь юу ч алга! Хайртай эцэг нь даанч бүдүүлэг санагдана. Гэлээ ч гэсэн энэ хайр сэтгэлийг нь булаасан эрхэм хүн Эйлинд дурлаж, тэр ч бүү хэл ирээдүйнхээ эхнэр хэмээн харах болжээ. Бурхан минь, бүтэлгүй болбол яана даа! Анх эхлээд Каупервудийнхээр дамжуулан Эйлин язгууртан залуучууд, ялангуяа нийгэмд түүнээс дээгүүр байр эзлэх эрэгтэйчүүдтэй танилцаж, тэдний сонирхлыг гоо сайхан үзэмж, баян өв хөрөнгөөрөө татна гэж найдаж байжээ. Гэвч тэр найдвар нь биелсэнгүй. Хэдийгээр Каупервудийнхэн урлагт сонирхолтой хөрөнгө чинээ өсөж байгаа ч гэсэн нийгмийн дээд давхаргын явцуу хүрээлэнд орж чадаагүй байлаа. Үнэндээ тэд анхны алхам хийсэн боловч тэнд хүрэх болоогүй ажээ. 

	Гэхдээ Эйлин хүнд байдлаас гарч сайхан ирээдүйд хүрэхэд Каупервудийг түүнд тусална гэж тааварлах болжээ. Түүнийг ирээдүйд одоогоор өөрөө ч төсөөлөн бодоогүй ийм өндөрт гарах хүн гэж Эйлин итгэж байлаа. Эйлиний хүсэн мөрөөдөж байснаас илүү зүйлийг хийх агуу их авьяас чадвар түүнд хадгалагдан буй ажээ. Эйлин нийгмийн дунд сайхан юм, гялалзсан эд хэрэглэж, дээгүүр байр суурьтай байх хүслээр дүүрэн байв. Хэрэв тэр хүнтэй амьдралаа холбож чадвал Эйлиний хүсэл мөрөөдөл бүгд биелэгдэх байлаа. Үнэндээ тэр хоёрын зам дээр давахын аргагүй мэт бэрхшээл байсан боловч тэр хоёул хүссэндээ хүрэх хатуу зоримог хүмүүс юм. Хоёул зан араншны хувьд анхнаасаа нийлж, хоёр ирвэс уулзсан юм шиг л болжээ. Эйлиний шулуун зоригоор илэрсэн боловсорч гүйцээгүй санаа бодол нь Фрэнкийн зоригтой эрмэлзлээс дутахгүй байлаа. 

	“Аав ер нь олигтой аж төрж чаддаггүй хүн байх гэж би бодох юм. Гэвч түүний ч буруу биш юм. Өөрөөр яая ч гэх вэ дээ? Яаж ч чадахгүйгээ өөрөө мэднэ. Тэгээд намайг мэднэ гэж боддог байх. Тэр муу байшингаас нь гаргах гэж оролдоод би олон жил болж байгаа юм шүү. Байшингаа нэг өөрчлөх хэрэгтэй болсныг өөрөө мэдэж байгаа л даа, гэхдээ байшин солилоо гээд ч олигтой юм болохгүй шүү дээ” гэж Эйлин түүнд нэг өдөр яриад дуугүй болон эгц, хурц зоримог харцаар Фрэнкийг ширтэв. Эртний баримал мэт өө сэвгүй цутгамал шиг царай төрх байдал, зоримог харц Фрэнкэд сайхан харагдана. 

	“Санаа зовох хэрэггүй, хайрт минь, юу байх вэ? Бүгдийг нь мөд янзалчихна. Би яасхийгээд аргалчихъя даа гэж бодоод арга замаа олохгүй л байна. Ингээд хэзээ ч юм Лилианд шууд хэлэхээс дээр юм алга. Дараа нь цааш яахыгаа бодсон маань дээр байх гэж бодлоо. Хүүхдүүдээ зовоохгүй байхыг бодно. Тэднийг сайн хангаж байх бололцоо над байна. Лилиан надаас зууралдаад байхгүй өөрөө мэд гэвэл над гайхах юм алга. Олны аманд орохыг Лилиан бодохгүй биз. Энэ бүгдийг мань эр гагцхүү ажил хэргийн байдлаас, тэгэхдээ бүр эр хүний санаанд л багтаж болох бодлоор тооцож. Лилианий хүүхдүүддээ хайртайг нь далимдуулж байв. 

	Эйлин тунгалаг нүдээрээ асуусан, эргэлзсэн маягтайгаар Каупервудийн өөдөөс харав. Эйлинд эхнэр хүүхдийг нь өрөвдөх сэтгэл огт алга гэж хараахан хэлж болохгүй боловч тухайн үед тийм өрөвч сэтгэлийн хэрэгцээгүй болсон байж таарна. Лилиан түүнтэй хэзээ ч нөхөрсөг байгаагүй. Тэр хоёр юмыг хэтэрхий ялгаатай өөр өөрөөр үздэг байжээ. Хатагтай Каупервуд энэ залуу хүүхэн хамраа сөхөж “биеэ тоож” байгаагийн учрыг хэзээ ч ойлгохгүй байсан. Харин Эйлин Лилианы яахаараа ийм үлбэгэр дорой авгай байдаг бил ээ? гэж бодон гайхна. Морь унаж давхих, тэргэнд сууж явах, бүжиг хийж хөгжилдөх, бас тэгээд хамар сөхөж даажигнах, үг шөргөөх элдвээр аашилж маяглаж явах учиртай биш үү? Гэтэл ийм залуу сайхан эрийн эхнэр байж (өөрөөс нь таван насаар эгч, хоёр хүүхдийн эх энэ бол бага хэрэг) Лилианд урам зориг, сэтгэлийн баясал, амьдралын цог жавхаа огт байхгүй даанч уруу царайтай авгай юм даа. Ерөөс энэ хүүхэн Каупервудэд огт тохироогүй гэргий. Каупервудэд залуу золбоотой Эйлин шиг авгай л таарна. Хувь заяа тэр хоёрыг холбож өгөх байх. Тэгвэл хэчнээн сайхан амьдрал тэр хоёр зохиох бол!

	“Ээ, Фрэнк, хэрэв бид хоёр зорьсондоо хүрч чадвал даа. Чи юу гэж бодож байна? Чадах бол уу?” гэж Эйлин байн байн асуудаг, ярьдаг байлаа. 

	“Чадах бол уу?” гэнэ ээ. Яагаад чадахгүй байх вэ? Энэ түр зуурын асуудал. Хэрэв би Лилианд бүгдийг шууд хэлбэл тэр өөрөө намайг үлдээсэй гэж хүсэхгүй болно. Болгоомжтой л бай! Хэрэв чиний эцэг юм уу, ах дүү нар чинь сэжиг авбал наад зах нь манай хотоор нэг шуугиан дэгдэнэ шүү дээ. Тэд чинь намайг нэг бол доор нь ална, нэг бол миний хамаг ажил төрлийг баллахыг бодно доо. Чи юу хийж байгаагаа сайн бодсон биз?” 

	— Би энэ тухай дандаа бодож явдаг. Юмыг яаж мэдэх вэ, юм болбол би бүгдийг үгүйсгэнэ. Тэд ямар ч баталгаа гаргаж чадахгүй. Хэзээ ч болтугай би чам дээр очно. 

	Тэр хоёр аравдугаар гудамжны байшинд байхдаа ингэж ярилцжээ. Ухаангүй дурласан Эйлин Каупервудийн хацрыг хуруугаараа энхрийлэн илж байлаа. 

	— Би чиний төлөө яахаас ч буцахгүй хайрт минь. Хэрэгцээ тохиолдвол чиний төлөө үхэхэд ч бэлэн байна. Би чамд л хайртай даа” гэж Эйлин хэлэв. 

	— За, хайрт минь, ямар ч аюул алга. Чамд үхэх аюул ч тулгарахгүй. Гэхдээ болгоомжтой л байгаарай. 


Хорин гуравдугаар бүлэг

	Каупервуд, Эйлин хоёр нууц ханилсаар хэдэн жил өнгөрөхөд тэр хоёрын дур хайр нь суларсангүй. Харин улам бэхжиж байсан тэр үед гэнэт ширүүн салхи шуурга шиг юм болжээ. Тэр салхи шуурга шиг юм огт санамсаргүй байтал цэлмэг тэнгэрээс гэнэт аянга буух адил боллоо. Энэ бол анх эхлээд Филадельфи хотоос алс хол гарсан түймэр (1871 оны аравдугаар сарын 7-нд Чикаго хотноо гарсан их гал түймэр) байжээ. Энэ хот, ялангуяа түүний худалдааны том район үнсэн товрог болтлоо шатжээ. Уул түймэр агшин зуурын дотор америкийн янз бүрийн хотод санхүүгийнхний дунд удаан биш боловч учраа олохгүй их сандрал төрүүлжээ. Хагас сайн өдөр дэгдсэн түймэр банк, худалдааны газар, усан онгоцны буудал, төмөр замын агуулах, орон сууцны бүхэл бүтэн хорооллыг устгасаар гурав дахь өдөр хүртэл эрч нь сулрахгүйгээр үргэлжлэв. Даатгалын компаниуд хүнд хохиролд учирч тэдний ихэнх нь төлбөрийг зогсоожээ. Үүний уршиг нь өөр хотын үйлдвэрийн эзэд, Чикаготой холбоотой байсан бөөнөөр худалдаалагчид, мөн түүнчлэн Чикагогийн худалдаачдад хүндээр тусаж байв. Олон жилийн турш тус тивийн ямар ч хоттой Чикаго хотыг мөр зэрэгцүүлж байсан үзэсгэлэнт сайхан байшин барилга, орд харшийн эзэд буюу түрээслэгч зүүн муж улсын олон хөрөнгөтөн асар их хохиролд учирчээ. Чикаго хоттой харилцах, тээвэр харилцааны байдал ярвигтай болж Нью-Йоркийн Уол-Стрит, Филадельфийн гуравдугаар болон Бостоны Стэйт Стрит гудамжныхан анхны мэдээг олж үзмэгцээ байдал их ноцтой болсныг дор нь гадарлажээ. Анхны мэдээ биржийн газар хааснаас хойш оройтож ирсэн тул хагас, бүтэн сайнаар юу ч хийж болохгүй байжээ. Харин нэг дэх өдөр болоход мэдээ тасралтгүй ирэх болж төмөр замын, улсын хотын, нэг үгээр хэлэхэд бүх төрлийн үнэт цаасыг хадгалагчид бэлэн мөнгө олж авах гэж тэмдэгтүүдээ зах дээр гаргаж эхэлжээ. Банкнууд мэдээж хэрэг өр ширээ нэхэж эхэлсэн. Энэ бүгдийн уршгаар үүнээс хоёр жилийн өмнө “Уол Стрит” “Ханан Гудамж” -д болсон “Хар баасан гараг8“ -тай тэнцэхүйц их сандрал тэвдэлд биржийн газар оржээ. 

	Тэр гал гарах үеэр эцэг хүү хоёр Каупервуд хотод байсангүй. Тэр хоёр банкны хэд хэдэн түнштэйгээ хотоос гарч морин трамвайн төмөр замыг хот хавиар өргөтгөх чиглэлтэй танилцах, түүнтэй холбогдуулан сугалаа гаргах асуудлаар явсан юм санж. Тэд шугам тавих газрынхаа ихэнхээр морин тэргээр явж явж бүтэн сайны орой Филадельфид буцаж ирэхэд сонин худалдагч хүүхдүүд:

	“Аваад байгаарай! Сонины тусгай дугаар! Тусгай дугаар! Чикагогийн их гал түймрийн тухай! “Аваад байгаарай! Тусгай дугаар! Тусгай дугаар! Чикаго шатаж байна! Тусгай дугаар!” гэж уртаар уянгалуулсан, ёрын муухай, зүрх өвдмөөр хашхирч байжээ. Хот бүтэн сайны бясалган залбирах байдалд орж, агаар болон модны навчсыг ажвал зун цаг нэгэнт өнгөрсөн шинжтэй тэр уйтгарт орой үдшийн бүрэнхийгээр хүмүүс ямар нэг муу ёр зөгнөн зүрх шимшрэм байжээ. 

	“Ээ, жаал аа! Юу болов? Чикаго шат аа юу?” гэж Каупервуд уранхай муу хувцастай, баглаа сонин сугандаа тэвэрсэн жаал хүү гудамжны булан тойрч хашхиран байхыг хараад асуув. 

	Каупервуд сониныг авахдаа эцэг рүүгээ мөн хамт явсан хүмүүсээ учиртайхан хараад гарчгийг нь гүйлгэн харангуутаа маш их гайтай юм болж байгааг агшин зуур ойлгожээ. 

	 

	“ЧИКАГО ГАЛД АВТЖЭЭ!

	 

	ӨЧИГДӨР ОРОЙНООС ЭХЛЭЭД ХОТЫН ХУДАЛДААНЫ РАЙОН ГАЛЫН ДӨЛД АВТАГДАН УЛАЛЗСААР БАЙНА! БАНК ХУДАЛДАА, АЛБАН ГАЗРЫН БАЙШИНГУУД ҮНС БОЛОН ХУВИРЧ БАЙНА! ӨНӨӨДРИЙН ГУРВАН ЦАГААС ХОЙШ ШУУД ЦАХИЛГААН ХОЛБОО ТАСАРЧЭЭ. ТҮЙМРИЙГ ТҮРГЭН ДАРАХ НАЙДВАР АЛГА.” 

	 

	“Маш ноцтой юм болж байна” гэж Фрэнк Каупервуд хамт явсан хүмүүстээ тайван маягаар хэлсэн боловч түүний харц, дууны өнгөнд хүйтэн захирангуй байдал тодорч байв. Дараа нь эцэгтээ хандаж “Хэрэв ихэнх банк биржийн газар нэг зэрэг ажиллахгүй болбол энэ нь сандрал үймээнд хүргэнэ гэж хэлэв. Каупервуд өр төлбөрийн тухай дотроо маш түргэн бодож тооцоолж байв. Эцгийн банканд хотын төмөр замын нэг зуун мянган долларын тэмдэгтийг жаран хувиар хотын захиргааны тавин мянган долларын сертификатыг далан хувиар барьцаанд хадгалсан. Эцэг нь тэр үнэт цаасыг биржийн нарийн аргаар худалдуулахаар дөч гаруй мянган долларыг бэлнээр олгосон. Дрексель компанийн банк зуун мянган долларын зээллэг олгосон бөгөөд банкны эзэд гэнэт сайн санаа эс гаргавал зайлшгүй өрөө нэхэж эхэлнэ. Жей Кук Компанид нэг зуун тавин мянган долларын өртэй. Тэд бас л өрөө нэхэх нь дамжиггүй, дөрвөн жижиг банк биржийн гурван компанид тавин мянган доллар өгөх ёстой. Түүнээс гадна хотын няравтай хуйвалдаж хотын санхүүд таван зуун мянган долларын төлбөртэй болсон. Хэрэв энэ хэрэг илэрвэл маш их маапаантай юм болно. Хотын нярав өөрөө түүний конторт хоёр зуун мянган долларын хувь нийлүүлжээ. Бас тэгээд нэг зуугаас таван зуу, арван мянга хүртэлх жижиг тооцоо өр зөндөө байна. Биржийн газрын тэр сандралын улмаас зөвхөн хадгалуулсан мөнгө нэхэгдэж, зээл мөнгийг төлөхөөр зогсохгүй, харин үнэт цаасны ханшинд хүчтэй цохилт болно. Үнэт цаасаа яаж борлуулах вэ? гэх мэтийн юм толгойд нь эргэлдлээ. Үндсэн өртгөөс нь нэг их доогуур биш худалдах ямар арга байгааг хайхгүй бол хамаг ажил нь баларч, хоосрох аюул зайлшгүй тохиолдох байлаа. 

	Каупервуд тус бүр ёрын муу бодолд автсан нөхөдтэйгөө салах ёс гүйцэтгэж байхад толгойд тийм олон юм түргэн түргэн бодогдлоо. 

	— Аав аа, та гэртээ харьж бай. Би хэдэн цахилгаан явуулъя. (Тэр үед утсан харилцаа гараагүй байсан юм) Би мөд очно. Тэгээд зөвлөж ярилцъя. Хэрэг биш болж байх шиг байна. Ярилцаж шийдтэлээ хүнд юм ярьсны хэрэггүй шүү. Та бид хоёр юуны өмнө яах төлөвлөгөөгөө боловсруулах хэрэгтэй байна. Өвгөн Каупервудийн санаа маш их зовж сандарсан байдалтай сахлаа мэрнэ. Хүүгийнхээ хэрэгт их оролцсон учир хэрэв түүнийг сүйрвэл яадаг бил ээ? гэж бодно. Хүүгийнхээ хүслийг биелүүлэхийн тул албан тушаалаа хортой ашиглаж хэтрүүлсэндээ өвгөн айж царай нь зэвхийрч байв. Хэрэв Фрэнк маргаашийн дотор түүний банкнаас олгосон нэг зуун тавин мянган долларыг яаралтай төлж чадахгүй бол бүх л хариуцлага хөгшин дээр буух байжээ. Нөгөө талаар Фрэнк хотын няравтай будилаантай холбоо тогтоож, түүний зууч болж байсан, мөн биржийн газар үнэт цаасны ханшийг ганцаараа буулгахгүйгээр барьж чадахгүй болсон зэргийг сайн бодож ойлгожээ. Энэ байдлаас гарахад түүнд туслах ёстой хүмүүс өөрсдөө Фрэнкээс дээргүй байдалд ороод байв. Ерөнхий байдал маш ёозгүй болжээ. Дрексель Компани сүүлийн үед төмөр замын тэмдэгтийн үнийг өсгөж түүгээрээ их их мөнгө авчээ. “Жей Жук” компани Умард номхон далайн төмөр замын тэмдэгтийн үнийг өсгөж түүгээрээ их замыг ганцаараа барьж эзэмших гэж бүх хүчээрээ чармайж байв. Гэтэл одоо тэдний өөрсдийн нь байдал үнэхээр эмзэг болжээ. Анхны түгшүүрт мэдээгээр тэд хамгийн найдвартай үнэт цаас-засгийн газрын буюу түүнтэй адил сугалааг яаралтай худалдаж түүгээрээ ашиг хонжоо олох бусад цааснуудаа аврахыг хичээжээ. “Баавгай” хэмээгчид нь хялбар олзыг олж хараад бүх төрлийн цаасаа даруй худалдах гэж ичгүүр сонжуургүй тэмүүлнэ. Гэвч тэдний жишээгээр ажиллахыг зүрхэлсэнгүй. Тэгж өөрийгөө нугаслах юм хийхийг ч бодсонгүй, харин түүнд цаг хожих нь чухал байв. Хэрэв түүнд гурван өдөр, долоо хоног, арван өдрийн зай олдсон бол энэ шуурга түүний хажуугаар өнгөрөх нь лавтай байсан. 

	Фрэнкийн сэтгэлийг зовоож байсан гол зүйл бол Стинерийн хувь нийлүүлэн оруулсан хагас сая доллар юм. Намрын сонгууль ч ойртож байв. Хэдийгээр Стинер тэр албанд хоёр ч удаа сонгогдсон боловч улиран сонгогдохоор нэр дэвшигджээ. Хотын няравтай холбогдсон энэ будилаан маш ноцтой бөгөөд алба тушаалаасаа халагдаж шоронд орж мэдэх байлаа. Бүгд Найрамдах нам сонгуульд ялах найдваргүй болж мэдэх байлаа. Энэ хэрэгт хэтэрхий их оролцсон учир Каупервуд өөрөө ч зүгээр өнгөрөхгүй хариуцлага хүлээхэд хүрэх ажээ. Тэгвэл хүчтэй шахалтаар өөрөө сүйрээд улс төрийн завшаан эрэгчдийн нандигнан хадгалж байсан дархан цаазат газар гэмээр тэр хотын төмөр замын ажилд гараа дүрэх гэсэн оролдлого нь талаар өнгөрөөд зогсохгүй, харин ёс бусаар хотын санхүүгээс зээллэг мөнгө авч байсан явдал нь илэрч сонгуульд тэдний намын ялагдах шалтгаан болж мэдэх байна. Тэд ийм хэрэг хийсэн хүний толгойг зүгээр илж өнгөрөөхгүй нь лав. Тэр мөнгийг жилд хоёр хувийн хүү (ихэнх гэрээндээ ийм зүйлийг оруулж байв) төлж байсан гэх буюу Стинерийн төлөөний хүү болж байсан гэж батлаад ч ашиггүй байсан. Ийм үгэнд зөвхөн учир үл мэдэх хүмүүс л итгэхээс биш, улс төрийн догь зүтгэлтнүүд хэзээ ч тийм молиго үмхэхгүй нь мэдээж бил ээ. 

	Харин хотын улс төрийн зүтгэлтнүүдийн паянг Каупервуд сайн мэддэг байсан нь сэтгэлийн нь зогоох бас нэг зүйл болж байлаа. Тэдний аль нь ч хамгийн мундаг нь ч гэсэн энэ мэтийн эгзэгтэй үед их омог бардам аашилж чадахгүй байлаа. Тэд их багагүй бүгдээрээ хотын санхүүгээр далимдуулан ашиг хонжоо олдог улс бил ээ. Батлер, Молленхауэр, Симпсон нар хууль зүйд бүрэн тохирсон мэт боловч зөвхөн “өөрсдийн” хооронд хуваарилсан ажлын гэрээний үндсэн дээр нэр бүхий гурван хүн зарим нэг хүний заавраар тэдгээр банканд хадгалагдаж байсан газар, усны болон бусад элдэв татвараас хуримталсан асар их мөнгөөр хөрөнгөжиж баяжсаныг Каупервуд мэднэ. Тэдгээр банк хотын мөнгийг хадгалж, тэдэнд тусламж үзүүлж байсан гэгдэх учир ямар ч хүү төлөхгүйгээр тэр мөнгийг эргэлтэд оруулдаг байлаа. Гэвч хэний төлөө энэ ажлыг хийж байгаа вэ? гэсэн асуулт гарч байна. Каупервуд тэр гурван хүний талаар гомдол мэдүүлэхийг бодсонгүй. Тэд Каупервудэд муугүй ханддаг байлаа. Гэхдээ яагаад тэд хотын бүх орлогыг ашиглах онцгой эрх эдлэх ёстой байна? Молленхауэр, Симпсон хоёрын аль нь ч Каупервудийн танил биш байсан боловч тэр хоёр Батлерын нэг адил хотын зээллэгийг дамлан худалдах замаар мөнгө олж байсныг нь Каупервуд тодорхой мэдэх ажээ. Батлер ч түүнд мөн л сайн байсан. Тэгээд ч Каупервуд ийм эгзэгтэй үед хэрэг явдал бишдээд ирвэл Батлерт бүх үнэнээ хэлээд тусламж авна гэж бодох нь аргагүй юм. Стинерийн тусламжийг сэмхэн авч чадахгүй бол Батлерын тусламжид найдахаар шийджээ. 

	Юуны урьд Каупервуд хотын нярвынд яаралтай очиж, Стинерээс гурван зуу буюу дөрвөн зуун мянган долларын нэмэлт зээллэг өг гэж шаардахаар шийдлээ. Стинер хүний үгээр их явдаг хүн байсан бөгөөд энэ удаа түүний кассад хагас сая доллар дутагдаж байгааг олон нийтэд мэдэгдэж орхихгүй байхын чухлыг өөрөө ойлгож байв. Цаашдаа аль болохуйц их мөнгө олох хэрэгтэй байв. Гэвч хаанаас олох вэ? Банк хувь нийлүүлсэн нийгэмлэгийн эзэд, эрх баригч, биржийн зууч нарын зэрэг хүмүүстэй уулзах нь чухал байв. Нэг зуун мянган доллар Батлерт төлөх ёстой байсан боловч Батлер одоохондоо өөрөө нэхэж сандаргахгүй байх гэж найдсан Каупервуд яаралтайгаар гэртээ ирж тэрэг бэлтгүүлээд Стинерийнх руу давхив. 

	Түүнийг очиход Стинер хотод байсангүй. Тэгээд Каупервуд их харамсаж, их тэвджээ. Тэр хүн нөхдийнхөө хамт нугас агнаж, загас барих гэж хэд хоногоор Чизапикийн тохой руу явсан байжээ. Яг тэр үед Стинер жижигхэн хотын ойролцоо намаг дотуур тэнэж явсан аж. Каупервуд хотод хамгийн ойр орших цахилгаан мэдээний цэгт яаралтай цахилгаан явуулж, бүр баараагүй болгох гэж мөн тэр орчны өөр хэд хэдэн газар цахилгаан явуулж Стинерийг яаралтай буцаж ирэхийг гуйсан байна. Гэлээ ч гэсэн Каупервуд түүнийг цагтаа эргэж ирнэ гэж итгэхгүй, цаашдаа яахаа мэдэхгүй байжээ. Хаанаас ч гэсэн яаралтай тусламж олж авах шаардлагатай байлаа. 

	Гэнэт нэг хэрэг болмоор бодол толгойд нь орж иржээ. Батлер Молленхауэр, Симпсон нар хотын төмөр замын тэмдэгтийн үнийг өсгөж, түүгээрээ эрх ашгаа хамгаалахын тул нэгдэх ёстой. Тэд Дрексель Компани, Кук болон бусад томоохон банкны эзэдтэй хэлэлцээр хийж тэмдэгтийн ханшийг бууруулахгүй байлгах талаар тэдний дэмжлэгийг авч чадах улс байсан. Тэд худалдан авагчдыг нэгтгэн зохион байгуулж ерөнхий байдлаа сайжруулах талаар нөлөө үзүүлж чадах л хүмүүс. Хэрэв тэднийг ингэж ажиллавал Каупервуд үнэт цаасаа завдан худалдаж, нэг сэхээ олох бололцоо олж авна. Үнэ хямдруулан өглөө ч гэсэн бүхэлдээ их л мөнгө олно. Энэ бол бүхнээс илүү сайхан санаа, харин энэ санаа хэрэгжих эсэх нь тодорхойгүй байлаа. 

	Каупервуд тэр дороо Батлерынд очихоор шийджээ. Түүнийг шаналгаж байсан ганц зүйл бол өөрийнхөө болон Стинерийн ажлын нууцыг Батлерт илрүүлэн хэлэх явдал байсан. Гэвч зориг шийдэж тэргэндээ суугаад Батлерынхыг чиглэн одов. Каупервудийг очиход өвгөн Батлер хоол идэж байв. Тэр хүн сонины тусгай дугаар аваарай гэж хашхирч байсан хүүхдийн дуу ч сонсоогүй, Чикагод гарсан түймрийн тухай ч дуулаагүй байлаа. 

	Каупервуд уулзахаар ирээд байна гэж зарцаа хэлэхэд Батлер инээмсэглэн түүнийг эелдгээр угтахаар босож хаалга руугаа очиж:

	— “Орооч дээ, бидэнтэй сууж хоол зоогло. Бид хөнгөн маягийн хоол идэх гэж байна. Аяга цай юм уу, кофе уухгүй юу, Тэгээч!” гэхэд Каупервуд хариулруун: “Би амжихгүй нь, их яаруу явж байна. Тантай хэдхэн минут ярих юм байна. Тэгээд цаашаа явах ажилтай. Таныг би удаахгүй. 

	— “За, тийм бол би одоохон хүрээд ирье, гээд амны алчуур, энгэрийн бүтээлгээ аваачиж тавихаар хоолны өрөө рүүгээ эргэв. Хооллож байсан Эйлин Каупервудийн дууг сонсоод “Яасхийгээд уулзчихъя даа” хэмээн ухаан сийлж эхлэв. “Ийм орой аавтай уулзахаар ирэх ямар хэрэг гарсан юм бол?” гэж Эйлин дотроо сонирхож, өөртэй нь уулзахаар ширээнээсээ шууд босоход нэг эвгүй байсан боловч явахаас нь өмнө хэдэн үг солилцож болно байх гэж найдна. Каупервуд аюул тулгарсан энэ хүнд үед ч Эйлин, эхнэр хүүхэд, өөр олон юмны тухай бодож байлаа. Хэрэв ажил төрөл нь сүйрэн унавал түүнтэй холбоотой хүмүүст маш муу юм болно. Золгүй тэр явдал цаашдаа ямар төгсгөлтэй болохыг хэлж чадахгүй байна. Каупервуд энэ талаар маш их бодож, санаа зовж байгаа боловч сандарч тэвдсэнгүй. Түүний төрөлхийн төв тайван нүүр царай хэвээр үлдэж нүд нь ган болдын өнгөөр ширүүн гялалзана. 

	— “За, одоо ярь даа, Юу болов? Тийм ноцтой юм болоогүй биз дээ? Өнөөдөр тун ч сайхан өдөр байлаа шүү дээ!” гэж Батлер эргэж ирэнгүүтээ хэлэв. Түүний царай зүснээс үзвэл амьдрал ахуйдаа сэтгэл өег хангалуун байгаа нь ил байлаа. 

	— “Би өөрөө ч онц ноцтой зүйл болоогүй гэж бодож байна. Гэлээ ч тантай хэдэн үг ярилцах гэж бодсон юм. Дээшээ таны өрөөнд орсон дээргүй юу?” гэж Каупервудийг хэлэхэд

	— “Зүйтэй. Би яг тэгж хэлэх гэж байсан юм. Тэгээд бас миний тамхи ч дээр бий” гэж Батлер хэлэв

	Тэгээд шатаар дээшээ өгсөхөд Батлер түрүүлээд явлаа. Хоолны өрөөнөөс Эйлин торгон бошинзоо сүр сар шаржигнуулсаар гарч ирэв. Сайхан самнасан үсээ дух, ар шилнээсээ дээш хөөргөж, улаан шаргал сонин титмийн хэлбэртэй болгон зулай дээрээ овоолжээ. Царай нь гялалзаж, хар хүрэн бошинзоос нь цухуйсан нүцгэн цагаан гар, мөр нь гойд сайхан харагдана. “Нэг л юм болохгүй болжээ” гэж Эйлин бодож байв. “Сайн байна уу? Ноён Каупервуд” гэж Эйлин гар өгч дуугарав. Энэ үед эцэг нь шатаар дээш өгсөж байсан. 

	Эйлин хэдэн үг солилцохын тул түүнийг саатуулан зориуд нүүрэмгий зан гаргажээ. 

	— “Юу бол оо вэ, хонгор минь? Сэтгэл чинь түгшсэн байдалтай харагдаж байна” гэж дээд давхарт гарч яваа эцэгтээ дуулдахааргүйгээр шивнэв. 

	— “Онц юмгүй, хайрт минь, Чикаго шатаж байна. Маргааш л энд үймээн шуугиан гарна даа. Би аавтай чинь ярих хэрэгтэй болоод байна.” 

	Эйлин өрөвдөж зовсон янзаар “Өө” гэтэл Каупервуд гараа татан аваад Батлерын хойноос яарав. Эйлин ухасхийн гараас нь шүүрч барьснаа зочдын өрөө рүүгээ эргэн орж бодлогошрон суув. Каупервудийн царай ийм түгшсэн хачин байдалтай байхыг хэзээ ч үзээгүй ажээ. Цагаан лавайгаар барималдсан мэт харагддаг тайван царай нь маш зэвүүн хүйтэн болж, хонхор нүд нь их хэрсүү бөгөөд ойлгоход бэрх байлаа. “Чикаго шатаж байгаа юм байж. Тэр түймэр Фрэнкт ямар холбогдолтой юм бэ? Ажлынхаа тухай над тодорхой юм юу ч ярьдаггүй. Ер нь энэ талаар би Каупервудийн эхнэрээс доргүй ухаарна” гэж Эйлин бодно. Энэ бүхэн өөртэй нь салшгүй барилдлагатай болсон гэж Эйлиний боддог Фрэнкт нь хамаатай учир сэтгэл нь их түгшжээ. 

	Сонгомол утга зохиолыг эс оролцуулан, бусад зохиолоос үзвэл нууц амраг гэгч бол эрчүүлийн сэтгэл зүрхийг булааж байвал жаргал нь болж байдаг тийм зальхай, овжин, ороолон юм гэсэн ганц ойлголт өгсөн байдаг бил ээ. 

	Орчин үеийн ёс суртахуун номногч сэтгүүлч нар энэ ойлголтыг идэвхтэйгээр өөгшүүлэн дэмжиж байна. Бурхан амьдралд чандлага бий болгоод чандлах ажлыг хуучныг баримтлагч гаргууд хүмүүсийн гарт өгсөн гэж бодож болох мэт. Гэтэл тиймэрхүү бодол санаагүй огт өөр чанарын хайр сэтгэл бас байдаг. Ихэнхдээ эмэгтэй хүн заль гаргасан буюу муу санаа өвөрлөсөн байдаг биш ээ. Жинхэнэ ёсоор гүнзгий дурласан жирийн эмэгтэй бол хар санаа гаргах муу арга хэрэглэхийг хүүхэд шиг чаддаггүй бөгөөд, үнэнч ариун дурлалдаа амь биеэ бүхлээр нь зориулж, уг дурлал хэвээр байгаа цагт түүнээсээ буцаж няцахгүйн хүслээр дүүрэн байдаг амуй. Сэтгэл хувирч болно. “Танд, гомдсон эмэгтэй” -гээс илүү уурсал байдаггүй гэдэг бил ээ. Гэвч хайрт хүндээ халамжтай амь биеэ зориулсан дуулгавартай чанар нь нууц амрагийн онцлог шинж мөн. Гэр бүлийн тухай хуульд харшилдаг тийм шинж нь л тэр хуулийн цайз мэт үндсийг олонтоо ганхуулж иржээ. Эрэгтэй, эмэгтэй ямар ч хүн сэтгэл харамгүй, амь биеэ зориулсан ийм ариун явдлыг биширч хүндэтгэхгүй байж чадахгүй. Энэ бол амьдралын онцгой их чанартай нийцэж байгаа бөгөөд урлагийн оргил, оюун санааны агуу их хүч, түүгээр бий болсон гоёмсог хөрөг, үзэмжит сайхан барилга, хөшөө дурсгал, уран чимэглэл ер нь гоё сайхнаараа гийгүүлж өөрийгөө хайр харамгүй зориулж буй хэрэг юм. Эйлиний сэтгэл санааны ер биш байдал үүнтэй холбоотой. 

	Батлерын араас дээш өгсөхдөө Каупервуд тухайн үед бий болсон байдлыг нарийвчлан бодсоор явав. 

	— “Суу, суу, юм балгах уу? Аа та ч нээрээ уудаггүй шүү дээ. Би мартчихаад байна шүү. Тамхи тат даа! За ингэхэд та юунд сэтгэл зовоод байна?” 

	Хүн ам илүү суудаг хорооллын тэндээс “Тусгай дугаар!” “Тусгай дугаар” “Чикагогийн гал түймрийн тухай тодорхой мэдээ” “Хот бүхэлдээ түймэрт автагджээ!” хэмээх алсын бүдэг дуу цонхоор сонсогдож байв. 

	—”Би үүнд л санаа зовж байна” гэж Каупервуд тэр хашхирах дууг чагнан хариу болгоод: “Та энэ тухай сонссон уу?” гэж нэмж асуув. 

	— “Үгүй, сонин худалдагчид юу хашхираад байгаа юм? 

	— “Чикагод асар их гал гараад байна шүү дээ.” 

	— “Аа, тийм үү?” гэж Батлер тэр явдлын цаад асар их учир холбогдлыг бодолгүй хариулав. 

	— “Хотын худалдааны район нь галд автаад байна, ноён Батлер, маргаашаас хэтрэхгүй манай энд нөлөө нь тусаж санхүүгийн асар том үймээн сандрал дэгдэх гэж байна. Энэ тухай л би тантай ярих гэж ирсэн юм. Таны хөрөнгө оруулалт хэр зэрэг байгаа вэ? Нэлээд зүгээр байх аа?” гэж Каупервуд гунигтай байдлаар залгаж хэлэв. 

	Каупервудийн нүүрний байдлыг ажиглаад хэрэг биш болж байх шиг байна гэж Батлер ойлгожээ. Батлер зөөлөн сандлынхаа арыг налж, том гараа дээш болгон ам, эрүүгээ таглав. Хурууны том том үе өргөн мөгөөрсөрхөг хамар дээгүүр харагдах саглагар хөмсөгний дороос хоёр том нүд нь гялалзаж байв. Жигд богино зассан хатуу хялгасан буурал үс нь сөрвийжээ. 

	— “За тийм байжээ! Таны бодож байгаагаар маргааш аюултай юм болох нь. Өөрийн чинь ажил ямар байна?” 

	— Хэрэв манай санхүүгийн ноёд сандран тэвдэж барьц алдахгүй бол миний бүх юм ёс журмаараа л байх болно. Биржийн их сандралын босгон дээр байгаагаа ухамсарлаж, маргааш, өнөө шөнөдөө ч хамаагүй бид бүх эрүүл ухаанаа гаргаж харуулах хэрэгтэй болж байна. Ноён Батлер та яг л ингэж мэдэх хэрэгтэй. Энэ сандрал удаан үргэлжлэхгүй боловч богино хугацаанд энэ нь их гай тарьж болно. Маргааш бирж нээгдэхэд л үнэт цаасны ханш арав буюу арван таван хувиар л бууж эхэлнэ. Банкнууд өрөө нэхэж эхэлнэ. Гагцхүү урьдын хэлэлцээр л мэдсэн хэрэг. Ганц нэг хүн мэдэхээсээ өнгөрсөн. Тэгэхлээр хэсэг бүлэг хүмүүсийн хамтын хүч чармайлт л хэрэг болно. Ноён Симпсон, Ноён Молленхауэр та гурав л үүнийг хийж чадна. Томоохон банкны эздийг ятгаж тэднийг үнэт цаасны ханшийг бууруулахгүйн тул зохион байгуулснаар та нар үүнийг хийж чадна. Хотын бүх төмөр зам руу дайралт эхлэх гэж байна. Хэрэв тэднийг дэмжихгүй бол тэдний тэмдэгт уналтын байдалд орно. Төмөр замын маш их тэмдэгт та нарын гарт байгааг би мэдэж байна. Таныг Молленхауэр болон бусад хүмүүстэй хамт арга хэмжээ авна байх гэж би бодсон юм. Хэрэв та нар л юм бодохгүй бол миний ажил ч мөн л урагш муутай болох нь гэдгийг танаас нуухын хэрэг алга. Энэ бэрхшээлийг ганцаараа давж гарах тийм хангалттай хүч над байхгүй. 

	Стинерийн талаар бүх үнэнийг ямар аргаар түүнд хэлэхийг Каупервуд дотроо бодсоор суув. 

	— “За, тоогүй л юм болж байх шив дээ.” гэж Батлер бодлогошрон өгүүлэв. Өөрийнхөө хувийн ажлыг бодож байв. Тэр үймээн сандрал өөрт нь ашигтай болохгүй ч гэсэн нэг их уршиг татмааргүй санагдсан ажээ. Сүйрч балрах аюул лав алга. Харин ажил хэргээ цэгцэлж янзлахаас өмнө нэг их сүйдтэй биш байлаа ч гэсэн нэлээд мөнгө алдах төлөвтэй. Гэвч бага ч бай мөнгөний хохирол үзэхийг мань эр огт хүсэхгүй байна. 

	— “Яагаад ийм хүнд байдалд та орчих оо вэ?” гэж Батлер сонирхон асуув. Яагаад Каупервуд хотын төмөр замын компанийн сүйрлээс ингэтлээ айн болгоомжлох болов гэж тэр хөгшин их сонирхон:

	— “Та энэ байгууллагад хувь нийлүүлсэн юм уу?” хэмээн нэмж асуув. Каупервуд худлаа хэлэх үү, эсвэл бүх үнэнийг тоочих уу? гэх асуултад тулгарч ирэхэд худал хэлэхийг аюултай гэж үзэв. 

	Хэрэв Каупервуд энэ хүний тусламжийг олж авч чадахгүй бол сүйрч, ялгаагүй бүх явдал үнэнээр илрэх болно. 

	— “Би танд бүх үнэнээ илэн далангүй хэлэх гэсэн юм. Ноён Батлер” гэж Каупервуд өвгөний сайхан харьцаанд нь найдаж, түүнийг зоригтой, итгэсэн харцаар харан хэлжээ. Энэ үг Батлерт гойд таалагдав. Тэр үед Батлер энэ залууг төрсөн хүүгээсээ дутуугүй бахархаж байв. Түүнээс гадна банкны энэ залуу эзэн чухамхүү өөрийнх нь ачаар ингэж мэдэгдэхүйц ахисныг Батлер ойлгож байлаа. 

	— “Удаан хугацааны турш хотын төмөр замын тэмдэгтүүдийг би худалдан авч байсан гэхдээ яг өөртөө биш шүү. Танд энэ тухай ярихын хэрэггүй байсан байж болох юм. Гэхдээ ярихгүй байж болохгүй.” Хэрэв үүнийг хэлэхгүй нуувал танд болон бусад сайн хүмүүстээ би хохирол учруулж магадгүй байна. Таныг ирэх сонгуулийн үр дүнг сонирхож байдгийг би мэднэ. Яг үнэнийг хэлэхэд би ноён Стинер болон түүний зарим түншүүдэд олон тэмдэгтийг худалдан авснаа танаас юуг нь нуух вэ? Бүх тэмдэгтийг хотын санхүүгийн мөнгөөр авсан гэж батлахгүй боловч ихэнхийг нь тэндээс мөнгө зээлдэн худалдан авсныг би мэднэ. 

	Би сүйрч баларвал энэ нь ноён Стинер, Бүгд найрамдах нам, мөн таны эрх ашигт хэрхэн нөлөөлөхийг ойлгоход хэцүү биш ээ. Гэхдээ ноён Стинер энэ аргыг ганцаар бодоогүй, би ч энд бусдаас дутуугүй зэмлэл хүлээх ёстой хүн. Стинерийн саналаар хотын зээллэгийг би түүнд борлуулж өгдөг байсан. Түүний зарим түнш тэр мөнгөөрөө хотын төмөр замд хөрөнгө оруулах санал над хэлж байсан. Тэр цагаас эхлэн би тэдэнд энэ ажлыг хийж өгдөг болсон. Би өөрөө их мөнгө Стинерээс жилд 2%-ийн хүүтэйгээр зээлдэж авлаа. Эхлээд бүх хэлэлцээр ийм замаар явагддаг байсан. Ерөөсөө би өөрийнхөө гэмийг бусад руу түлхэхийг огт хүсэхгүй. Хариуцлага над дээр оногдож байна. Түүнийг хүлээхэд би бэлэн байна. Гэхдээ намайг сүйрэлд орвол Стинерийн нэр муудна. Үүгээр хотын захиргааны нэрд муу юм болно. Би өрөнд баригдаж дампуурсан хүн болох гэж бодоогүй нь мэдээж. Хийж байгаа хэргээ цагаатгах үндэс надад алга. Ийм сандрал байгаагүй сэн бол би амьдралдаа хэзээ ч ингэж сайн ажиллаж байгаагүй гэж хэлж болох сон. Гэвч одоо болох шуургыг бусдын тусламжгүйгээр зогсоох тийм хүч над байхгүй. Таныг над туслах бол уу гэж мэдэх гэсэн юм. Хэрэв би хүнд байдлаас гарч чадвал хотын санхүүгээс авсан мөнгийг даруй буцааж өгч чадахыг танд амлах байна. Ноён Стинер хотод байсан бол би түүнийг хэлж байгаа үгээ батлуулахын тул авчрах л байсан. 

	Каупервуд өөртэйгөө Стинерийг авчрах байсан гэж ичихгүй худал ярьсан бөгөөд тохиромжтой үедээ хэсэгчлэн төлөх гээгүй л бол хотын санд мөнгийг нь эргүүлж хийх тийм санаа түүнд байгаагүй. Гэвч түүний хэлсэн үг үнэнч итгүүлмээр дуулдаж байв. 

	— “Стинер хэр их мөнгөө танд хувь нийлүүлсэн юм?” гэж Батлерын асуухад Каупервуд ийм санамсаргүй зүйлээс нэлээд тэвдсэн байв. Тэр бүх явдлын улмаас Каупервуд Стинер хоёрын хамаг булхай илэрч байв. 

	— “Таван зуун мянга орчим доллар” гэж Каупервуд хариулав. 

	Өвгөн суудлаа засаж бие эгцлэн:

	— “Ийм олон доллар гэж үү?” 

	— “Барагцаалбал ийм л байх, бага зэрэг илүү ч байж мэднэ, дутуу ч байж мэднэ. Яг хэлж мэдэхгүй байна.” 

	Батлер тэр залуугийн ярьсан бүх зүйлийг гашуудалтай бөгөөд ихэмсэг байдалтай сонсож байхдаа энэ бүхэн Бүгд Найрамдах Нам болон хотын захиргаатай байгуулсан түүний хувийн хэлэлцээрт яаж нөлөөлөхийг бодож суув. Каупервуд түүний талархлыг биедээ татсан боловч ярьсан хэрэг нь Батлерт маш эргэлзээ төрүүлж, шударга бус мэт санагджээ. Батлер удаан боддог, удаан хөдөлгөөнтэй хүн, харин нэг бодвол жинтэй боддог ажээ. Тэр өөрөө Филадельфийн төмөр замын асар их тэмдэгтийг авч мөнгө оруулсан хүн. Түүний оруулсан доллар найман зуу мянга хүрчээ. Молленхауэр үүнээс ч илүүг оруулжээ. Сенатын гишүүн Симпсон үүнд хэчнээн доллароор хувь оруулсныг тэр мэдэхгүй байв. Гэвч сенатчийг хотын төмөр замын их тэмдэгтийг хадгалж байгаа гэж Каупервуд ярьж байсан удаа бий. Тэд бүгдээрээ Каупервудийн нэг адил үнэт цаасаа янз бүрийн банканд барьцаа болгон хадгалж, түүгээр олсон мөнгөө өөр байгууллагад хөрөнгө оруулж байжээ. Зээллэгийн мөнгөө нэхэж байгаа нь сайныг зөгнөж буй хэрэг биш. Гэвч энэ гурван хүний хэн нь ч Каупервуд шиг тийм арчаагүй байдалд ороогүй. Хэрэв тэд өөрсдийгөө хамгаалах онцгой арга хэмжээ цаг алдалгүй даруйхан авч чадвал бага хохирол амсаж, хүнд байдлаас их зовлонгүй гарч болох байсан. 

	Стинерийг далан тав буюу зуун мянган доллар оруулсан гэж Каупервуд хэлсэн бол Батлер түүнийг тийм их мөнгө гэж бодохгүй байх сан. Гэтэл таван зуун мянга гэнэ шүү!

	— “Их мөнгө, энэ тухай бодох хэрэгтэй байна. Маргааш өглөө л бужигнах гэж байгаа бол цаг алдаж ерөөсөө болохгүй. Харин захын ханшийг бид бууруулахгүй барьж чадвал танд их ашиг гарах юм уу?” гэж Стинерийн ер бишийн зоригийг Каупервудийн нарийн арга зальтай хараахан холбохгүйгээр Батлер хэлэв. 

	— “Маш их ашигтай. Гэхдээ би бас өөр замаар мөнгө олох хэрэгтэй. Таны нэг зуун мянган доллар миний хадгаламжид байгаа. Тэр мөнгө ойрын өдрүүдэд танд хэрэг болох бол уу?” 

	— Магадгүй гэж Батлер хэлэв. 

	— Энэ мөнгө над маш хэрэгтэй байна. Өөртөө хохиролгүйгээр уул мөнгийг танд даруй эргүүлж өгөх тийм бололцоо над байхгүй байна. Энэ бол хоорондоо холбоотой олон юмны нэг. Хотын төмөр замын тэмдэгтийг ихээр хадгалагчийн хувьд сенатч Симпсон, ноён Молленхауэр та нар нэгдэж ноён Дрексель Кук нарт нөлөөлбөл хүнд байдлыг мэдэгдэхүйц хөнгөрүүлж болох байна. Хэрэв миний зээллэг нэхэгдэхгүй бол, хэрэв тэмдэгтийн ханш хэтэрхий их буурахгүй бол би хүнд байдлаас амархан гарч чадна. 

	Өвгөн Батлер босоод:

	— “Маш ноцтой хэрэг байна даа. Та Стинертэй ингэж орооцолдох хэрэггүй л байсан юм сан. Их эвгүй, өөдгүй юм болж дээ” гэж хэлээд

	— “За яах вэ би бололцоотой бүхнээ хийе. Ихээр амлаж чадахгүй боловч танд үргэлж сайн байдаг учир хүнд үед орхихыг бодохгүй. Их балай юм болж байна. Манай хотод би ганцаар ажлыг шийдэхгүйг та мэдэж байгаа биз дээ?” гэв. Каупервуд хэдийгээр амиа авч гарахыг хичээж байгаа ч гэсэн ийм юм ярьснаараа миний ажлын байдал түүнчлэн ирэх сонгуулийн ажилд ямраар нөлөөлөх тухай дохио боллоо гэж шийджээ. 

	— “Стинер болон хотын санхүүтэй холбогдсон энэ бүх хэрэг явдлын талаар нэг хоёр өдөртөө намайг орчин тойрондоо болж байгаа зүйлийн учрыг олтол ярихгүй чимээгүй байвал зүгээр биш үү?” гэж Каупервуд болгоомжтой асуув. 

	— “Амлаж чадахгүй. Би чадах бүхнээ л хийнэ. Энэ хэргийг таны эрх ашигт хэрэгтэй болгохоос цааш хэтрүүлэхгүй” гэж Батлер хариулав. 

	Каупервудийг сүйрч хоосорвол Стинерийн хийсэн хэргийн учраас яаж мултарч гарах тухайгаа Батлер бодох болов. Хаалга руу очиж онгойлгон шатны хэрсэг дээгүүр өнгийж

	— Оуэн! гэж дуудав

	— Юу гээ вэ, аав аа? 

	— Вели Дэнийг тэрэг бэлтгээд хаалганы тэнд хүлээж бай гэж хэл. Чи өөрөө хувцсаа өмс, надтай хамт явна шүү. 

	— “За, аав аа” 

	Батлер өрөөндөө эргэж оров. 

	— “Дайнаасаа дажин гэгч болж байна уу? Чикаго шатаж эхэлж байдаг. Би энд, Филадельфид дэмий санаа зовж байх гэж юу гэсэн үг вэ?” Каупервуд босоод хаалга руу зүглэв. 

	— “Та хаашаа явах вэ?” 

	— Харья даа, тэнд уулзах ёстой хүмүүс цуглараад байгаа. Би нэлээн орой эргээд ирэх үү? 

	— “Тэг тэг! Арван хоёр цагийн орчим би ирэх байх. За баяртай юу. Мөд дахин уулзах юм байна. Юм олж мэдвэл би ярина.” 

	Тэгээд Батлер тасалгаандаа орж Каупервуд шатаар уруудав. Дор хүлээн авах өрөөний зузаан хөшигний тэндээс Эйлин түүнийг чимээгүйхэн дуудав. 

	— “Хэтэрхий айхтар юм болоогүй биз ээ. Хонгор минь?” гэж Эйлин түүний баахан зовуурьтай нүд рүү харж өрөвдсөн маягтай асуув. 

	Энэ бол хайр дурлалын юм шивэр авир ярих цаг бишийг Каупервуд ойлгож байв. 

	— “Үгүй, тийм сүрхий юм болоогүй” гэж Каупервуд бараг хүйтнээр хариулав. 

	— “Фрэнк минь, ажлаасаа болж намайг битгий удаан мартаарай даа. Мартахгүй биз? Үгүй юу? Би чамд их хайртай шүү.” 

	— Үгүй, үгүй. Мартахгүй. Мартаж чадахгүйг, чи мэдэхгүй гэж үү? гэж түргэн бөгөөд бодол нь өөр юман дээр байгаа мэт хариулав. Фрэнк түүнийг үнсэхээр завдсан боловч хөлийн чимээ гараад болсонгүй. 

	Каупервудийг хаалга руу явахад Эйлин өрөвдсөн, хайрласан нүдээр үдэв. 

	“Фрэнкэд минь ямар нэг золгүй явдал тохиолдвол яана даа? Золгүй юм алийг тэр гэх вэ. Тэгвэл яана? гэхээс Эйлиний сэтгэл дэнсэлнэ. Хайрт хүндээ тус болохын тул юу хийж, ямар арга чарга хэрэглэдэг бил ээ? Даанч царай зүс нь зэвийгээд нэг л биш байсан юм аа” гэж Эйлин бодлоо. 

	
Хорин дөрөвдүгээр бүлэг

	Каупервудийн жинхэнэ байдал ямаршуу болчхоод байгааг лавтай сайн мэдэж авахын тулд тэр үед Филадельфи дахь Бүгд Найрамдах Намын байдал, тус намаас Жорж Стинер, Хенри Молленхауэр, сенатч Марк Симпсон болон бусад хүмүүстэй ямар харьцаа хандлагатай байсныг энд товч өгүүлнэ. Батлер бол Каупервудийг маш сонирхдог бөгөөд түүнд нөмөрсөг байдаг хүн гэдгийг бид мэдсэн. Стинер нь Каупервудийн гарын зэвсэг болж байв. Молленхауэр, сенатч Симпсон хоёр бол хотын ажлыг хяналтдаа авах гэсэн Батлерын хамгийн ноцтой өрсөлдөгч хүмүүс байлаа. Симпсон, тус муж улсын хууль тогтоох хуралд Бүгд Найрамдах намыг төлөөлөн сууж байсан бөгөөд тэр нам бол чухал хэрэгцээтэй үед орон нутгийн сонгууль явуулах тухай хуулийг өөрчлөх, хотын байгууллагын дүрмийг дахин хянах, улс төрийн байгууллага, хүмүүсийн үйл ажиллагааг хянан байцаахыг шаардах эрхтэй бил ээ. Нөлөө бүхий олон сонин хувь нийлүүлсэн байгууллага, банк, түүний төлөө үйлчилж байлаа. Молленхауэр бол буурьтай хүндтэй хүн бөгөөд Филадельфийн герман, зарим америк гэр бүл хувь нийлүүлсэн хэд хэдэн том нийгэмлэгийн төлөөлөгч ажээ. 

	Тэр гурвуулаа хүчирхэг авьяастайн дээр улс төрийн талаар аюултай хүмүүс юм. Ирландчууд хотын зарим хэсгийн удирдах хүмүүс, түүнчлэн түүнийг лам багш шигээ бодож гүнээ итгэдэг байсан томоохон Католик мөргөлтөн ба харчуулын дунд нэр хүнд олж авсан Батлерт нөгөө хоёр нь их дулдуйдаж байжээ. Тэдний итгэл найдварын хариуд Батлер ивээл нөлөөгөө үзүүлж тус болох, ерөнхийдөө ээлтэй байдаг ажээ. Батлерын асрамж ивээлийн хариуд хот нь Молленхауэр Симпсон нараараа дамжуулан түүнд гудамж засаж дэвсгэрлэх, зам, гүүр тавих, усны хоолой тавих ажлын гэрээг өгдөг байв. Гэхдээ Батлер өөрөө Бүгд Найрамдах Намын нэрт удирдагч, ивээгч мөний хувьд бас тэр намын ажил хэрэг өөдрөг л байвал ажлын тийм гэрээг олж авч чаддаг байжээ. Гэхдээ Батлер намын ажилд нөгөө хоёроосоо илүү ихээр санаа тавих үүрэггүй байсан бөгөөд Стинер түүний төлөөний хүн биш харин Молленхауэрийн өмнө шууд хариуцдаг хүн байв. 

	Батлер хүүтэйгээ тэргэнд суухдаа тэр тухай бодол болон толгойгоо зовоосоор байв. 

	— “Каупервуд сая манайд ирээд явлаа” гэж Батлер сүүлийн үед санхүүгийн ажлыг сайн ойлгож, улс төр нийгмийн асуудлаар эцгээсээ ч давсан боловч харин бусдыг биедээ татах талаар түүнд хүрэхгүй байсан хүү Оуэндээ хэлээд;

	— “Их хүнд байдалд орсон гэнэ. Чи юм дуулсан уу?” гэж “Тусгай дугаар аваарай!” “Тусгай дугаар аваарай!” хэмээн алсад хашхирах дууг сонсоод хэлэв. 

	— “Чикаго хотод гал гарчээ. Маргааш бирж дээр их сандрал болох гэж байна. Бид чинь төмөр замын асар олон тэмдэгтийг янз бүрийн банканд хадгалж байгаа улс их соргог байлгүй горьгүй. Тэгэхгүй бол тэд биднээс өрөө нэхнэ. Маргааш ийм юм гаргахгүй байхыг л бодох хэрэгтэй байна. Каупервудэд миний зуун мянган доллар бий. Тэр мөнгөө битгий аваач гэж надаас гуйж байна. Бас Стинерт хамаатай мөнгө өөрт нь бий гэнэ”. 

	— “Стинер үү? Тэр чинь үнэт цаасаар наймаа хийж байдаг хэрэг үү?” гэж Оуэн гайхан асуув. Ингэж Стинерын болон түүний хамсаатны тухай яриа Оуэнд хүрчээ. 

	—” Түүний хэр олон мөнгө Каупервудэд байгаа юм бэ?” гэж эцэгтээ юм ярьж амжаагүй байсан Оуэн асуув. 

	Батлер жаахан тээнэгэлзсэнээ:

	— Багагүй мөнгө. Үнэндээ маш их мөнгө, таван зуун мянган доллар. Хэрэв мэдэгдвэл ч их юм болно доо гэж эцэст нь хэлжээ. 

	— “Аяа, таван зуун мянган доллар гэнэ ээ. Яасан их юм. Бурхан минь. Тэгээд Стинер хагас сая доллар аминдаа ашиглалаа гэж үү? Үнэнээ хэлэхэд би Стинерийг тийм ажил хийх хүн гэж бодоогүй. Таван зуун мянган доллар! Энэ хэрэг илэрдэг юм бол ч мөн ч их юм болно доо”. 

	— “За, за яаруу дүгнэлт хийсний хэрэггүй. Одоогоор бид чухам ямар бүх учир явдалтайг яг мэдэхгүй байна. Стинер эхлээд тийм олныг авах гэж бодоогүй байсан байж болно. Бүх юмны учир олдож болно. Янз бүрийн газар мөнгө орсон. Каупервуд бас тэгээд сүйрч хоосроогүй байна. Мөнгө одоохондоо алга болоогүй байна. Ганцхан түүнийг аврах арга хайх хэрэгтэй байна. Хэрэв үнэн л хэлж байгаа бол (худал хэлэхийг нь би үзээгүй) хотын төмөр замын тэмдэгтийн ханш өглөө болоход эх захаа алдчихгүй л байвал хүнд байдлаас тэр өөрөө гарч чадна гэнэ. Одоо би Молленхауэр, Симпсон хоёртой уулзах гэж байна. Тэд бас л энэ цаасыг сонирхдог улс шүү дээ. Каупервуд намайг тэдэнтэй ярьж өгөөч гэсэн юм. 

	Тэднээр захын ханшийг хэвээр байлгахын тул би банкнуудыг аргалж болох бол уу гэж бодож байна. Тэмдэгтийн үнийг хэвээр барихын тул бид бирж дээр очоод үнэт цаасыг худалдан авах хэрэгтэй гэж Каупервуд боджээ. 

	Оуэн Каупервудийн тухай дуулж мэдсэн зүйлээ ухаандаа түргэн бодоод тэрийг сайн хашраах хэрэгтэй гэж бодож байв. Энэ бүгдийг Стинер хийж байгаа хэрэг биш, ганцхан Каупервудийн явууллага гэж Оуэн ойлгож байв. Эцгийгээ яагаад мэдээгүй юм бол, Каупервудэд яагаад дургүйцэхгүй байгаа юм бол гэж хачирхана. 

	— Та миний хэлэх үгийг сонс доо, аав аа! гэж Оуэн түр дуугүй байснаа хэлэв. — Каупервуд хувь нийлүүлсэн тэмдэгт худалдаж авахын тул Стинерээс их мөнгө аваад, өөрөө өөрийнхөө мэхэнд унах нь энэ. Гал түймэр гараагүй сэн бол тэр өөрөө мултрах л байсан байх. Гэвч одоо Молленхауэр, Симпсон та гурваар татуулахаас нааш гарахааргүй болжээ. Каупервуд сайн залуу, би ч түүнд муугүй байдаг. Гэхдээ та түүний заавраар явбал тэнэг хэрэг болно. Тэр хүн дэндүү дэнэмгий зан гаргаж хамаагүй их юмыг гартаа оруулан авчээ. Саяхан Каупервуд Франт гудамжны төмөр зам, мөн Грин болон Коутсын шугамын ихэнх хэсгийг эзэмшээд, Стинер хоёулаа Арван долоо, Арван есдүгээр гудамжны шугамыг ч эзэлж авсан гэж би сонссон, худлаа ч байж магадгүй, харин танаас асууя гэж бодож байсан юм. Каупервуд аль алиных нь хяналтын тэмдэгтүүдийг өөртөө авчихсан байх гэж би бодох юм. Стинер ч яах вэ, шатрын хүү л гэсэн үг Каупервудийг хаашаа л гэвэл тийшээ хөдлөх хүн шүү дээ. 

	Оуэны нүдэнд зэвүүцэл шуналын шинж тодров. Каупервудийг шийтгэж хөрөнгийг нь үнэ хаялцуулан худалдах хотын төмөр замын ажлаас зайлуулаасай гэж бодно. Оуэн өөрөө тэр төмөр замын ажилд зонхилох үүрэг гүйцэтгэх хэмээн хорхойтож байжээ. 

	— “Би тэр залууг ухаантай хүн гэж боддог байсан, харин тийм муу аргатай хүн гэж миний санаанд огт ороогүй. Сайхан тогложээ. Чамайг ч би ухаантай л хүн гэж үздэг. Тийм биз? Бүгдийг сайн л бодож цэгнэж чадвал бид эвийг нь олно. Харин хамгаас чухал нэг зүйл байна. Манай амжилт ялалт бүхэн Бүгд Найрамдах Намын ажлын амжилттай салшгүй холбоотой тухай мартаж болохгүйг чи андахгүй мэднэ”. Батлер хэсэг зуур дуугүй болж хүүгээ харснаа гэнэт ярьж байсан зүйлээ дутуу хаяад: “Хэрэв Каупервуд үгүйрч сүйрвэл авсан мөнгөө кассад буцааж өгч чадахгүй болно. Стинер, хотын санхүү хоёрын төлөө л би санаа зовж байна. Бид урьдчилсан арга хэмжээ авахгүй бол намрын сонгуульд Бүгд Найрамдах нам амжилт олохгүйд хүрч манай гэрээний зарим ажил ч болохоо байж мэднэ. 

	Арван нэгдүгээр сард сонгууль болно гэдгийг мартаагүй биз! Каупервудээс нэг зуун мянган доллароо нэхэх үү, байх уу? гэж би бодоод байна. Өрөө таглахын тул маргааш өглөө над багагүй мөнгө шаардагдана. 

	Энэ бол сэтгэл зүйн ухааны хачин сонин үзэгдэл юм. Батлер дөнгөж сая л уг хүнд байдлыг ойлгож эхлэв. Каупервуд зорьж ирсэн зүйлээ түүнд үнэмшүүлэхээр сайхан үгээр илэрхийлэн ярьж байх үед уулаасаа түүнийг тоодог байсан бөгөөд залуу эрийн нөлөөнд хэт автагдсан Батлер тухайн цагийн байдалд өөрөө хэрхэн хандах талаар бодохын сэхээгүй байв. Гэтэл эрх тушаал нэр хүнд горьдож Каупервудийг өрөвдөх хайрлах сэтгэлгүй байгаа Оуэнтэй ярилцаж явсан тэр үдшийн сэрүүн агаарт Батлер гэнэт ухаарч эхлэн бүх юмны учрыг олсон ажээ. 

	Каупервудийг хотын санхүү, Бүгд Найрамдах Нам болон Батлерын (өөрийнх нь) нэр хүндийг ноцтой гутаасныг ухаарчээ. Тэгэхдээ Каупервудэд элэгтэй хүн байсан учир түүнийг гаргуунд нь хаяхыг бодсонгүй. Батлер одоо Каупервудийн түүнчлэн намаа болон хувийнхаа эрх ашгийг аврахаар Молленхауэр, Симпсон хоёртой очиж уулзахаар явж байгаа ажээ. Ямар ч болсон маш шившигтэй юм болжээ! Тийм ажил хийснийг бодохоос Батлерын зэвүү хүрч байв. Энэ залуу ч өөдгүй амьтан байжээ. Ийм муухай юм хийнэ гэж ердөө ч бодсонгүй. Хэдий тийм боловч Батлер түүнд талтай хэвээр бөгөөд залуу эрд ямар нэг тусламж үзүүлэх ёстой гэж бодсоор байв. Бусад хүн түүнд өрөвдөх сэтгэлээр хандвал Батлер нэг зуун мянган долларын зээллэгээ Каупервудийн гуйсан ёсоор түүнд үлдээх бодолтой байв. 

	— “Ингэхэд аав та яагаад Молленхауэр, Симпсон хоёроос илүү их санаа зовох ёстой болж байна?” гэж Оуэн хэсэг зуур дуугүй байснаа хэлээд “Хэрэв та гурав, Каупервудийг энэ хэргээс мултрахад нь туслахыг хичээвэл та нар чадах л даа”. 

	Гэвч би л бол намайг ална ч гэсэн тийм юм хийхгүй дээ. Тэр хэрэг сонгуулиас өмнө илэрвэл сонгуульд муугаар нөлөөлөх нь зайлшгүйг би мэдэж байна. Гэвч сонгууль болтол чимээгүй дараад өнгөрч чадах бол уу? Таны хотын төмөр замд оруулсан хөрөнгө танд сонгуулиас ч илүү чухал юм байна. Төмөр замын шугамыг гартаа оруулах арга зам сүвэгчилж чадвал та сонгуулийн тухай санаа зовохоо болино. Маргааш өглөө тэр мөнгөө Каупервудээс нэхэж аваад хувь нийлүүлсэн тэмдэгтийн үнэ буурахад банкны өрийг таглах хэрэгтэй байна. Каупервуд үгүйрч болох боловч хохирол үзэхгүй. Та зах дээр очиж тэмдэгтийг нь худалдан авч болно. Өөрөө тань дээр хүрч ирээд тэмдэгтээ худалдан аваач гэж таныг гуйж ч мэднэ. Стинерийг айлгаж, дахиад нэг ч доллар Каупервудэд олгохгүй байлгахаар Молленхауэр, Симпсон хоёрыг ятгах хэрэгтэй байна. Чингэхгүй бол Каупервуд дахиад л Стинерээс мөнгө авна шүү. Стинер хэмээс дэндүү хэтрүүлсэн байна. 

	Каупервуд тэмдэгтүүдээ худалдахгүй гэж ч мэднэ, өөрийнх нь мэдэх хэрэг. Гэхдээ сүйрэхээс гэтлэхгүй байх, тэгэхлээр үнэт цаасыг нь зах дээрээс дуртай хэмжээгээр худалдан авч болно шүү дээ. Тэр худалдахгүй хаа зайлах вэ. Стинерийн таван зуун мянган долларын талаар та санаа зовсны хэрэггүй. Тэрийг Каупервудэд тийм их мөнгө зээлдүүл гэж хүн албадаагүй. Яадаг сан өөрөө л мэдэг. Энэ бүх хэрэг Бүгд Найрамдах намд хохирол учруулж болох боловч та юуны өмнө өөрийгөө бодох хэрэгтэй. Сонгууль өнгөртөл сонинуудыг энэ талаар дуугүй байлгахыг Молленхауэр та нар хариуцах ёстой. 

	— За битгий яар! гэж хүүдээ хэлээд Батлер дахин хүнд бодолд автав. 

	
Хорин тавдугаар бүлэг

	Хенри Молленхауэрийн байр Батлерын байшингийн нэг адил тэр үед хотын шинэ районуудын нэгэнд байжээ. Тэдний байшин саяхан баригдсан шинэ сайхан номын сангийн ойролцоо Өмнөд өргөн гудамжинд тэр үед шинэхэн баячуудын бариулж суудаг байсан шар тоосго, цагаан чулуун өнгөлгөөтэй өндрөөрөө дөрвөн давхар, уужим цэлгэр багтаамжтай ямар нэг тодорхой хэв маягаар бариагүй боловч харахад нүдэнд дулаахан тийм л байшин ажээ. Өргөн гишгүүр шат өгсүүлсхийн тавьсан гонхны дундах сийлбэртэй бахим хаалганы хоёр жигүүрээр цагаан цэнхэр маш гоёмсог савтай цэцгээр чимэглэсэн нарийн цонхнууд гаргажээ. Байшингийнхаа хорин тасалгааг тэр үедээ маш үнэтэйд тооцогдож байсан зүймэл царсан шал, модон доторлогоогоор чимжээ. Нэгдүгээр давхарт зочид хүлээн авах, амрах өрөө, гучин тохой хавтгай дөрвөлжин царсан шалтай гуанз, хоёрдугаар давхарт өөрсдийгөө хөгжимчнөөр өргөмжилсөн гурван охины мэдэлд олгогдсон хөгжмийн өрөө, номын сан, Молленхауэрийн өөрийнх нь өрөө, эхнэрийнх нь өрөө, түүнтэй залгаа халуун усны өрөө, мөн ургамлын хүлэмж байна. 

	Молленхауэр маш чухал хүн байсан бөгөөд өөрөө ч тэгж боддог байлаа. Улс төр, санхүүгийн талаар онц гярхай хүн ажээ. Молленхауэр жинхэнэ герман буюу чухамдаа герман эцэг эхтэй америк хүн бөгөөд гадаад байрлалаараа яг америк, их сүрлэг хүн юм. Бие бялдраар нүсэр том, ухаанаар хурц, зан байдлаар хөндий хүйтэвтэр ажээ. Тэр бол хаанаас нь ч харсан бөөрөнхий ч юм шиг ханхар цээж, өргөн мөр гонзгой ч юм шиг толгойтой, ханхар цээж, өргөн мөртэй хүн. Хамар дээгүүр нь өнгийсөн духных нь ясны тэр дор зальтай маягийн сониуч гярхай нүд гялалзана. Хамар ам, эрүү мөн махлаг дүүрэн хацар нь тэр хүн юу хүсэж байгаагаа маш сайн мэддэг, ямар ч саад бэрхшээлийг даван туулж хүссэндээ хүрч чаддаг хүн болохыг гэрчилнэ. Том сүрлэг бөгөөд юм юм нь таарсан царайтай хүн юм. Молленхауэр бол Эдвард Мэли Батлертай хоёр завшаан эрэгчийн хооронд байдаг сайн түншийн харьцааг тогтоожээ. Харин Марк Симпсонтой бол нэг бар нөгөөгөө яаж хайрладаг шиг тийм л харьцаатай байдаг ажээ. Молленхауэр хүний авьяас билгийг их үнэлнэ. Ухаан нь булхайгүй тоглоомд булхайцахгүй байхыг л хичээдэг, хэрэв булхайцах дээр хүрвэл үү, түүний хар муу санаа яагаад ч гүйцэгдэхгүй. Тэр бүтэн сайны орой Батлерыг хүүтэйгээ ирэхэд Филадельфи хотын баялгийн гуравны нэгийг эзэмшсэн тэр баян тэднийг ирнэ гэж санаагүй байжээ. Номынхоо санд ороод ном уншихын хамт нэг охиныхоо төгөлдөр хуур тоглохыг сонсон сууж байв. Эхнэр нь нөгөө хоёр охинтойгоо сүмд явсан байв. Молленхауэр ер нь гэрийн мухар сахих дуртай хүн бөгөөд улс төрийн бодлоготнууд бүтэн сайн өдрийг зөвлөгөөн хийхэд хамгийн тохиромжтой цаг гэж үздэг учраас Бүгд Найрамдах Намын томхон түншүүдээс ирж магадгүй гэж Молленхауэр дотроо бодолтой байв. Учир иймд Батлер хүүтэйгээ ирлээ гэж зарц бөгөөд бойдаагийнхаа ирж мэдэгдэхэд маш баяртай байжээ. “Аа, та хүрээд ирэв үү” гэж Молленхауэр түүнд гараа сунган мэндчилэв. “Би тантай уулзсандаа их баяртай байна. Оуэнтэй ч ялгаагүй. За Оуэн ажил сайн уу? За эрхмүүд юу ууж, ямар тамхи татах вэ? Ямар ч гэсэн авчруулъя” “Жон” гэж зарцаа дуудаад:

	“Эдгээр ноёдод аятайхан юм авчраарай! Би Каролины хөгжимдөхийг сонсож суусан юм. Та нараас зовоод тоглохоо болчхов бололтой” гэв. 

	Молленхауэр Батлерт сандал дөхүүлж тавиад, Оуэнд ширээний нөгөө талд байсан сандлыг заав. Төдхөн нөгөө зарц олон шил виски, янз бүрийн дарс хайрцагтай тамхийг гоёмсог сайхан мөнгөн тосгуур дээр тавьж авчрав. Оуэн архи тамхины алиныг ч хэрэглэдэггүй залуу санхүүчийн шинэ дүр ажээ. Харин эцэг нь аль алиныг нь хэр тааруу хэрэглэдэг байжээ. 

	— Танай байшин их сайхан юм гэж хэлээд ирсэн шалтгаанаа шууд хэлсэнгүй. — Бүтэн сайны орой таныг гэрээсээ гардаггүйд би хачирхахгүй байна. Хотоор сонин юу байна даа? 

	— Онц юмгүй дээ. Би ч гэрээс гарах биш. Бүх юм ёсоороо л явагдаж байх шиг байна. Ямар нэг санаа зовмоор юм та дуулаагүй биз дээ? 

	— Нэг юм байна. Өнөө оройн сониныг та уншаагүй байна уу? гээд Батлер хундагатай архиа балгаад хэлэв. 

	— Үгүй, уншаагүй гэснээ Молленхауэр ганасхийгээд, — Өнөөдөр оройн сонин гэж гарсан юм уу? Юу болов, тэгээд? 

	— Чикаго хотын түймрээс ч өөр юмгүй шив дээ. Маргааш өглөө манай бирж дээр их юм болох гэж байх шиг байна. 

	— Та юу яриад байна. Би юу ч дуулаагүй. Өнөө орой сонин гарсан гэж үү? За тэгээд их түймэр гарч уу? 

	— “Хот бүхэлдээ галд орсон гэнэ” гэж өмнөө сууж байсан улс төрийн зүтгэлтний нүүрний байдлыг сонирхолтой ажиглаж байсан Оуэн ярианд оролцов. 

	— “За энэ их сонин байна. Сонинд хүн явуулъя” гээд “Жон” гэж дуудав. Зарцынхаа орж ирэхэд, — Сонин олдох газар байвал аваад ир! гэв. Зарц нь годхийн гүйж гарав. — Та яагаад энэ түймэр бидэнд хамаарна гэж бодов?” гэж зарцаа гарсны дараа Молленхауэр Батлераас асуулаа. 

	— Дөнгөж сая хүртэл миний огт мэдээгүй байсан нэг зүйл байх юм. Манай Стинер их мөнгөний дутагдалтай байна. Хэрэг явдал зарим хүмүүсийн бодож байгаагаас илүү сайнаар эргэхгүй бол сонгуулийн өмнөх ийм чухал үед тун базаахгүй юм болж мэдэх байна гэж Батлер тайван ярив. Түүний ухаалаг ирланд маягийн цайвар нүд Молленхауэрийн нүүр лүү ширтэнэ. 

	— Та яаж мэдэв? Стинер санаатайгаар мөнгө идлээ гэж үү? Хэчнээн доллар авсныг нь та мэдэх үү? гэж Молленхауэр хүйтэн маягаар асуув. 

	— Зэгсэн их юм аа. Миний ойлгосноор бол таван зуун мянган доллар болж байна. Одоохондоо идсэн гэж лавтай үзэхээр юмгүй байна. Гэхдээ л мөнгө алдагдах аюултай байна гэж Батлер тайвнаар хэлэв. 

	— Таван зуун мянга гэнэ ээ? гэж Молленхауэр дуу алдан гайхах боловч биеэ барьж

	— Үгүй л баймаар юм даа! авдаг болсон юм бол? (хэдийгээс) Тэгээд тэр их мөнгөөр яадаг байсан юм бол? гэв. 

	— Таван зуун мянга орчим долларыг хотын зээллэгийг борлуулдаг Гуравдугаар гудамжны залуу Каупервудэд зээлдүүлжээ. Энэ мөнгөөр тэд янз бүрийн арга мэх гарган хувийнхаа эрх ашигт захируулан хотын төмөр замын тэмдэгтүүдийг л голдуу худалдан авсан байна. 

	Хотын төмөр замын тухай дурдахад Молленхауэрийн гөлийсөн царайд ялимгүй өөрчлөлт гарав. 

	— Каупервудийн бодож байгаагаар уул түймэр биржийн газар их сандрал дэгдээх бололтой. Каупервуд өөрөө тусламж дэмжлэггүйгээр хүнд байдлаас гарч чадахгүй гэж болгоомжилж байна. Хэрэв тэр залуу сүйрч унавал, өрөө төлж чадахгүй бол хотын санхүү таван зуун мянган долларын алдагдалд орох юм байна. Стинер одоогоор хотод байхгүй, тэгээд Каупервуд одоо ямар арга чарга байна даа гэсээр над дээр хүрч ирсэн юм. Урьд нь Каупервуд над бага сага ажил бүтээж өгдөг байсан юм л даа, тэгээд л намайг өөртөө тус болох ёстой хүн гэж бодсон буюу өөрөөр хэлбэл, намайг сенатч та хоёртой уулзаад улмаар та бид нарыг томхон банкны эзэдтэй ярилцан маргааш биржийн газар үнэт цаасны ханшийг бууруулахгүй байх арга хэмжээ аваач гэсэн үг юм даа. Ингэхгүй л бол Каупервуд сүйрч тэрнээс уламжлан баахан хэрүүл шуугиан болж, сонгууль явагдахад бидэнд муугаар нөлөөлнө гэж боджээ. Каупервуд муу арга заль хэрэглэх гээгүй харин өөрийгөө яаж аврах, миний-та бидний итгэл найдварыг хөсөрдүүлэхгүй байхыг л хичээж байна гэж би бодох юм гээд Батлер яриагаа зогсов. 

	Муу санаатай, их зальтай Молленхауэр гэнэтийн энэ явдлыг сонсоод нэг их түгшсэн царай огтхон ч гаргасангүй. Гэвч Стинерийг санхүүгийн буюу зохион байгуулах авьяастай хүн гэж хэзээ ч боддоггүй байсан учир ялимгүй давхийснээ сонирхож шохоорхов. Ингэж санхүүгийнх нь нярав өөрт нь хэл зэлгүйгээр сангийн мөнгийг ашиглаад шүүхэд шилжих аюулд ордог байжээ! Каупервудийг хотын зээллэгийг борлуулдаг хүн гэж л Молленхауэр дам сонссон юм байж. Хотын зээллэгийг худалдаалах явцад Молленхауэр бас багагүй орлого олжээ. Каупервуд Стинерийг маллаад авсан тэр мөнгөө хотын төмөр замд хувь нийлүүлэхээр ашигласан даг аа! Тэгэхлээр Стинер тэр хоёр хувьдаа багагүй үнэт цаастай байж таарах нь. Үүнийг Молленхауэр маш их сонирхжээ. 

	Батлерыг яриагаа зогсооход Молленхауэр хэлрүүн:

	— Таван зуун мянган доллар! Мөн ч их мөнгө. Захын үнийг хэвээр барьснаар бид түүнийг аварч чадах юм бол бидэнд түвэг алга. Гэтэл хүчтэй хямрал болох дээр хүрвэл энэ арга маань түүнд ямар ч нэмэр болохгүй. Хэрэв тэр залуу мөнгөөр их гачигдаж, биржийн газар үнэт цаасны ханш эрс буувал зөвхөн зах зээл дээрх үнийг барихаас хавьгүй их өөр төөр арга хэмжээ авах хэрэгтэй болно. Би үүнийг өөрийн амссан гашуун туршлагаас мэдэж байна. Өр зээл нь хэдий юм бол, та мэдээгүй биз? 

	Батлер,

	— Үгүй, мэдэхгүй гэв. 

	— Танаас мөнгө гуйгаагүй гэв үү? 

	— Каупервуд байдлаа нэг тийш болтол зуун мянган доллароо нэхэхгүй байхыг надаас гуйж байна бил ээ. 

	— Стинер хотод үнэхээр байхгүй гэж үү? гэж Молленхауэр дотроо үл итгэсэн маягтай асуув. 

	— Каупервуд л тэгж хэлсэн, хүн явуулаад үнэн, худлыг нь шалгаж болно шүү дээ. 

	Молленхауэр янз бүрийн л арга ухаан сийлж байна. Үнэт цаасны ханшийг бууруулахгүй хэвээр хадгалах явдал Каупервуд, хотын нярав болон Бүгд Найрамдах Намыг аврах хамгийн сайн арга мөн. Стинер санд таван зуун мянган долларыг эргүүлж төлөхөөс өөр аргагүй болно. Тэгээд өөрийн мэдлийн үнэт цаасыг хүнд худалдахаас аргагүй болно. Тухайлбал Молленхауэр өөрт нь худалдана. Гэтэл Батлерын эрх ашгийг гаргуунд нь хаяж болохгүй. Харин Батлер ямар бодолтой байгаа юм бол доо? Молленхауэр Батлертай зөвлөн ярилцаад Каупервуд зохих хэмжээний мөнгийг хуримтлуулж чадвал тэр таван зуун мянган долларыг эргүүлэн төлөхийг зөвшөөрсөн гэж мэдэв. Харин Каупервуд янз бүрийн төмөр замд хувь нийлүүлсэн тухай тэд ярилцсангүй. Гэвч Каупервудийг аварч болно гэж үзэх ямар баталгаа байна вэ? Тэр мөнгийг олж чадах уу? Тэр хүн аврагдлаа гэхэд уул мөнгийг Стинерт буцааж өгөх үү? Хэрэв тэр хүнд бэлэн мөнгө шаардагдвал ийм хүнд хямрал болж байхад хэн түүнд мөнгө зээлдүүлэх вэ? Ямар баталгаа өгч чадах сан бол? Нөгөө талаар түүнийг сайн хавчиж өгвөл өөрийнхөө түүнчлэн Стинерийн мэдэлд байгаа төмөр замынхаа тэмдэгтийг сул үнээр худалдахад хүрнэ. Хэрэв Молленхауэр өөрөө тэдний тэмдэгтийг олж авч чадвал намрын сонгуульд түүний нам ялна уу, ялагдана уу сэтгэл нь онц зовохгүй байх боловч сонгуульд ялагдахгүй гэж Оуэний нэг адил бодоод санаа амар байна. Урьдын адилаар ялалтыг худалдан авч болно биз хэмээн бодох ажээ. Стинерийн мөнгө шамшигдуулсан нь Каупервудийн сүйрлээс болж нэмэгдэх дээр хүрвэл түүнийг сонгууль өнгөртөл дараад өнгөрч болно. Тэгээд Стинерийг айлгаж Каупервудэд нэмэлт тусламж үзүүлэхгүй болгох. Дараа нь түүний мэдэлд байгаа төмөр замын хувь нийлүүлсэн тэмдэгтийг дайрахаар барахгүй бас Симпсон, Батлер болон бусдын хувь нийлүүлсэн тэмдэгт руу ширүүн дайрах бодолтой байв. Филадельфид баяжих ирээдүйн асар том эх сурвалжийн нэг нь тэдгээр тэмдэгт мөн болой. Харин одоогоор Молленхауэр тус намыг сонгуульд аврах сонирхолтой байгаа царай үзүүлэх хэрэгтэй байжээ. 

	— Би сенатчийн нэрийн өмнөөс ярьж чадахгүй нь мэдээж. Тэр хүн ямар бодолтой байгааг би мэдэхгүй байна. Миний хувьд бол хэрэг болдог л юм бол үнэт цаасны ханшийг хэвээр хадгалахын тул чадахынхаа хэрээр хөөцөлдье гэж бодож байна. Хувийнхаа зээллэгийг хамгаалахын тулд ч гэсэн чингэх маань зүйн доторх хэрэг. Каупервудийг сүйрч баларлаа ч гэсэн сонгууль дуустал уул нууцыг задруулахгүй байхыг юуны өмнө хичээх хэрэгтэй байна. Захын үнийг хэвээр нь байлгах гэсэн бидний чармайлт амжилттай төгсөнө гэж үзэх ямар ч баталгаа бидэнд байхгүй шүү дээ. 

	— Ямар ч баталгаа байхгүй гэж Батлер баттай хэлэв. 

	Оуэн “Каупервуд зайлшгүй сүйрчээ” гэж бодов. Яг энэ үед хаалганы хонх дуугарав. Сонинд явуулсан зарцыг орлосон шивэгчин хүүхэн сенатын гишүүн Симпсон ирлээ гэж мэдэгдэв. 

	— Яг хэрэгтэй хүн ирлээ. Оруулаарай. Одоо саналыг нь сонсъё гэж Молленхауэр хэлэв. 

	— Би түр гарч байх уу даа, гэж Оуэн эцэгтээ хэлээд: — Каролин дээр очиж дуу дуулуулъя. Би таныг тэнд хүлээж байна шүү аав аа! гэв. 

	Молленхауэр түүнийг сайшаасан маягтай инээмсэглэв. Оуэнийг гарав уу үгүй юу сенатч Марк Симпсон орж ирлээ. Олон сонин хачин хүн төрүүлж бий болгосон Пенсильвани муж улсад сенатын гишүүн Симпсоноос илүү сонин жигтэй хүн хэзээ ч хөлжиж байгаагүй ажээ. 

	Молленхауэр, Батлер хоёр сенатч Симпсоныг дотно мэндчилэн, гарыг нь атгаж хүлээн авлаа. Симпсон бол биеийн үзэмжээр тэр хоёртой огт төсөөгүй үлбэгэр дорой байдалтай хүн. Тэр хүний бие нь намхан дөнгөж таван тохой есөн ямх (харин Молленхауэр зургаан тохой, Батлер таван тохой арван нэгэн ямх) царай нь хавтгай баргар, эрүү нь налуу унжуу. Нөгөө хоёрынх нь нүүр тарган, эрүү урт. Стинерийн нүд нь Батлерынх шиг тийм илэрхий ч биш, Молленхауэрийнх шиг тийм ихэмсэг ч биш боловч гоц ухаантайн шинжийг илрүүлэх бөгөөд их хөнхөр, маш сонин харагдана. Түүний нүд олз хайж харанхуй буланд нуугдан байгаа муурын нүдийг санагдуулна. Түүний сайхан цагаан духан дээгүүр даахирсан хар үс унжиж, царай нь эрүүл мэндээр тааруу хүний хөхөвтөр цонхигор ажээ. Хэдийгээр гаднах байдал нь ийм боловч энэ хүнд өвөрмөц, шаргуу ер биш хүч нуугдаж, түүний хүчээр хүмүүсийг эрхэндээ оруулан авчээ. Муу арга замаар хялбар олз олох шуналд дарагдан түүний эсрэг хандсан хэнийг ч хайр найргүй хэрцгийлдэг байжээ. Симпсон бол бусдын нэг адил ноомой, сулхан хүйтэн гартай үлбэгэр инээмсэглэлтэй хүн бөгөөд нүднийх нь байдал л бүх дутагдлыг нь наманчлах мэт. 

	— Сайн байна уу, Марк? Та ирсэн нь их сайн байна, гэж Батлер мэндлэв. 

	— Сайн байна уу? Эдвард гэх хариу сонстов. 

	— За, эрхэм сенатч, та их сайхан гялалзаж байна. Юу танд хундагалах вэ? 

	— Өнөө орой юу ч хэрэггүй. Хенри, Би удахгүй, гэртээ харих замдаа танайхаар дайрахыг бодсон юм. Эхнэр маань энүүхэн энд, Кэвеноугийнд хүлээж байна. Би тийшээ очих ёстой гэж Симпсон хариулав. 

	— Та яг л цагаа олж ирлээ, сенатч. Батлер дөнгөж сая надад бидний уулзаагүй энэ хугацаанд гарсан улс төрийн шинж чанар бүхий нэлээд хүнд зүйлийн тухай яриад байна. Чикагод асар том түймэр гарсныг та сонссон биз? гэж Молленхауэр зочныг суухад хэлэв. 

	— Тийм ээ, сонссон. Энэ тухай над Кэвеноу ярьсан. Хэрэг явдал их л ноцтой болж байх шиг байна. Маргааш өглөө үнэт цаасны ханш эрс буурах гэж байна. 

	— Би мөн тэгж бодож байна гэж Молленхауэр тосож хэлэв. 

	— За оройн сонин энэ байна  гэж Батлер гартаа сонин бариад орж ирсэн зарцыг харангуутаа хэлэв. 

	Молленхауэр сониныг аваад бүгдэд уншуулахаар дэлгэв. Энэ бол Америкт гарсан анхны тусгай дугааруудын нэг байлаа. Том үсгээр бичсэн гарчгууд өчигдөр эхлээд цаг тутам газар авч байгаа нуурын хот дахь түймрийн тухай өгүүлжээ. 

	— Аюул байна даа. Чикагогийн төлөө сэтгэл зовчихлоо. Миний олон найз тэнд байдаг. Энэ бичиж байгаа шиг л үнэн хэрэг дээрээ тийм аюултай биш байгаасай даа! гэж Симпсон дуугарав. 

	Симпсон хаана ч ямар ч нөхцөлд дэндүү гоёор ярихыг хичээдэг хүн ажээ. 

	— Батлерын над ярьсан зүйл энэ гай гамшигтай зарим талаар холбоотой байна. Манай нярав хотын сангаас жилд хоёр хувийн хүүтэйгээр зээл мөнгө олгодог болсныг та мэддэг үү? гэж Молленхауэр үргэлжлүүлэн асуув. 

	— Тийм үү? гэж Симпсон лавлан асуув. 

	— Ноён Стинер хотын сангаас үлэмж их мөнгийг хотын зээл борлуулдаг Гуравдугаар гудамжны нөгөө залуу Каупервудэд зээлдүүлсэн бололтой. 

	— Яалаа гэнэ ээ? Тэгээд их мөнгө өгөө юу? гэж Симпсон гайхсан маягтай дуугарав. 

	Батлер, Молленхауэрийн нэг адил сенатч өөрөө хувь нийлүүлэх нэрийдлээр янз бүрийн банканд барьзнуулсан хямд зээллэгээс багагүй орлого олсон ажээ. 

	— Стинер түүнд таван зуун мянган доллар зээлдүүлсэн бололтой, хэрэв Каупервуд энэ шуурганы өмнө тэсвэрлэж чадахгүй бол Стинерт энэ мөнгө дутагдана. Энэ явдал сонгогчдод маш муу сэтгэгдэл төрүүлнэ гэдгийг та өөрөө ойлгож байгаа. Каупервуд ноён Батлерт зуун мянган долларын өртэй. Өнөөдөр энэ талаар ярих гэж Батлерынд ирж гэнэ. Батлераар дамжуулан тэр залуу бид нараар туслуулах гэж байгаа гэнэ. Хэрэв бид туслахгүй бол тэр хүн сүйрч гүйцжээ гэж Молленхауэр өрөөсөн гараараа учиртай дохиж байв. 

	Симпсон нарийхан хуруугаараа хачин өргөн амаа илээд:

	— Тэд таван зуун мянган доллароор юу хийсэн юм бэ? гэж асуув. 

	— Тэр хөвгүүд өөр газраас жаахан жаахан орлого олсон байх аа, гэж Батлер ёжтойгоор хэлэв. Хамгийн түрүүнд тэд төмөр замын шугамын үнэт цаас худалдан авсан гэж би бодож байна. 

	Стинер эрхий хуруугаараа хантаазныхаа ухаадсыг оролдож байв. 

	Молленхауэр, сенатч Симпсон хоёр сулхан инээмсэглэв. 

	— Яг тийм гэж Молленхауэрийг хэлэхэд сенатч Симпсон гүнзгий бодолд дарагдсан нь ил байв. Зайлшгүй хямрал болох гэж байгаа энэ үед улс төрийн завшаан эрэгч бүлэгтэй ийм журмаар харьцах нь хэнд ч ашиггүй гэж Симпсон бодож байв. Батлер, Молленхауэр бид гурав хамтран Каупервудийг хамгаалан түүнд тусламж дэмжлэг үзүүлбэл тэр залуу хариуд нь төмөр замын бүх тэмдэгтээ найр тавьж бидэнд өгөх болно. Энэ л байдлаас гарах сайн арга бололтой гэх бодол Симпсонд төржээ. Хэрэв ингэхээр шийдвэл хотын сангаас гарсан зээл мөнгөний талаар огт чимээгүй байх, харин дахин мөнгө гаргуулахад тийм хэцүү биш. Гэхдээ нэгд, Каупервуд төмөр замын тэмдэгтээр найр тавих эсэх, хоёрт Батлер, Молленхауэр нар түүний энэ санааг дэмжих эсэх нь тодорхойгүй байлаа. Батлер эднийд Каупервудийн төлөө ярихаар л ирсэн бололтой. Молленхауэр Симпсон хоёр хоорондоо нууцаар өрсөлдөж байжээ. Улс төрийн талаар энэ хоёр хамтран ажиллавч санхүүгийн зорилго нь өөр өөр ажээ. Тэр хоёр санхүүгийн нэгдсэн нэг сонирхолгүй байсан бөгөөд энэ талаар Батлер, Молленхауэр нар ч мөн адил байсан. Тэгээд Каупервуд бас тийм тэнэг ч хүн биш байсан. Энэ хэрэгт түүнийг Стинертэй эн зэрэгцүүлэн буруутгах юм ч байхгүй. Мөнгө зээлдүүлсэн хүн бол Стинер болохоос Каупервуд биш. Симпсон энэ талаар ухаалаг бодол толгойдоо орсныг нөхдөдөө хэлэх үү, байх уу, гэж бодсоноо, ярихгүй байхаар шийджээ. Молленхауэр үнэндээ ийм юманд хамтрахад тун найдваргүй хүн байжээ. Энэ нь маш сайхан боломжтой боловч аюултай байлаа. Ганцаараа ажиллах нь илүү дээр байв. Эхлээд тэд таван зуун мянган доллароо Каупервудээр төлүүл гэж Стинерээс шаардана. Хэрэв энэ нь бүтэмжгүй болбол намын эрх ашгийн төлөө Стинерээ гаргуунд нь гаргах болно. Каупервудийн хувьд бол түүний ажлын тухай тодорхой мэдээ түүний тэмдэгтийг бирж дээр зуучдынхаа тусламжаар хямд худалдуулах бололцоотой болж байна. Тэд эхлээд Каупервудийн байдлын тухай шуугиан дэгдээж, дараа нь түүний тэмдэгтийг сул авах гэцгээнэ. Каупервуд маш эвгүй үеэр Батлерт ханджээ хэмээн Стинер бодон суув. Удаан дуугүй суусны дараа Симпсон өгүүлсэн нь:

	— За тийм байж. Би ноён Каупервудийг өрөвдөж байна. Тэгээд төмөр замын тэмдэгт худалдаж авсанд нь түүнийг буруутгах гээгүй. Гэвч ийм аюултай үед түүнд яаж туслахаа үнэндээ мэдэхгүй юм. Эрхэм та нарын тухай мэдэхгүй. Харин би одоо хүсэл байлаа ч гэсэн хүний гараар могой барих эрх надад байхгүй. Бид тэгж их үрлэг сүйтгэл гаргаж түүнд туслах шаардлага, мөн ийм аюул намд тулгарч байгаа эсэхээс л бүх юм шалтгаална. 

	Бэлэн мөнгөний тухай яриа гарахад Молленхауэрийн царай барсхийв.

	— Би бас Каупервудэд тийм их дэмжлэг үзүүлж чадахгүй байх аа, гэж тэр хүн санаа алдан хэлэв. 

	— Яадаг ч тэр, зуун мянган доллароо салгаж авсан нь дээр болж байна. Маргааш өглөө шууд л энэ ажилд орно гэж Батлер ерийн хошигносон байдлаараа нэмж хэлэв. 

	Энэ удаа Симпсон, Молленхауэр нарын аль нь ч сурсан бүдэг инээмсэглэлээрээ инээсэнгүй. Тэр хоёр ухаалаг бөгөөд жавхаатай харагдаж байлаа. Бага зэрэг тайвшрахад Симпсон үргэлжлүүлэн хэлсэн нь:

	— Хотын сангаас авсан мөнгөний тухай бол бид нэлээд сайн бодолгүй болохгүй. Хэрэв Каупервуд сүйрвэл хотын санхүү тэр их мөнгийг алдана. Тэгээд бид маш хэцүү байдалд орно. Хотын ямар шугамыг Каупервуд илүү ихээр сонирхсон бол? гэж дашрамд нь Симпсон асууж амжив. 

	— Үнэндээ мэдэхгүй, байна, гэж тэднийд очих замд Оуэн түүнд ярьж байсныг хэлэлгүй Батлер хариулав. 

	— Каупервудийг дампууран унахаас өмнө дутагдаж байгаа мөнгийг нөхөж төлүүлэхээр Стинерээр шахуулахгүй бол сүүлд нь гарах уршгаас бид хэрхэн салах бил ээ. Биднийг түүгээр хохирлыг төлүүлэх гэж байгааг Каупервуд ойлговол тэр залуу дампуурах замдаа шулуухан орно. Ингээд хохирол төлүүлэх ажил ч өнгөрнө. Түүнээс гадна Эдвардыг ажлаа Каупервудтэй дуусгахаас өмнө бид ингэвэл энэ нь сайн түншдээ муу юм хийж байгаа хэрэг болно гэж Молленхауэр хэлэв. Тэр хүн Каупервудэд байгаа Батлерын мөнгөний тухай ярьж байсан. 

	— Энэ бол бүрэн ойлгомжтой хэрэг гэж улс төрийн хурц зөн авьяастай Симпсон зальжин батлав. 

	— Би зуун мянган доллароо маргааш өглөө авна. Зовох юмгүй гэж Батлер хэлэв. Үүнээс ашигтай юм гарвал болсон явдлыг сонгууль өнгөртөл нуухын тул чадах бүхнээ хийх хэрэгтэй гэж би бодож байна. Сонинуудыг ч чимээгүй байлгаж болно. Тухайн байдлыг харгалзан үзэж хүнд дахин мөнгө зээлдүүлэхгүй байхыг хотын няравт сануулах нь зүйтэй хэмээн би бодож байна гэж хотын төмөр замын тэмдэгтийг нарийн аргаар худалдан авсан тухайгаа санаж Симпсон хэлэв. Ингэхгүй бол Каупервуд дахин мөнгө зээлдэхээр түүнтэй хуйвалдах болно. Стинерт нөлөөлөхийн тул таны ганц үг л хангалттай шүү дээ, Хенри. 

	— Би түүнтэй ярья л даа, гэж Молленхауэр ам нээв. 

	— Тэд өөрсдөө л өөрсдийнхөө хувь заяаг шийдэг гэж би бодох юм гэж Батлер өөрт нь хандаж гуйсан Каупервудийн алдааг бодонгуутаа хэлэв. 

	Ингэж Батлер болон түүний хамсаатан нарыг хүнд үед өөртөө тусална гэж Каупервудийн итгэсэн итгэл талаар өнгөрчээ. 

	... Батлерынхаас гараад Каупервуд өөртөө туслах хүнийг маш их хүч гарган хайж эхэлжээ. Стинерийн авгайтай уулзаж нөхрөөс нь ямар нэг сураг гарвал даруй өөртөө мэдэгдэхийг гуйжээ. Дрексель компанийн банкны Волтер Ли, Жейл компанийн Эвери Стоун болон Жерардын үндэсний банкны ерөнхийлөгч эдгээр хүмүүсийг хайж олоод Каупервуд болж байгаа явдлын талаар тэд ямар үзэл бодол баримталж байдгийг мэдэх, мөн хөдлөх ба үл хөдлөх бүх хөрөнгөө барьцаанд тавьж Дэвисонтой зээллэгийн талаар ярихыг хүсжээ. 

	— Би танд амлаж чадахгүй. Фрэнк, маргааш хэрэг явдал яаж өрнөхийг бүү мэд. Бүх ажлаа эмхэтгэж, хийвэл зохих зүйлээ хийж байгаад нь би баяртай байна. Ингэх нь их хэрэгтэй юм. Би бололцооныхоо хэрээр танд туслахыг бодно. Гэвч бусад маань тодорхой хэмжээний зээллэгийг төлүүлэхээр нэхэх хэрэгтэй гэж шийдвэл тэр шийдвэрийг дагахаас өөр аргагүй болно. Миний хувьд бол байдлыг хөнгөрүүлэх талаар л чармайн ажиллана. Хэрэв Чикаго газрын хөрснөөс арчигдвал даатгалын компани ямар ч болсон түүний хагас нь сүйрч гуларна, тэгвэл зөвхөн болгоомжлох хэрэгтэй. Та бүх авлагаа нэхэж авах нь чухал гэж би бодож байна, тийм биз? 

	— Зөвхөн тун аргагүй болсон үед л нэхэх болно. 

	— Бид нар ч бас яг ингэж үзэж байна.

	Тэр хоёр салах ёс гүйцэтгэн гар барилцав. Тэд бие биедээ таалалтай байна. Ли бол хотын дээд язгууртан, тийм амьдралд төрөлхийн тохирсон боловч эрүүл ухаантай, амьдралын баялаг туршлагатай хүн ажээ. 

	Фрэнкийг явахад тэр нэмж ийнхүү өгүүлэв. 

	— Би таныг хотын төмөр замын зээллэгийг хэтэрхий их хэмжээгээр авсан гэж боддог. Хэрэв та тэр тэмдэгтээ хадгалж чадвал тун сайн хэрэг. Гэвч одоогийнх шиг ийм хүнд үед тийм цаас хор учруулж болно. Та энэ цаас болон бас хотын хонжворт сугалааг маш түргэн мөнгө болгож сурсан хүн. 

	Каупервуд хуучин найзынхаа нүд рүү ширтэж, тэр хоёр инээмсэглэв. 

	Мөн иймэрхүү янзаар Стоун, Дэвисон болон бусад хүмүүстэй Каупервуд ярилцжээ. Каупервудийг очиход нөмөрч байсан аюулын тухай тэд мэдсэн байжээ. Маргааш юу болдог бол гэж тэд цөм л сэтгэл түгшсэн байв. Сайн юм амлах хүн ер байсангүй. 

	Батлерыг Молленхауэр Симпсон хоёртой уулзсаныг мэдэж байсан Каупервуд түүнтэй дахин уулзахаар явав. Каупервудэд юу хэлэхээ бодож байсан Батлер түүнийг маш эелдгээр хүлээн авав. 

	— Аа, та хүрээд ирэв үү? гэж Фрэнкийг хараад тэр хэлэв. 

	— Тэглээ, Батлер гуай. 

	— Би танд тустай юм хийж барахгүй шиг байна, гэж Батлер болгоомжтой хэлэв. Та над хүнд даалгавар өгчээ. Молленхауэр өөрийнхөө хувийн эрх ашгийг бодож захын ханшийг барих санаатай байна. Тэгнэ ч гэж би бодно. Симпсонд ч хамгаалах ёстой сонирхол байгаа юм. Би ч яах вэ, өөртөө л худалдан авна, гээд бодол болон жаахан дуугүй болсноо үг тус бүрээ маш нямбайгаар сонгон авч үргэлжлүүлэн хэлсэн нь:

	— Их мөнгөтэй хүмүүстэй тэднийг зөвлөгөөн хийлгэхээр би ятгаж чадсангүй. Тэд маргааш өглөө учир байдал ямар болохыг харахаар хүлээзнэж байна. Би л бол сэтгэлээр унахгүй байх сан. Хэрэг явдал муугаар эргэвэл тэд бас шийдвэрээ өөрчилж ч магадгүй. Стинерийн тухай тэдэнд ярих хэрэгтэй байсан. Их олиггүй хэрэг явдал боловч таныг энэ байдлаас гарч чадна гэж тэд найдаж байна. Би ч бас итгэж байна. Миний хувийн зээллэгийн талаар бол маргааш өглөө л шийдье. Болохтой бол авахгүй байхыг хичээнэ. Та ямар ч болсон маргааш надтай уулзаарай. Хэрэв би тан шиг ийм болчхоод байсан бол Стинерээс дахин мөнгө авахыг хичээхгүй сэн. Тусгүй юм шүү дээ. 

	Каупервуд тэднийг тусална байх гэж горьдсоны хэрэггүйг шууд ойлгожээ. Түүний сэтгэлийг зовоосон ганц зүйл бол Стинерийг дурдсан явдал байв. Тэд Стинертэй харилцаад мэдээтэй байгаарай гэчихсэн байж мэднэ! Тэгвэл Каупервуд Батлер дээр очсон хэрэг талаар болжээ. Гэвч маргаашийн сүйрлийг бодохоор ингэхээс өөр арга олдсонгүй. Тэр ноёд Каупервудийг ямар байдалд ороод байгааг мэджээ. Каупервуд бүр мухардмал байдалд орвол Батлераас дахиад л тусламж гуйна. Тэр цагт тэд туслах уу, үгүй юу гэдэг нь тодорно. Хэрэв туслахгүй бол Каупервуд сүйрч, Бүгд Найрамдах Нам ч сонгуульд ялагдаж зөвхөн өөрсдийгөө л буруутгах болно. Одоо тэднээс урьтаж Стинертэй л уулзах хэрэгтэй байна. Хэрэв Каупервуд урьтан уулзаж чадвал тэр хүн ийм эгзэгтэй үед өөрийнхөө хувийн эрх ашгийн эсрэг зогсох тийм тэнэг хүн биш байх сан. 

	— Өнөөдрийн хувьд миний байдал тун муу байна, Батлер гуай, гэхдээ би энэ байдлаас гарч чадна гэж бодож байна. Ер нь л найдвараа алдаагүй байна. Танд түвэг учруулсан явдалдаа би их харамсаж байна. Эрхэм та нарыг арга зүйгээ харж над туслах бол уу гэж би горьдсон юм. Гэхдээ үгүй юм үхрээс хашин гэж үг бий. Би өөрөө зарим арга хэмжээ авч болно. Түүнээс гадна таныг бололцооныхоо хэрээр тэр мөнгөө над үлдээнэ байх гэж би найдаж байгаа шүү. 

	Каупервудийг түргэн гарч явахад Батлер бодлогошров. “Энэ залуу ч ухаантай хүү дээ. Маш муу байна. Хүнд байдлаас гарч чадах л байх даа” гэж Батлер бодсоноо хэлэв. 

	Каупервудийг яаран харихад эцэг нь унтаагүй бодолд дарагдан сууж байв. Эцэг хүү хоёр маш эелдгээр ярилцаж, үг болгоноо амархан ойлголцож байв. Фрэнк эцэгтээ хайртай. Хүний зэрэгтэй явах гэж үйлээ үзэх зүтгэхийг нь харахаас өрөвддөг байжээ. Хүүхэд ахуй цагт эцэг нь дандаа хайрлаж, энхрийлдэг байсныг Фрэнк ер мартдаггүй байлаа. Юнион гудамжны төмөр замын шугамын хувь нийлүүлсэн тэмдэгтээр үндэсний гуравдугаар банкнаас авсан зээлийг биржийн газар үнэт цаасны ханш эрс буурахгүй бол төлж болно. Ямар ч болсон энэ зээллэгийг Каупервуд буцааж өгөх ёстой. Хотын төмөр замд хувь нийлүүлж, улам бүр өсөн нэмэгдэж байсан эцгийнхээ хоёр зуун мянган долларыг яаж аврах вэ? Тэмдэгтээ барьцаанд өгч авсан зээл мөнгөө өөр зүйлд зарцуулжээ. Тэр зээлийг авч байгаа банкнуудад нэмэгдэл зүйл оруулах хэрэгтэй байна. Зээлээс өөр юу ч хэрэггүй, хязгааргүй их зээл л хэрэгтэй байна. Хэрэв Стинерээс хоёр буюу гурван зуун мянган долларын зээл авбал ч учиртай. Санхүүгийн талаар хүнд байдалд орсон үед энэ бол ялт хэрэг байсан. Бүх юм маргааш болох явдлаас шалтгаална. 

	Аравдугаар сарын есний бүрхэг өглөө боллоо. Каупервуд үүрийн гэгээтэй уралдан босож сахлаа хусаж хувцсаа өмсөн цайвар ногоон гудам хонгилоор дамжин эцгийндээ оров. Өвгөн бүхэл шөнөжин унтаж чадалгүй өрөөн дундуураа холхисоор өнгөрчээ. Буурал хөмсөг, үс нь босож хууз нь шөрвийгөөд нэг л эвгүй харагдана. Царай нь зэвхий дааж нүд нь ядарсан шинжтэй байв. Каупервуд эцгийнхээ сэтгэл зовсон байдлыг даруй мэджээ. Элсвортийн олж өгсөн жижигхэн гоёмсог бичгийн ширээний ард суугаад өр авлагаа шалган үзэж байсан хөгшин Каупервуд хүүгээ сэртэсхийн харахад хүү нь давхийв. Эцгийнхээ сэтгэлийн зовлонг харахаас элэг эмтэрдэг Фрэнкийн дотор эвгүй болсон боловч одоогоор яах ч аргагүй байлаа. Аав хүү хоёул шинэ байшин хамтран бариулж байх үед эцгийгээ сэтгэл санааны зовлонгоос үүрд саллаа гэж Фрэнк итгэж байжээ. 

	— Тоолсоор л байна уу? гэж эцгээ зориг оруулахыг хичээн ерийн заншлаараа тоглож асуув. 

	— Хэрэв... яавал... юу болох нь вэ? гэж мэдэхийн тул дахин жаахан харж л байна гэж хэлээд хүүгээ нүднийхээ булангаар харахад Фрэнк дахин инээмсэглэв. 

	— Санаа зовсны хэрэггүй, аав аа, Батлер, тэднүүс захын ханшийг бууруулахгүй байлгах талаар арга бодно гэсэн шүү дээ. Тэгээд бас Фиверс, Таргул Херрн Элтинж нар миний үнэт цаасыг биржийн газар борлуулахад туслалцана гэсэн. Тэд их сайн зууч, их ч хашир ажиллах байх. Энэ ажлыг Эди буюу Жод даатгаж болохгүй учир нь миний байдлыг хүн болгон мэдчих болно. Өнөөх догьчуул маань бол яах вэ. Үнэт цаасны ханшийг бууруулах дүр гаргах боловч нэг их бууруулахгүй. Би тэмдэгтээ үндсэн өртгөөс нь арван хувиар доогуур худалдаж таван зуун мянган доллар олох хэрэгтэй байна. Үнэт цаасны ханш үүнээс доош ч буухгүй байх. Дандаа ч буураад байхгүй шүү дээ. Даатгалын томхон нийгэмлэгүүд яах гэж байгааг нь мэдэх юм сан! Өглөөний сонин ирээгүй байна уу? 

	Каупервуд утасдахаар завдсан боловч зарц нар босоогүй гэж бодов. Тэгээд өөрөө үүдний тасалгаа руу явав. Тэнд хайрцагт будаг нь ч хатаагүй “Пресс” , “Паблик Лежерийн” шинэхэн дугаар харагдав. Фрэнк шүүрэн нэгдүгээр нүүрийг гүйлгэн харав. Царай нь хувьсхийгээд  явчихлаа. “Пресс” сонин Чикагогийн шатсан хэсгийг хараар тэмдэглэсэн муухай том хар зургийг бүтэн хуудас эзлүүлжээ. Фрэнк, Чикаго хотын зургийг урьд өмнө нь тийм тодорхой байдлаар хараагүй ажээ. Зураг дээрх цулгай зайгаар Мичиган нуурыг тэмдэглэсэн байх бөгөөд хотыг Умард баруун өмнөд гурван хэсэгт бараг тэнцүү хуваадаг Чикаго голыг бас тод зуржээ. Хот сонин зохион байгуулалттай, зарим талаар Филадельфитэй адил зүйл байхыг Каупервуд хамгийн түрүүнд олж харав. Хоёроос гурван бээр шоо дөрвөлжин талбайтай худалдааны район нь голын үндсэн саваас урагш, баруун урд, баруун хойд хоёр салаа нийлж нуурт усаа цутгах тэр газар хотын гурван хэсгийн уулзварт орших ажээ. Тэр бол хотын төвийн асар том район юм. Сонинд гарсан зургаас үзвэл тэр хэсэг бүхэлдээ шатжээ. Хуудасныхаа энг нэлд нь эзлүүлэн том хар үсгээр “Чикаго үнс болжээ” гэсэн гарчиг тавьсан харагдана. Дараа нь орон сууцгүй үлдсэн хүмүүсийн зовлон, түймэрт амь хохирогсод, хөрөнгө хогшлоо барсан хүмүүсийн тоо зэрэг тодорхой мэдээнүүд оржээ. Цааш нь энэ түймэр Дорнод муж улсуудад хэрхэн нөлөөлөх тухай, түүнчлэн ийм их хохирлыг даатгалын нийгэмлэг, аж үйлдвэрийн газрууд тэсвэрлэн өнгөрөхгүй биз хэмээн таамаг бичигдсэн байв. 

	“Баларсан юм! Биржийн ийм дүүрсэн юманд орооцолдож лойх гэж дээ” гэж Каупервуд гунигтай хэлэнгүүтээ зочдын өрөөнд эргэж ороод сониныг анхааралтай уншив. Өглөө маш эрт Каупервуд эцгийн хамт контортоо очив. Тэднийг ажилдаа очиход шуудан хэдийнээ ирчихсэн арав гаруй бичиг захианд Каупервуд хариу өгөх хэрэгтэй байв. Тэр бичиг захидлыг үзэж зогсох зуур шуудан зөөгч жаал хүү бас өөр гурван бичиг авчирч өгөв. Нэг бичиг нь Стинерээс ирсэн байлаа. Тэр бичигт арван хоёр цагт хотод очно. Түүнээс өмнө амжихгүй гэж бичсэнийг Фрэнк уншаад, нэг талаар дотор амсхийвч нөгөө талаар зүрх нь түгшжээ. Каупервудэд гурван цагаас өмнө янз бүрийн өр хаахын тул их мөнгө шаардлагатай байна. Цаг алдаж хэрхэвч болохгүй байв. Каупервуд буудал дээр очиж Стинерийг угтах, хүнээс урьтаж түүнтэй ярих хэрэгтэй байв. Тэр өдөр тун хүнд гуниг түгшүүртэй өнгөрөх шинжтэй байлаа. 

	Гуравдугаар гудамжинд Каупервудийг хүрч очиход цагийн байдлаас болж банкны эзэд, зуучид тэнд дүүрэн цугласан байлаа. Бүгдээрээ л яарч тэвдсэн шинжтэй, яаран тэвдсэн зуун хүн байхад бас айвуу тайвуу зуун хүн зэрэгцэн бужигнаж байлаа. Биржийн газар мөн л сандарч тэвдсэн шинжтэй байсан бөгөөд харангын цохилтоор хэмжээгүй их шуугиан дэгдэв. Харангын сунжруу үргэлжилсэн дуу агаарт замхарч амжаагүй байхад биржийн байгууллагыг бүрэлдүүлэгч хоёр зуун хүн ямар нэг үл ойлгогдох авиа гарган хашхиралдаж, зарим нь үнэт цаасаа худалдах, нөгөө хэсэг нь худалдан авах гэж уулгалан орцгоов. Тэнд бас хүмүүсийн сонирхол янз бүр байсан учир үнэт цаасыг худалдах, худалдан авах хоёрын аль нь илүү ашигтайг хөндлөнгийн ажиглагч этгээд ухаарахад хэцүү байжээ. 

	Риверс, Таргүүл хоёр дотор үлдэж Жозеф, Эдвард хоёр нэлээд дөмөг үнээр хувь нийлүүлсэн тэмдэгт худалдах завшааныг хайхаар гадуур эргэлдэж байх заавартай ажээ. “Баавгайчууд” үнэт цаасны ханшийг бууруулах гэж улайран зүтгэж байлаа. Энэ нь Молленхауэр, Симпсон, Батлерын төлөөний хүмүүс болон бусад зуучид хотын төмөр замын тэмдэгтийн ханшийг хэвээр барихыг хичээж байгаа эсэх, тэр тэмдэгт үнэ цэнгээ хадгалж чадах эсэхээс шалтгаалах байв. Урьд орой нь Каупервудтэй салах ёс гүйцэтгэхдээ Батлер чадах ядах бүхнээ хийнэ гэж байсан. Тэд байгаа бүх бололцооныхоо хэрээр хувь нийлүүлсэн тэмдэгт худалдан авах болно. Молленхауэр, Симпсон хоёрын орноос ам өгч чадахгүй байсан учир Батлер захын ханшийг яг барихыг дэмжинэ гэж тодорхой хэлж чадаагүй. Тэгээд бас тэдний ажил ямар байдалтай байгааг тэр өөрөө мэдэхгүй байсан. Үймээн дээд цэгтээ хүрсэн үед Каупервуд орж ирлээ. Түүнийг хаалган дээр зогсож Риверсийг олж харах гэж байхад биржийн харанга дахин дуугарч наймааны ажил зогсов. Бүх зууч худалдаачдын анхаарал биржийн нарийн бичгийн даргын зарлал сонсохоор агшин зуурын дотор жижиг балконы9 зүг хандлаа. Жижиг биетэй бараан царайтай, гучин найм орчим насны хүн баруун гартаа хуудас цагаан цаас барьж тэнд зогсох бөгөөд түүний ард нээлттэй хаалга цэлийнэ. Энэ хүний сул дорой бие түшмэл маягийн зэвхий царай нь хөөрч сагсайхгүй хатуу эрэмбэтэй ухааныг гэрчилнэ. 

	— “Америкийн даатгалын нийгэмлэг Бостоны түймрээс болж үүргээ гүйцэтгэх чадалгүй болсныг зарлаж байна” гэж тэр хүн мэдэгдэв. Харанга дахин дуугарлаа. Энэ зуур үймээн дахин дэгдэж, урьдахаасаа улам илүү ширүүн болж байв. Даваа гарагийн энэ өглөө бирж нээгдээд нэг цаг өнгөрсний дараа даатгалын нэг компани уналаа. Тэгвэл дөрөв, таван цагийн дараа буюу ирэх өдрүүдэд юу болох вэ? Энэ бол Чикагод түймэрт өртсөн хүмүүс ажлаа сэргээх боломжгүй гэсэн үг. Мөн сүйрсэн компаниудтай холбоотой бүх зээлийг төлөхийг банкнууд одоо шаардаж байгаа буюу хэдийнээ шаардсан хэрэг. Хойд номхон далай, Төв Иллинойс, Рединг, Эргийн нуур, Вобеш, орон нутгийн бүх төмөр замын шугамуудын мянга, таван мянган тэмдэгт, мөн Каупервудийн борлуулсан хонжворт зээллэгийн хонжворт сугалааны үнийг айсан “баавгайчууд” бууруулан хашхиралдах нь тэдгээр байгууллагатай холбоотой бүх хүний зүрхийг шимшрүүлэв. Каупервуд түр чимээ намдахыг ашиглан Артурт Риверст ойртож очсон боловч түүнд юу ч хэлж чадсангүй. 

	— Молленхауэр, Симпсоны төлөөний хүмүүс хувь нийлүүлсэн тэмдэгтийн үнийг олигтой дэмжихгүй байна шүү гэж санаа зовсон Каупервуд хэлэв. 

	— Тэд Нью-Йоркоос зөвлөгөө авчээ. Сайн дэмжиж чадахгүй л дээ. Дахиад л даатгалын гурван компани унах гэж байна. Мөд энэ тухай зарлана. 

	Цаашдаа юу хийхээ ярилцахын тул тэд энэ аюулт тамаас түр зуур холдов. Стинертэй тохиролцсон ёсоор Каупервуд хотын зуун тавин мянган долларын хонжворт сугалааг худалдан авах эрхтэй байжээ. Тэр хоёр энэ сугалааг дамлаж багагүй орлого олж байсан удаатай. Тун чухал үед л үнэт цаасны ханшийг буурахад түлхэц өгдөг юм. Ингээд Каупервуд одоо бусад газраас авсан зээллэгээ бэхжүүлэхийн тул жаран мянган долларын хонжворт сугалаа худалдан авахаар шийджээ. Стинер тэр мөнгийг яаралтайгаар нөхөөд дахин бэлэн мөнгө олгоно. Ямар ч болсон энэ нарийн арга мэх түүнд туслах буюу наад зах нь тодорхой хугацаагаар бусад үнэт цаасны ханшийг бууруулахгүй барьж түүний ханшийг буухаас өмнө уул цаасыг дахин борлуулах бололцоо олгоно. Хэрэв одоо түүнд үнэ бууруулан ашиг олох бололцоо байгаад хэрэв түүнд даруй сүйрэх аюул тулгараагүй байсан сан бол! Одоогийн энэ хавчигдсан нөхцөлд түүнийг сүйрэх аюулд хүргэсэн учир шалтгаан өөр цагаар тохиолдсон бол түүнд их орлого оруулах байсныг Каупервуд ийм эгзэгтэй үед ч ойлгож чадах онцлог шинж чанартай ажээ. Харин одоо бол тэр учир явдлыг ашиглаж чадахгүй болсон. Хоёр туулайн хойноос нэг зэрэг хөөж болохгүй. Нэг бол “баавгай” эсвэл “бух” байх ёстой. Одоогийн шаардлага түүнийг “бух” байлгах хэрэгтэй байсан. Хэрэг явдал ингэж жигтэйгээр эргэх гэж дээ! Яах ч аргагүй болжээ! Түүний бүх арга заль одоо ашиггүй болсон. Дахин харанга дуугарахад Каупервуд байшингаа барьцаанд өгвөл мөнгө олгож магадгүй гэж найдаж байсан нэг банкны эзэнтэй очиж уулзахаар завдав. Дахиад л худалдаа зогсов. Муж улсын үнэт цаас болон хотын хонжворт сугалааг худалдаж байсан лангууны дэргэдэх суудлаас Артур Риверс босоод (тэр дөнгөж худалдан авч эхлэв) Каупервуд руу учиртай харав. Яг энэ үед түүний дэргэд Ньютон Таргул гүйж ирэв. 

	— Та өөрийгөө хүнд байдалд оруулжээ. Ийм нөхцөлд цаасаа худалдах гэж оролдохын хэрэггүй. Тэд таны төлөвлөгөөг тасалж байна. Мөн ч эх адаггүй юм болжээ. Хэдхэн хоноод их өөрчлөлт болох нь. Тулгарч байгаа шинэ гай гамшгийг та тэсвэрлэж барах уу? 

	Биржийн нарийн бичгийн даргыг балкон дээр дахин гарч ирэхэд тэр хүн нүдээ сөрвийлгөн харав. 

	— Түймрийн уршгаар даатгалын баруун, зүүн хоёр нийгэмлэг үүргээ гүйцэтгэж чадахаа больсныг зарлаж байна. 

	“Ээ” “Ээ” гэх зөөлөн уянгалуулсан дуу тэр том тасалгаанд хүнгэнэв. 

	Нарийн бичгийн дарга чимээгүй гэсэн дохиог алхаар тогшиж өгөв. 

	— Рочестрын даатгалын компани түймрээс болж хөрөнгө чинээгүй болсноо зарлаж байна. 

	— Дахиад л “Ээ” “Ээ” гэх дуун сонстов. Нарийн бичгийн дарга алхаараа бас л чимээгүйн дохио өгөв. 

	— Нью-Йорк дахь америкийн зээллэгийн компани төлбөрийн ажлаа зогсоолоо. 

	“Хэ, хэ, хэ” гэх дуун гарав. Шуурга ширүүссээр л байв. 

	— Та юу бодож байна? Ийм хүчтэй шуургыг сөрөхөөр зориг гаргаж болно гэж үү? Худалдахаа больж хэдэн өдөр тэсвэрлэж чадах уу? Ханшийг бууруулах тал руу нь эргэвэл дээргүй биз? 

	— Одоо хүнд байдлаас гарах ганц арга бол биржийг хаах явдал мөн. Өөр ямар ч арга алга. Санаснаа хэрэгжүүлэхэд зохих нөлөө үзүүлж магадгүй гэж найдаад Каупервуд өөртэйгөө адил байдалд орсон хэсэг зууч нар дээр очив. Захыг хаалгах нь Биржийг тааламжтай газар гэж үзэж хөлжиж хөрөнгөжиж байсан хүмүүсийн хувьд бол өөдгүй муу арга болох байлаа. Гэвч энэ бол түүний санаа зовох ажил биш. Хонжихын тулд наймаа хийдэг шүү дээ. Үнэт цаасаа хэтэрхий сул өгөх нь түүнд ямар ч утгагүй байсан учир Каупервуд өөрсдийнхөндөө худалдааг түр зогсоох заавар өгчээ. Хэрэв банкны эзэд түүнд туслахгүй, бирж хаагдахгүй, мөн Стинерийг ятгаж яаралтайгаар гурван зуун мянган долларын нэмэлт зээл авч чадахгүй бол Каупервуд сүйрчээ. Нэг ч минут алдахгүйгээр Каупервуд биржийг хаалгах талаар тэднээр шаардуулахын тул тэр гуравдугаар гудамжинд байрласан банкны эзэд, зуучдын контор луу яаран явжээ. Арван хоёрт хэдхэн минут дутуу байхад Стинерийг угтахаар буудал руу яаран очсон боловч тэнд түүнийг олсонгүй. Энэ галт тэрэгнээс Стинер хожигдсон байж болох юм. Гэвч Каупервуд ямар нэг сэжиг авч түүний контор луу, дараа нь Стинерийн гэрт очихоор шийджээ. Магадгүй аль хэдийнээ ирээд Каупервудээс зайлсхийж ч байж болох юм. 

	Албан газартаа Стинер байгаагүй учир Каупервуд шууд гэр лүү нь очлоо. Байшингийн орох хаалган дээр Стинерийг яг гарч байхад Каупервуд тааралдахдаа огт хачирхсангүй. Стинерийн царай нь зэвхийрч сэтгэл нь илэрхий үймсэн шинжтэй байлаа. Каупервудийг хараад түүний царай улам зэвхийрэв. 

	— Аа, сайн байна уу? Фрэнк? Та хаанаас ирэв? гэж нярав их сандарсан байдалтай мэндлэв. 

	— Яасан бэ, Жорж? Би таныг өргөн гудамжны буудал дээр угтахаар очсон юм гэв. 

	— Тийм ээ, анх эхлээд тэнд буух гэж байсан юм, дараа нь баруун Филадельфид бууж гэрээрээ түргэн орж хувцсаа солих нь дээр юм гэж бодсон. Миний өнөөдрийн ажил учиргүй их, би тань руу явах гэж байсан хэмээн Стинер их тэнэг байдалтай хариулт өгөв. 

	Фрэнкийг яаралтай цахилгаан өгч байхад ийм юм ярих нь тэнэгдүү байсан боловч банкны залуу эзэн түүнийг хайхарсангүй. 

	— За миний тэргэнд суу, Жорж! Чухал юм яримаар байна. Би танд бирж дээр хямрал гарах төлөвтэйг цахилгаандаа бичсэн. Тэр хямрал ч тааснаар боллоо. Бид ганц ч минут алдаж болохгүй цаг боллоо. Хувь нийлүүлсэн тэмдэгтийн ханш сүйрэн унаж байна. Зээлийн ихэнхийг төлөхийг банкнууд шаардаж байгаа. Таныг над дөрөв, таван хувийн хүүтэйгээр гурван зуун тавин мянган долларыг хэдхэн өдрийн хугацаатай зээлдүүлэх бол уу гэдгийг мэдэхээр ирлээ. Би танд бүрэн бүтнээр эргүүлж өгнө. Над мөнгө онц чухал хэрэгтэй байна. Та л мөнгө зээлэхээс татгалзвал би модоо барьж гүйцжээ. Энэ ямар учиртай болж байгааг та ойлгож байна уу? Энэ бол миний доллар тус бүртэй холбоотой хотын төмөр замд таны оруулсан тэмдэгтүүд надтай холбоотой гэсэн үг. Тэр үнэт цаасыг танд өгч борлуулах бололцоо над алга. Хотын сангаас авсан миний зээлийг маш муу байдалд оруулж байна. Танд тэр мөнгийг эргүүлж кассад хийх бололцоо байхгүй. Энэ юу харуулж байгааг та ойлгож байгаа биз. Та бид хоёр ийм эвгүй байдалд хамтдаа орлоо гэсэн үг. Би таныг энэ хэргээс нэр цэвэр гараасай гэж бодох юм, гэхдээ таны тусламжгүйгээр би ганцаар барахгүй байна шүү дээ. Өчигдөр орой би Батлертай зээл мөнгөнийх нь талаар ярихын тул очиж уулзах хэрэгтэй болсон. Бас өөр төөр газраас мөнгө олох санаатай чадлынхаа хэрээр л хөөцөлдөж байна. Та туслахгүй бол уг байдлаас гарах зам над алга шиг байна. 

	Каупервуд түр дуугүй болж, Стинерийг татгалзахаас өмнө бүх юмны учрыг яавал тодорхой ойлгуулах вэ, гэж бодохын зэрэгцээгээр, түүний өөрийнх нь байдал муу байгааг өөрт нь мэдүүлэхийг бодож байв. 

	Каупервудийн хурц ухаандаа сэжиглэж байсан зүйл хэрэг дээрээ үнэн болж илрэв. Стинерийг тэд замаас нь барьж авч амжжээ. Урьд орой нь Батлер Симпсон хоёрыг явсны дараа Молленхауэр нарийн бичгийн дарга, шаламгай залуу эр Эбнер Сэнгстекийг дуудан ирүүлж Стинерийн байгаа газрыг олж мэдэхийг даалгажээ. Сэнгстек Стинертэй цуг анд явсан Стробикт тодорхой цахилгаан явуулж тэр цахилгаандаа Стинерийг ятгаж Каупервудийн эсрэг зогсоохыг түүнээс хатуу шаарджээ. Хотын сангийн мөнгө шамшигдуулсан нь илэрсэн Молленхауэрийн нарийн бичгийн дарга Стинер, Стробик хоёрыг Вильмингтонд (Каупервудийг Стинертэй уулзахаас урьдаж) тосон уулзаж хэрэг явдлын талаар тодорхой ярих ёстой байжээ. Шүүхэд шилжихээс айсан Стинер Каупервудэд дахин зээл олгохыг бүрэн зогсоох заавартай байж. Стинер хотод ирмэгцээ хэнтэй ч уулзахаас өмнө Молленхауэртэй уулзах ёстой байв. Дараах өдрийн арван хоёр цагт ирнэ гэсэн хариу цахилгааныг Стробикоос аваад Сэнгстек тэднийг угтахаар Вильмингтонд очсон байв. Стинер буудлаас шууд ажилдаа очилгүй хувцсаа солих нэрийдлээр гэр лүүгээ яарч тэндээсээ Каупервудээс урьдаж Молленхауэртэй уулзахын тул зориуд баруун Филадельфид буужээ, Стинер үхтлээ айж, цаг хожихыг л боджээ. 

	— Үгүй. Фрэнк би чадахгүй. Энэ хэрэгт би маш муухай оролцоод байна. Молленхауэрийн нарийн бичгийн дарга ингэж болохгүйг над сануулахын тул буудал дээр биднийг угтаж ирсэн байна. Стробик ч танд мөнгө зээлдүүлэхийн эсрэг байгаа. Би хэчнээн доллар олгосныг ч тэд мэдэж байна. Та юм уу, өөр хэн нэг хүн тэдэнд мэдэгдсэн байх ёстой. Би Молленхауэрийн эсрэг явж чадахгүй. Би түүнд их өртэй. Энэ хүн л надыг нярав болгосон юм. 

	— Жорж, та миний үгийг сайн сонс! Ямар ч болсон та улс төрийн талаар үнэнч байдалдаа хөнгөн дүгнэлт хийж болохгүй. Та надтай адил мөн л хэцүү байдалд оржээ. Хэрэв та одоо надтай хамт өөрийнхөө төлөө зүтгэхгүй бол хэн ч хэзээд таныг аврах гэж тэмцэхгүй. Хожим нь амаа барих ажил гарна шүү дээ. Бид хоёрт тусална уу гэж өчигдөр орой Батлераас гуйж байхдаа л би сайн ухаарлаа. Биднийг хотын төмөр замд сонирхолтой байдгийг тэд сайн мэдэж байна. Тэгээд ямар ч аргаар хамаагүй биднийг цөлмөж хоослохыг боджээ. Илүү ч үгүй, дутуу ч үгүй ярихад ийм л байна даа. Хүн хүндээ чоно гэгч л болж байна. Өөрийгөө хамгаалж аврах уу, эсвэл цугтаа ёроолгүй цүнхэлд унаж сүйрэх үү? гэдгийг тантай ярихыг бодсон юм. Таны хувь заяаг Молленхауэр тэр дэнлүүний модноос илүүгүй үзэж байна. Таны над зээлдүүлсэн мөнгөний төлөө сэтгэл нь зовж байгаа хэрэг огт биш, харин тэр мөнгөөр хэн ямар орлого олж байна гэдэгт л түүний сэтгэл дэнсэлж байна. Та бид хоёрыг хотын төмөр замыг гартаа оруулж байгааг ойлгоод тэдний дургүй нь хүрч байна гэдгийг та ойлгохгүй байна гэж үү! Бидний гараас төмөр замын үнэт цаасыг авмагц л бидний байх, байхгүй нь тэдэнд хамаагүй болно. Үүнийг л хатуу ойлгох хэрэгтэй юм. Бидний хөрөнгө оруулалт балран унавал та бид хоёр өнгөрнө. Тэр цагт улс төрийн талаар ч өөр замаар ч бидэнд туслахаар харж үзэх хүн гарахгүй. Таныг энэ үнэн байдлаа бүрэн ойлгоосой гэж би бодох юм. Жорж Молленхауэрийн шаарддагаар “үгүй” гэж татгалзахын урьд миний үгийг сайн тунгаан бодох л хэрэгтэй байна. 

	Каупервуд, хэдийгээр Стинерт бага ашигтай боловч өөрийгөө аврах ганц зүйлийг Стинерээр тулган хийлгэхийг хичээн түүний нүд рүү ширтэнэ. Стинер одоо түүнийг огт хайхрахгүй байгаа нь сонин байлаа. Стинер бол Каупервудийн гарт шатрын хүү шиг байсан бөгөөд одоо тэр хүүг энэ залуу Батлер, Симпсон Молленхауэрийн эсрэг барьж байхыг боджээ. 

	Стинерийг өөрийн хүсэл эрмэлзэлд захирах, мөн айснаасаа болж дутуу үхсэн могой шиг болоод байгаа тэр хүнд ядахдаа өөрөө өөрийнхөө ашгийг бодох сэтгэл төрүүлэхийг хичээсэн. Каупервуд барьж залгих шувууг шуналтай нүдээр харж отон буй могой шиг Стинерийг ширтээд зогсож байлаа. Айж сандарсан Стинер юу ч хэлээд тусгүй мэт харагдаж байлаа. Түүний царай цайж нүд зовхи нь хавдаж, гар уруул нь нойтон болжээ. Стинер ямар хүнд байдалд оров. 

	— Зүйтэй байна, Фрэнк. Таны ярьж байгаа зүйлийг зөв гэж би бодож байна. Гэвч би танд мөнгө өгвөл би ямар байдалд орохыг бодоод үз дээ. Намайг яая гэвэл тэд санаснаараа хийж чадна шүү дээ. Та өөрийгөө миний байранд тавиад үз л дээ. Хэрэв та Батлертай уулзахын оронд надтай шууд ярьсан бол өөр хэрэг байх сан. 

	— Таныг нугас агнан тэнэж явахад чинь би яаж тантай ярьж чадах бил ээ дээ. Жорж, би тантай холбоо барих гэж зүг бүр цахилгаан явуулсан. Байдал хүнд болж яаралтай арга хэмжээ авах хэрэгтэй болсон. Түүнээс гадна Батлерыг би өөртөө муугүй гэж боддог байсан. Одоо бол намайг Батлер луу очлоо гэж зэмлэх цаг биш ээ. Бид хоёулаа эвгүй байдалд орсон учир гарах замаа бодох хэрэгтэй байна. Сэлж яваад эрэг дээр гарах уу, эсвэл усны ёроолд живэх үү гэдгийг та бид хоёроос өөр хэн ч шийдэхгүй гэдгийг ойлгож байгаа биз? Би Батлерыг үнэт цаасны ханшийг бууруулахгүй барих талаар Молленхауэр, Симпсон нарыг ятгахыг гуйсан юм. Гэтэл чадаагүй юм уу, хүсээгүй юм уу, бүү мэд. Тэд одоо яг л үүний эсрэг ажиллаж байна. Биднийг хоослохын тул тэд ажлаа явуулж байгааг харж байгаа биз! Бидний хуримтлуулсан бүхнийг тэд булаан авахыг эрмэлзэж байхад бид өөрөө өөрсдийгөө аврах ёстой, Жорж минь. Би үүнийг л ярих гэж ирсэн юм. Хэрэв та над гурван зуун тавин мянган долларыг ядахдаа гурван зуун мянгыг өгөхгүй бол та бид хоёр хувхайрч гүйцжээ. Жорж, танд улам илүү муу юм оногдоно. Яагаад гэвэл хууль ёсоор би ямар ч хариуцлага хүлээхгүй. Гэвч үүнд гол юм орших биш ээ. Би өөрийгөө ч, таныг ч аврахыг хүсэж байна. Тэд юу гэж ч ярьсан, бидний эсрэг ямар ч хорон санаа гаргалаа ч бид хоёр биеэ аварч амьдралынхаа үлдсэн хэсэгт хангалттай мөнгөтэй байхыг л би хүссэн юм. Энэ бүхэн танд ойлгомжгүй байна гэж үү? Миний тусламжтайгаар хоёр биеэ аврахын тул ажиллах хүч танд байна. Би ажлаа аварч чадвал дараа нь таны нэр төр, мөнгийг аврахын тул танд туслах болно. 

	Стинерийг итгүүлж чадсан байх гэж Каупервуд найдан яриагаа түр зогссон боловч тэр хүн эргэлзсэн хэвээр л байв. 

	— Фрэнк би яах юм бэ? Молленхауэрийн эсрэг явж би чадахгүй. Хэрэв таны хүссэнийг би биелүүлбэл тэд намайг шүүхэд өгнө. Тэд ингэж чадна шүү дээ. Үгүй, Фрэнк, би чадахгүй. Би ядуу хүн. Хэрэв та тэдэнд мэдэгдээгүй, тэд энэ тухай юу ч сонсоогүй байсан сан бол арга байх сан. Харин одоо өнгөрсөн гэж тэр сулхан дорой дуугаар татгалзав. 

	Каупервуд гунигтайгаар толгойгоо сэгсрэхэд түүний цэгээн нүд хэмжээгүй их цөхрөлөөр дүүрэн байв. 

	— Жорж, миний хийсэн юмны тухай дахин ярихаа больё. Би хийх ёстой байсан юмыг хийсэн. Та учраа олохгүй сандрах аюулд орж засаж боломжгүй ноцтой алдаа хийж байна. Би таныг ийм байдалд хүргэхгүйг хичээж байна. Хотын сангийн таван зуун мянган доллароор та бид хоёрын, ихэнх нь таны эрх ашгийн тул би хувь нийлүүлсэн гэж хамгийн маргашгүй баримт л түүнд нөлөөлж болно гэдгийг ойлгосон гэж Каупервуд хариулав. Ингэж ярих нь үнэн байдалд хараахан нийцэхгүй байна. 

	— Таныг эрх ашгаа хамгаалах уу? эсвэл хэрэггүй үгүй юу гэдэг ийм үед эргэлзэж байгаагийн учрыг би ойлгохгүй байна. Энэ бол хямралын үе, Жорж. Үнэт цааснууд шалдаа унаж байна. Энэ бол зөвхөн бидэнд ч тулгарч байгаа аюул биш. Түймрийн уршгаар биржийн газар хязгааргүй их хямрал болж байна. Хэрэв та өөрийгөө хамгаалахын тул юм хийхгүй бол энэ хямралаар толгойгоо цусадна шүү. Молленхауэрийг сайн ажил олгосон гэж ачийг нь санаж явдаг атлаа одоо болохоор залхааж шийтгэх байх гэж айж байгаагаа та ярив. Хэрэв та өөрийн болон миний байдлыг сайн бодвол намайг сүйрч унахаас өмнө тэр таныг яаж ч чадахгүй. Харин уналтаа би зарлавал тэр хүн таныг яах вэ гэдгийг ойлгох хэрэгтэй байна. Таныг шүүхээс хэн аврах вэ? Молленхауэр ч юм уу өөр хэн нэг хүн таны орноос таван зуун мянган долларыг санд оруулна гэж бодоогүй биз? Молленхауэр, түүний талынхан таны эрх ашгийг үнэнээсээ анхаарч байдаг бол тэд яагаад бирж дээр надыг дэмжихгүй байна? Яагаад тэр вэ гэдгийг би танд хэлж өгье. Тэд та бид хоёрын хотын төмөр замын тэмдэгтэд шунаж байна. Шүүхэд шилжсэний чинь дараа тэд таныг огт мартана. Та ухаалаг байж надыг сонс. Таны эрх ашгийг би их анхаардгийг хэн ч үгүйсгэж чадахгүй. Миний хүчээр та багагүй мөнгө олсон шүү! Сайн бодооч Жорж, контор луугаа очоод юуны урьд над гурван зуун мянган долларын чек бичээд өгөөч! Үүнийг хийхээс өмнө хэнтэй ч уулзаж, юу ч хийж болохгүй. Их ч барьсан өмхий бага ч барьсан өмхий гэж үг бий. Ийм чек өгөхөд таныг хэн ч хориглож чадахгүй. Та хотын нярав хүн шүү дээ. Би энэ байдлаас гарах замыг мэдэж байна. Мөнгөтэй ч болно. Долоо хоног, цаад зах нь хоёр долоо хоногийн дараа би тэр мөнгийг бүрэн төлнө. Хямрал ч өнгөрнө. Энэ мөнгийг санд эргүүлж өгөөд тэр таван зуун мянган долларын тухай тантай ярилцана. Гурван сар болоод, түүнээс нааш ч магадгүй түүнийг нөхөж төлөхөөр би зохион байгуулна. Хоёр долоо хоногийн дараа би бүгдийг хийнэ. Надыг юуны урьд сүйрэхээс л аврах хэрэгтэй байна. Над цаг хожих хэрэгтэй. Үнэт цаасаа алдаж хэрхэвч болохгүй. Хэрэв та мөнгөө эргүүлээд тушаачихвал танд муу юм хийх хүн гарахгүй. Тэд хэрүүл шуугиан үүсгэхийг бодохгүй. За, Жорж, яая гэж бодож байна? Би танаас мөнгө албадан авч чадахгүйн нэг адил Молленхауэр таныг над чек бичихийг зогсоож чадахгүй. Таны амьдрал өөрийн чинь гарт байна. Яая гэж бодож байгаагаа яриач. 

	Стинер хэдийгээр сүйрлийн даваан дээр байсан боловч инээд хүрмээр хачин жигтэй алмайран шийдэж хөдлөхөөсөө айн зогсож байлаа. Энэ нярав Молленхауэрээс ч, Каупервудээс ч, амьдралаас ч, өөрөөсөө ч айж байлаа. Хямрал, хохирлын тухай түүний бодол нь хувийн хөрөнгө мөнгөнөөс илүү улс төр нийгмийн талаар түүний эзлэх байр суурьтай нь холбоотой байлаа. Санхүүгийн талаар хүчирхэг болохыг цөөхөн хүн ойлгодог. Нийгмийн үйл ажиллагааны эх сурвалж болон түүний арилжааны хэрэгсэл болж байгаа зүйлийг гартаа авч эзэмших гэж юү хэлдгийг тэд ойлгодоггүй. Тэд мөнгөнд дуртай боловч мөнгөний төлөө биш байдаг. Тэд мөнгийг зөвхөн амьдралын нэг тодорхой тохилог байдлыг хангах хэрэгсэл гэж үздэг бол санхүүч хүн мөнгийг эд баялгийг хуваарилахад хяналт тогтоох, сүр хүчин, нэр хүнд эрх мэдэл олж авах хэрэгсэл гэж үздэг. Каупервуд ийм үзлээр мөнгөнд дуртай. Харин Стинер бол өөр бодолтой хүн. Урьд нь өөрийнхөө төлөө Каупервудэд мөнгө үргэлж олгож байсан. Стинер одоо Каупервудийг хүнд байдлаас яаж гарахыг ойлгомжтой тодорхой тайлбарласаар байхад бүр ч илүү айж байлаа. Молленхауэрийн уур хилэн өс хонзон санах, Каупервуд үнэхээр хоосрох, өөрөө жинхэнэ хямралыг зоригтойгоор угтах чадалгүй зэргээсээ айгаад Стинерийн юмыг тунгаан бодох ухаан балартжээ. Каупервудийн санхүүгийн төрөлхийн авьяас Стинерийг энэ удаа ятгаж чадсангүй. Фрэнк бол залуу бөгөөд туршлага багатай эзэн. Харин Молленхауэр амьдралын илүү туршлагатай илүү баян ажээ. Симпсон Батлер хоёр ч ялгаагүй. Их хөрөнгөтэй. Тэд асар их хүчтэнийг төлөөлж байгаа бил ээ. Түүнээс гадна Каупервуд өөрөө аюултай мухардмал байдалд ороод байгаагаа Стинерт хүлээн зөвшөөрөхгүй байлаа. Үнэнээ зөвшөөрөн хүлээлээ гээд Стинерийг харгиачихгүй байсан боловч түүнд аюулыг давж туулах зориг зүрх байгаагүй учир тэр нөхцөлд ингэхээс өөр ямар ч арга Каупервудэд олдсонгүй. Хотын мөнгөн сан руу Каупервудтэй түүний тэргээр явж байхдаа Стинер хүнд байдлаас түргэн гарах ашигтай талыг бодох сөхөөгүй байсан бөгөөд түүний царай цонхийж гутарсан шинжийг илчилж байв. Каупервуд түүнтэй хамт конторт орохдоо хүслээ биелүүлэхийн тул дахин оролдож үзэхийг боджээ. 

	— За, Жорж минь цаг хүлээхгүй, таны хариуг сонсох юм сан. Нэг ч минут алдаж болохгүй. Над мөнгө өгөөч дээ. Би хүнд байдлаас түргэн гаръя. Тэгэх үү? Минут бүр үнэтэй гэдгийг дахин давтаж хэлье. Энэ ноёдоос айхын хэрэггүй. Тэд хар амиа бөөцийлж, арга заль хэрэглэж байхад та ч мөн л адил байх хэрэгтэй гэж тэр хатуу хэлэв. 

	— Би өгч чадахгүй. Фрэнк би бодъё. Үүнийг шууд шийдэж чадахгүй байна. Таныг ирэхээс өмнөхөн Стробик ирж уулзаад явсан. Тэгээд тэр хүн, гэж Стинер эцэст нь сулхан хариулав. Молленхауэрийн хатуу ширүүн дүр, захирангуй байдлыг санаад өөрийнхөө санхүүгийн ирээдүйн хувийн түгшүүрийг давах шиг болжээ. 

	— Бурхан таныг өршөөг, Жорж, Стробикийн тухай ярихын хэрэггүй. Түүнд ямар хамаатай юм? Өөрийгөө л бод! Таныг юу хүлээж байгааг мэд! Таны ирээдүйн тухай ярьж байгаа болохоос Стробикийн ирээдүйг яриагүй байна гэж Каупервуд дургүйцэн хэлэв. 

	— Би бүгдийг ойлгож байна, Фрэнк! Гэхдээ яахаа мэдэхгүй байна. Яг үнэнийг хэлэхэд энэ байдлаас гарч чадах эсэхээ сайн мэдэхгүй гэж та өөрөө ярьж байгаа биз дээ. Тэгээд бас гурван зуун мянган доллар гэнэ. Болохгүй, Фрэнк үнэхээр болохгүй. Яагаад ч болохгүй. Түүнээс гадна би эхлээд Молленхауэртэй ярих хэрэгтэй гэж Стинер зөрөв. 

	— Бурхан минь. Та яасан дэмий юм ярина? За яах вэ? Молленхауэртээ оч доо! Амин хувийнхаа эрх ашгийн тул таны хоолойг яаж огтлохоо тэр танд хэлж өгөг! Над дахиад гурван зуун мянган долларыг зээлдүүлэх нь буруу болог, тэгвэл сангаас гарсан таван зуун мянган долларыг гаргуунд хаяж бүрмөсөн алдах нь зөв болох юм биз? Тийм үү? Энэ мөнгийг алдах гэж та тэмүүлж байх юм. Үүний хамтаар бас их юм алдана шүү. Таныг солиорч гүйцжээ гэж би хэлэх гэсэн юм. Молленхауэрийн анхны дохио таныг үхтэл нь айлгаж, үүний уршгаар та одоо хөрөнгө мөнгө, нэр төр, байр сууриа гаргуунд нь хаяжээ гэж Каупервуд түүнийг ууртай хараад огцом хэлэв. Миний уналт таныг юунд хүргэх вэ? гэдгийг та үнэхээр ойлгож байна уу? Тэр үед та хэрэгтэн болж, шоронд сууна, Жорж оо! Тийм ийм юм хийж болохгүй гэж танд зааварласан Молленхауэр чинь таныг унахад жишим ч үгүй байна даа. Би танд туслаагүй гэж үү? Сүүлчийн минутаа хүртэл таны ажлыг би амжилттай явуулаагүй гэж үү? Энэ бүгдийг санаарай. Тархиндаа юу шингээгээ вэ? Юунаас айгаад байгаа юм бэ? 

	Стинерийг итгүүлэх өөр нэг бага сага шалтаг заах гэж байтал хаалга онгойж түүний бичиг хэргийн хүн Альберт Стайерс орж ирэв. Стинерийн сэтгэл маш их үймсэн учир түүний орж ирэхийг шууд ажигласангүй. Гэвч Каупервуд хөндлөнгөөс шууд оролцон:

	— Альберт юу гээ вэ? гэж эрээ цээргүй асуув. 

	— Молленхауэрийн нарийн бичгийн дарга Сэнгстек ноён Стинертэй уулзахаар ирээд байна. Энэ аймшигт нэрийг сонсоод Стинер модны навч шиг атирахыг Каупервуд ажиглав. Гурван зуун мянган доллар түүнээс авах гэсэн сүүлчийн найдлага тасарлаа бололтой гэж Каупервуд ойлгов. Гэлээ ч бас л салахгүй хэвээр байлаа. 

	— За, Жорж оо, бүх юм ойлгомжтой. Энэ хүн таныг мансууруулжээ. Та хэтэрхий айснаас өөрийгөө барьж чадахгүй байна. Одоогоор би үүнийг түр орхиё. Би дахин ирнэ. Зөвхөн бурхныг бодож бие барьж үзээрэй. Сайн бодохгүй бол юунд хүрэхийг би танд хэлсэн. Миний үгэнд ороорой. Тэгвэл та бие даасан баян хүн болно шүү. Тэгэхгүй бол та гянданд суух болно. 

	Батлер дээр очихын урьд банкны эзэд зуучдаас тусламж эрэхээр дахин оролдож үзэх гэж шийдээд Каупервуд түргэн гарч гадаа хүлээж байсан хөнгөн тэргэнд орж суув. 

	Омголон залуу хээрэгч гүүнд хөллөсөн шар өнгөтэй жижигхэн хөөрхөн тэрэг, мөн тийм өнгийн савхиар суудлыг бүржээ. Каупервуд энэ тэр байшингийн үүдэнд бууж, банк, биржүүдийн конторын шатаар дээш доош дэмий л гүйж байв. 

	Гэвч яагаад ч нэмэр болохгүй байлаа. Бүгдээрээ л сонирхож анхаарч байсан боловч цагийн байдал маш тогтворгүйг шалтаг болгож байв. Жерардын үндэсний банк зээлээ нэг цаг ч хүлээхгүй гэж шаардлаа. Каупервуд том баглаа үнэт цаасыг биржийн буусан ханшаар тийшээ өрөө таглах гэж явуулах хэрэгтэй боллоо. Өдрийн хоёр цагт эцгийнх нь банкнаас хүн ирж, Үндэсний гуравдугаар банкны ерөнхийлөгчийн хувьд тэр нэг зуун тавин мянган доллароо нэхэхээс өөр аргагүй болсныг мэдэгдлээ. Банкны дарга нар тус банканд барьцаанд тавьсан Фрэнкийн тэмдэгтийг найдвар муутай гэж үзжээ. Каупервуд уул банканд байсан хадгаламжийн тавин мянган доллартоо чек бичиж, дээр нь өөртөө бэлэн байсан хорин таван мянган долларыг нэмж, мөн Тай компаниас тавин мянган долларын зээлээ нэхэж, маш их найдвар тавьж байсан Грин Коутс гудамжны төмөр замын тэмдэгтийг үндсэн өртгийн нь гуравны нэг хувиар худалдан бүх зээл мөнгөө бүрэлдүүлж үндэсний гуравдугаар банк руу явуулжээ. Эцгийн сэтгэл нэг талаар маш тайвширч, нөгөө талаар маш их гаслан зовжээ. Өдөр дунд өвгөн Каупервуд өөрийн хувийн үнэт цаасны оронд юу авч болохыг мэдэхээр явсан байна. Ийм замаар өөрийнхөө нэрийг гутаасан боловч санхүүгийн талаар хувийн сонирхлоос дутуугүй хүүгийнхээ талаар эцгийн сэтгэл зовж байжээ. Байшингаа барьцаанд өгч, гэрийн тавилга хэрэгсэл, тэрэг, газар эдлэн, үнэт тэмдэгтүүдийн барьцаанд тэр хүн зуун мянган доллар борлуулж хүүгийнхээ нэр дээр өөрийн банканд хадгалуулжээ. Гэвч ийм хүчтэй хямрал болж байгаа үед энэ бол өчүүхэн зүйл юм. 

	Фрэнк хамгийн наад зах нь гурав дөрвөн долоо хоногоор төлбөрийг хойшлуулахыг эрмэлзэж байв. Тэр үйлт өдрийн хоёр цагт хэргийн байдлаа дахин цэгнэж үзээд Каупервуд өөртөө “Стинер гурван зуун мянган доллар зээлдүүлэх ёстой. Одоо ингээд би Батлертай уулзах ёстой. Гурван цагаас өмнө өрөө нэхнэ байх” гэж аман дотроо үглэв. 

	Каупервуд яаран гарч тэргэндээ суугаад Батлерынх руу галзуу юм шиг давхив. 

	
Хорин зургаадугаар бүлэг

	Каупервуд Батлер хоёрын сүүлчийн ярианаас хойш бас л их өөрчлөлт гарчээ. Молленхауэр, Симпсон нартай нэгдэж, бирж дээр үнэт цаасны ханшийг дэмжих саналыг Батлер уриалгахан хүлээн авсан боловч даваа гарагийн тэр өглөө бас нэг ээдрээтэй асуудал гарч урьдын баримталсан байр сууриа дахин хянаж үзэхэд хүржээ. Мөн өглөөний есөн цагт Каупервудийг Стинерээс тусламж гуйж байсан яг тэр үед Батлер гэрээсээ гарч тэргэндээ суух зуураа шуудан зөөгчөөс дөрвөн бичиг авч түр саатан уншлаа. Нэгдүгээр захиа ажлын жижиг гэрээ байгуулагч О’Хиггинсаас, хоёр дахь нь Ариун Тимофей сүмийн лам Батлерынхны шүтээн Майкл эцгээс үгээгүйчүүдэд зориулан шүтлэгтний фондод хувь нэмрээ оруулсны хариуд түүнд талархсан илгээлт байв. Гурав дахь нь Дрексель компаниас ирүүлсэн ямар нэг хадгаламжийн мөнгөний тухай бичиг, Дөрөвдүгээр нь нэг муу цаасан дээр бичигдсэн бичгийн соёлоор ядуухан эмэгтэй хүнийх болов уу гэмээр турь муутайхан гарын үсэггүй гаргац муу мурий сарий бичигт өгүүлэх нь:

	“Хүндэт Батлер гуай, Танай охин Эйлин танилцмааргүй хүн банкны эзэн Фрэнк Каупервудтэй сээтгэнэн гүйдэг болоод байгааг танд мэдэгдэх гэсэн юм. Хэрэв та үүнд итгэхгүй бол хойд есдүгээр гудамжны 931-р байшинг ажиглаарай. Тэгээд та нүдээрээ харж итгэх болно” гэжээ. 

	Хаанаас энэ бичиг ирснийг мэдэж болмоор ямар нэг шинж тэмдэг, гарын үсэг байсангүй. Гэвч Батлер дурдсан байшингийн зэргэлдээ суудаг нэг хүн бичжээ гэж таамаглав. Тэр өвгөн зарим үед сүрхий зөн бэлгэтэй ажээ. Үнэхээр ч уг бичгийг Ариун Тимофи сүмийн мөргөлч дурдсан байшингаас холгүй суудаг байсан, Эйлинийг зүс таних төдий боловч түүний маягтай зан, хээнцэр байдалд нь дургүйцдэг байсан нэг охин бичжээ. Энэ бол цонхигор цайвар царайтай туранхай биетэй, сэтгэл нь үргэлж дундуурхан явдаг, хүний ёс суртахууны талыг ажиглахыг эрхэмлэдэг бөгөөд Каупервудийн нууцаар хөлсөлсөн байшингаас хойш замын нөгөө талд сөөлжүү байрласан нэг байшинд суудаг учир тэндээсээ Каупервудийн тэр хөлсний байшинд орж байгаа хүмүүсийг байнга ажиглаж сүүлдээ тэр ямар учиртай байшин болохыг мэдэхийг хичээдэг хүн болжээ. Тэр хүүхэн баримт сэлтийг таамаглалаараа дүүргэж, үнэн байдалд тун ойртсон тэр таамаглалтайгаа баримт баталгааг нийлүүлэх хэрэгтэй болжээ. Түүний энэ хичээл зүтгэлийн үр дүн нь Батлерын өмнө дэлгээстэй байгаа илэн далангүй бичсэн захиа болжээ. 

	Ирланд хүн бол гүн ухаантай хашир догь байдаг. Эвгүй байдалд орсон ирланд хүн түүнээсээ даруй гарах, тэгэхдээ жирийн байснаас илүү байдал олох арга яаран сүвэгчилдэг бил ээ. Уул бичгийг анхлан уншиж байх үед Батлерын гол руу хүйт оргих шиг болжээ. Ам нь жимийн нүд нь жийтайж үзэгдэнэ. Нээрэн гэж үү? Худал байсан бол: “Та үнэмшихгүй бол, Хойд арав дахь гудамжны 931-р байшинг ажиглаж байгаарай” гэж бичмээргүй юм. Барин тавин баталгаатай хэлснийг нь бодвол худал баймааргүй юм даа! Урьд орой нь тусламж гуйж ирсэн, ер нь Батлерын ач тусыг зөндөө хүртэж явсан Каупервудийн тухай бичжээ. Батлерын удаан боловч хурц ухаанд түүний гуа сайхан охины дүр урьд урьдынхаас улам тод бууж Фрэнк Алжернон Каупервуд гэж хэн болохыг гэнэт тод санав. Энэ хүний муу санааг хашир Батлер ойлгоогүй явснаа юугаар тайлбарлах вэ? Каупервуд Эйлин хоёрын хооронд үнэхээр ийм холбоо байсан бол эцэг нь түүнийг тааварладаггүй байна гэж хачин юм даа! Эцэг эх нь хүүхдээ гарын ар өвөр шигээ сайн мэддэг гэж бодож байсан нь их эндүүрэл болжээ. Тэгээд бас одоо болтол хүүхдүүд нь гаж буруу юм юу ч хийж яваагүй болохоор хойшид юу л болно аж дээ гэж бодоцгоодог байлаа. Хүүхдүүдтэйгээ үргэлж цуг байсан боловч хүүхдийн эмзэг тал эцэг эхийн хайрын нүдэнд өртсөнгүй. Хүүхдүүд нь хэчнээн царайлаг боловч тэднийг аливаа муу юманд өртөж орно гэж огт сэжиглэдэггүй байлаа. Мэри маань сайн охин, гэхдээ жаахан овилгогүй, энэ нь ч их гэм болохгүй байлгүй дээ. Жон маань шулуун шударга зорилго эрмэлзэл бүхий хүүхэд, муу юманд учиргүй орчихгүй л байх. Хүүхэдтэй нь холбоотой ямар нэг муу юм илрэхэд эцэг эхийн сэтгэл хэчнээн их хямардаг бил ээ!

	“Жон минь! Мэрий минь! ингэж болохгүй” Гэхдээ ч болох тал бас бий, яриагүй болно. Лавтай шүү! Хашир суугаагүй, амьдралын сайн туршлагагүй зарим эх хүн л хатуу ширүүн, яхир зан гаргадаг. Тэд хүүхдээ энхрийлэн хайрлаж, олигтой бүхнээ зориулж байснаа санаж өөрсдийгөө басамжлагдлаа гэж ойлгодог. Зарим эцэг эх амьдралын хачин жигтэй үзэгдэл, гунигт явдал, бэрхшээл зовлонгийн өмнө сөгдөж санал сэтгэлээр унах явдал үзэгддэг. Амьдралын хүнд шалгалтыг туулсан буюу эсвэл төрөлхийн ухаан авьяастай өөр нэг хэсэг эцэг эх ийм үзэгдлийг амьдралын тааварлашгүй нууц гэж үзээд түүний эсрэг тэмцэх нь дэмий зүйл бөгөөд харин боломжтой бол маш нарийн арга хэрэглэж уул байдлыг дээрдүүлэх буюу эсвэл сайн бодож учрыг нь олтлоо эвлэрэх ажил явуулахыг ч мэддэг. Сайн сэтгэн боддог хүн амьдралыг тайлагдахгүй оньсого гэж үздэг. Нөгөө хэсэг нь шал дэмий юм бодож ямар ч ач холбогдолгүй зүйлээр өөрийгөө зовоодог.

	Ийнхүү хашир догь, ухаалаг Батлер байшингийн үүдний довжоон дээр хөрслөг шандасархаг гартаа охиныг нь муулж бичсэн нэг муу үрчгэр цаас барьж зогсоно. Охиноо бүр нялх юм шиг бодлогошрон зогсох ажээ. (Эйлин бол тэдний анхны охин) Энэ хэдэн жилийн турш охиныхоо төлөө хэчнээн их санаа тавив даа. Охин нь хөөрхөн хүүхэд байсан. Алтан шаргал толгойг нь цээжиндээ наалдуулан энхрийлж, баргил гараараа булбарай хацрыг нь хэчнээн ч их илж байлаа даа! Одоо тэгэхэд Эйлин хорин гурван нас хүрч үзэсгэлэн гоолиг сүрхий хүүхэн болжээ. Гэвч Батлер яах ч учраа олохгүй гүн уйтгар бодолд дарагдан зогсоно. Яавал зөв болохыг үл мэдэн “Эйлин минь, Эйлин минь, эх нь мэдвэл үнхэлцэг нь хагарчих байх даа. Мэдээгүй нь дээр, мэдэхийн ч хэрэггүй юм сан. Хаашдаа хэлэх хэрэгтэй болно байх даа” гэж Батлер дотроо бодов. 

	Эцгийн хайр халамж их ээ! Энэ ертөнцөд хайр сэтгэл мөн ч бэрх замаар явах юм даа. Үр хүүхдээ хайрлах эхийн сэтгэл бүхнээс хүчтэй аминч, бас тэгээд ямар ч харамгүй ажээ. Эхнэрээ юм уу сэтгэлт хүнээ хайрлах эр нөхрийн хайр нэгдмэл санаа харилцан сэтгэлээ илчлэх тааламжтай зангилаа, энхрийлэн халамжлах уралдаан болдог ажгуу. Хүү охиноо хайрлах эцэг хүний хайр уудам тавиун, өгөөмөр байх бөгөөд ямар нэг хариу хайр ивээлийг нэхдэггүй, халуун түшигтэй байдаг. Энэ хайр ивээл нь хүүхдээ аятай сайн явуулахын тул бүхнийг хийж, сайн явахад нь бахархан баярлаж, бүтэлгүйтвэл харамсан зовж, сайн муу талыг нь цэгнэн үздэгт оршдог. Энэ хайр энхрийлэл нь уудам санаа гүн гүнзгий утгатай агаад элбэг дэлбэг ухаалаг байдал төрүүлэхийг хичээхээс өөр илүү дутуу юм эс шаардах ажээ. “Хүү минь л сайн явж охин минь аз жаргалтай аж төрөөсэй” хэмээх эцгийн энэ цэцэн цэлмэг, хайр ивээл илэрсэн үгийг сонсоогүй, үүний нь эргэцүүлэн бодож яваагүй хүн байхгүй биз. 

	Хотын төвөөр явахдаа Батлер гоц боловч зарим талаар удаан гэмээр ухаан санаандаа огт санамсаргүй, харамсалтай, зовуурьтай шинэ зүйлийн тухай аль болохуйц түргэнээр эргэцүүлэн бодно. Каупервуд яагаад эхнэрээ тоохоо больдог бил ээ? Яагаад Батлерынд орж ийм янзаар нууц холбоо тогтоож байдаг бил ээ? Эйлинд ямар нэг буруу юм байна уу? Миний охин юу хийж байгаагаа бодохгүй авирлах тийм тэнэг хүн биш л юм сан. Тэгээд бас ариун санаатай католик шашинтан тэр ёсоороо л хүмүүжсэн байх ёстой. Насаараа л шашин шүтлэг наманчлалын хойноос явж байсан юм сан. Гэвч сүүлийн үед бүтэн сайн өдрөөр элдэв шалтгаан зааж заримдаа гэртээ үлдэхийг эрхэмлэх зэргээр сүмд очих идэвх нь суларсныг Батлер ажиглажээ. Гэтэл одоо болохоор бодол нь мухардаж бүр эхнээс нь хамгийн гол гол зүйлийг дахин бодох болжээ. Шатаар алгуур өгсөн албан тасалгаандаа орж ширээнийхээ ард суугаад өнөөхөө дахин бодож эхлэв. Арван цаг, дараа нь арван нэгэн цагийн хонх дуугарав. Хүү нь албаны юм ярихаар хэд хэд орж ирснээ эцгийгээ гүн бодолд автагдсаныг үзээд гарч одно. Арван хоёр цаг, дараа нь нэг цаг боллоо. Гэвч Батлер Каупервудийг ирээд байна гэдгийг сонсох хүртэл нөгөө зүйлээ бодсоор байсан ажгуу. 

	Батлерыг гэртээ байхгүй болохоор нь Каупервуд Эйлинтэй ч уулзалгүй Батлерын төмөр замын хүүгийн төв болж байсан “Эдвард Батлерын гэрээ хэлэлцээрийн компани” хэмээх түүний албан тасалгаа руу яаран очжээ. 

	Хотын төмөр замын хэд хэдэн зангилааг удирдах газар уг компанитай нэг байшинд байдаг бөгөөд түүний томхон хувь нийлүүлэгч нь Батлер өөрөө юм. Энэ газар ня-бо, тооцооны нярав, замын байцаагч болон мөнгө хураагч нярваар дүүрэн байлаа. Батлер, хүү Оуэнтэйгээ хамт тэнд жижиг боловч тохилог сайхан өрөөнд сууж тэндээсээ компанийн бүх л ажлыг явуулдаг ажээ. Батлерынд очиж явахдаа Каупервуд яагаад ч юм далдын зөн билгээр Эйлиний тухай бодсоор байлаа. Түүнтэй нэгэнт бишидсэн тухайгаа бодох бөгөөд одоо эцгээс нь тусламж гуйхаар яваа нь энэ ажгуу! Шатаар дээш өгсөхөд айдас нь хүрч байсан боловч нэг их тоосонгүй. Батлерын өрөөнд ороод царайг нь харангуутаа ямар нэг эвгүй юм болсныг шууд мэдэв. Урьд өмнөхөө бодвол тэр өвгөн их л хүйтэн царайтай байна. Ерийн заншлаараа Батлер мэндэлсэн ч үгүй, харин муухай харна. Тийм ёозгүй ширэв татан байгаа хүнээс тусламж горьдоно гэдэг ч өнгөрлөө шив дээ гэж Каупервуд шууд бодов. Яагаа юм бол? “Эйлинээс бол оо юм бол уу? Цуг явахыг үзсэн хүн л хов хүргэсэн юм байх даа. За яах вэ ямар ч баталгаа байхгүй Батлерт үг алдахгүй юм хуна даа. Урьд өгсөн зээлээ ч лав нэхэх байх дахин гуйх зээлийн хувьд бол дэмий л ам бузарлах байх даа. 

	— Танаас авсан зээлийн тухай тантай ярилцахаар ирлээ гэж Каупервуд шууд бөгөөд ерийн заншлаараа нүүрэмгий хэлэв. Батлерын зан царайны нь байдлаар үзвэл түүний хэлсэн үгийг сонссон шинж алга. Батлер өрөөндөө ганцаар байна. Оуэн нь хажуугийн өрөөнд орсон бололтой. Батлер хөмсөг зангидан Каупервудийг ширтэнэ. 

	— Мөнгө хэрэгтэй болоод л байна гэж Батлер хэрцгий маягтай хэлэв. Охиных нь нэр төрийг балласан эрээ цээрээ барсан энэ хоёр нүүртнийг хараад өвгөн ирландийн цээжинд ойрын үед гараагүй их уур хилэн бадарч Каупервудийн нүүрийг цоолчих шахам ширтэж байлаа. 

	— Өнөө өглөөний байдлаас би ажиглаж, таныг мөнгөө нэхэх байх гэж таасан юм. Бүх юм нурав шив дээ гэж Каупервуд тайван, хоолой чичрэлгүй хариулав. 

	— Тийм ээ, нурж байна. Мөд хэвийн байдалд эргэж орохгүй гэж би бодож байна. Би мөнгөө өнөөдөр л авна. Хүлээж чадахгүй. 

	— За, за гэж хэлэхдээ Каупервуд өөрийнхөө байдлыг тун базаахгүй болж буйг бүрэн ойлгов. Тэр өвгөн ирланд их цухалдуу байснаа Каупервудийг хүрч ирэхлээр уур нь улам ч их хүрчээ. Бүх юм Эйлинтэй холбоотой бөгөөд Батлер ямар нэг юм сонссон юм уу эсвэл сэжиглэж байгааг Каупервуд сайн ойлгож байв. Энэ яриаг эцэс болгохын тул ажлын эрхээр яарч буй дүр үзүүлэн “Уучлаарай би зээлийн хугацаа сунгана байх гэж найдсан юм. Одоо яана гэх вэ? Би таны мөнгийг бэлдэж даруй өгье, гээд цааш эргэн хаалга руу түргэн алхав. 

	Батлер бослоо. Батлер учир байдал өөрөөр эргэх нь гэж бодоод Каупервудийг буруушаан зэмлэх, нууцыг нь илрүүлэхээр шийдэж өдөөн хатгасан чанартай үг шууд нүүрэн дээр нь хэлэхийг завдсан боловч тэр залуу байдаг зангаа ер өөрчлөлгүй аль хэдийнээ гараад явчихжээ. Цухалдан бухимдаж уур нь хүрсэн өвгөн хажуугийнхаа өрөөний жижиг хаалгыг нээн:

	— Оуэн! гэж дуудав. 

	— Юу гээ вэ, аав аа? гэх хариу сонстоно. 

	— Каупервудийн конторт мөнгө авчрахаар хүн явуул!

	— Та мөнгөө эргүүлж авахаар шийдэв үү? 

	— Тэгсэн. 

	Оуэн эцгийгээ ингэж уурласныг хараад гайхаж “Юу болсон юм бол” гэж өөрөө өөрөөсөө асуугаад Каупервудтэй муудах юм гарч дээ гэж бодов. Оуэн ширээ рүүгээ эргэн очиж нэхэмжлэл бичээд нэг хүн дуудав. Батлер цонх руу очиж гадагш харж зогсохдоо уур хилэнгээ барьж чадахгүй байлаа. 

	— Бузар нохой чамайг даа. Хувхайрч хоосортол чинь хэдэн долларыг нь авч, шүүхэд шилжүүлж шоронд суулгана даа. Харж л байгаарай. Хэмхчээд өгье чамайг! гэж бувтнан өгүүлээд барвагар том нударгаа зангидан шүдээ зуув. 

	Би чамайг чадна аа муу нохой, задарсан хар золиг!

	Урьд өмнө нь Батлер ингэж уурлаж хайр найргүй өшөө авахаар занаж байгаагүй ажээ. 

	Тэгээд Батлер юу хийхээ бодон өрөөн дотуураа алхална. Эхлээд Эйлинээс асууя. Хэрэв үнэн нь батлагдвал, дараа нь Каупервудтэй тооцоо хийнэ. Хотын няравтай болсон явдал л хангалттай. Хэрэв Каупервудэд эрүүгийн хариуцлага хүлээлгэдэггүй юм гэхэд тэр муу зальхай амьтны үйлийг нь барахын тул Батлер юунаас ч буцахгүй ажээ. 

	Ингэж шийдээд Батлер бичгийн түшмэлдээ мөд эргэж ирнэ гэж Оуэнд хэлэхийг тушаагаад гадагш гаран трамвайд суугаад гэрийн зүг явлаа. Гарахаар завдаж байсан их охинтойгоо хаалган дээр яг тулгарав. Эйлин нарийхан алтан хажлагатай хөх ягаан хилэн костюм өмсөж, нүд булаам алтлаг алчуур толгой дээр тавьжээ. Хөлдөө гялалзсан шинэ гутал өмсөж, гартаа илгэн бээлий өмсөж, чихэндээ ганганд тооцогддог урт хув ээмэг зүүжээ. 

	Өвгөн ирланд охиныхоо тэгтлээ их гоёсныг хараад хосгүй сайхан далавчтай шувуу өсгөжээ гэж урьд урьдаасаа улам илүү тод ойлгожээ. 

	— Охин минь хаачих нь вэ? гэж уур хилэнгээ дарахыг маш хичээн асуув. 

	— Номын санд гэж Эйлин тайван хариулснаа тэр дорхноо эцгийнхээ янз муутай байгааг анзаарав. Нүүр нь барайж, ядарсан шинж тод харагдана. 

	— Миний өрөөнд одоохон ороод ир. Явахаас чинь өмнө уулзах хэрэг байна гэж эцэг нь өгүүлэв. 

	Үүнийг сонсоод Эйлинд айх гайхах сэтгэл зэрэг төрөв. Гадагш гарах гэж явахад эцэг нь таараад өрөөндөө орж уулз гэдэг нэг л учиртай. 

	Дууны өнгөнөөс нь нэг л биш болж гэж ойлгогдож байв. Цаг үеийн ёс суртахууны дүрмийг зөрчсөн аливаа хүний нэг адил Эйлинд бүх нууцаа илрүүлж болох золгүй үр дүнд хүрч магадгүй гэсэн бодол байн байн төрж байв. Түүний хийж байгаа ажлыг гэрийнх нь мэдвэл яах бол хэмээн тэр бүсгүй байнга эргэцүүлж боддог байжээ. Эцэг нь их хатуу зоримог хүн. Гэвч үүнээс өмнө эцгийгээ гэрийнхдээ, ялангуяа өөртэйгөө тийм их ууртай догшин, ширүүн харьцаж байхыг үзээгүй ажээ. Хэн ч юу ч түүнийг охиноос нь хэзээ ч холдуулмааргүй юм даа. 

	Батлер хүнд хөлөө алгуурхан зөөж алхана. Араас нь Эйлин өгсөх бөгөөд хананы толинд өөрийнхөө сайхныг зэрэмхэн харж амжаад, яах гэж байгааг нь ойлгохгүй явав. Эцгийгээ юуны тухай ярих гэж байгаа юм бол гэж бодоход нүүр нь халуу оргих шиг болов. 

	Батлер бүгчимдүү тасалгаандаа орж, тасалгааныхаа бусад тавилгатай огт дүйгээгүй зөвхөн бичгийн ширээтэй нь тохирсон зөөлөн сандал дээр лаг хийн суув. Тэр ширээний өмнө гэрэл өөд харсан сандлыг орж ирэх хүмүүст зориулжээ. Тэр сандал дээр Батлер царайг нь сайн харах гэсэн хүнээ суулгадаг байлаа. Эйлинийг орж ирэхэд Батлер тэр сандлыг хуруугаараа зааж, муу ёрлосон шинжтэй суу гэж хэлэв. Яах гэж байгаа учрыг нь олоогүй байсан Эйлин заасан сандалд нь суув. Юу ч болсон ам алдахгүй гэж Каупервудэд баталж байснаа Эйлин сайн санаж байв. Тэр тухай л асуух гэж байгаа бол юу ч хэлэхгүй дээ гэж дотроо бодно. Бүгдийг толгой сэгсрэн огт халгаахгүй гэж Каупервудэд Эйлин амласан ажээ. 

	Эйлиний сайхан царай барайж, шазуур зуусан янзтай сууж байхыг нь Батлер хараад хэргийн учрыг гадарлажээ гэж бүрэн ойлгов. Охиныхоо гэм хийснийг ойлгох тусам золгүй явдлаа ухамсарлах, ичих, уурлах, харамсах нь улам ихсэж байв. Зүүн талынхаа халаасыг ухаж баахан бичиг цаас гарган дотроос нь нөгөө бичгээ олж дугтуйнаас нь гаргахдаа бүдүүн хуруунууд нь чичирч байв. Эйлин тэр бичгийг өөртөө үзүүлэх нь гэдгийг тааварлаад эцгийнхээ нүүр, гараас нүдээ огт салгасангүй. Эцэст нь Батлерын том гарт жижигхэн харагдсан тэр цаасыг Эйлинд өгч “Үүнийг унш” гэж эвгүй хэлэв. Эйлин тэр бичгийг авах зуур айдас нь арилах шиг болж уншиж эхлэв. Агшин зуурын дотор уул байдал өөрчлөгдөж эцэг рүүгээ дахин харлаа. 

	 

	“Хүндэт Батлер гуай. Танай охин Эйлин танилцмааргүй хүн банкны эзэн Фрэнк Каупервудтэй сээтгэнэн гүйдэг болоод байгааг танд мэдэгдэх гэсэн юм. Хэрэв та үүнд итгэхгүй бол хойд аравдугаар гудамжны 931-р байшинг ажиглаарай. Тэгээд та нүдээрээ харж итгэх болно” 

	 

	Биеэ хэдий барьсан боловч Эйлиний бүх бие арзасхийж царай нь улайв. 

	— “Худал” гээд эцгийнхээ нүүр өөд харан өгүүлсэн нь: — Хэн миний тухай ийм ул үндэсгүй зүйл бичих болов? Ямар булай юм бэ? Ямар золиг шиг хүн ингэв? 

	Өвгөн Батлер охин руугаа нүд цавчилгүй ширтэв. Эйлиний бардам янз нь эцгийгээ хуурч чадсангүй. Үнэндээ Эйлин ямар ч буруугүй байсан бол үсрэн босож омогдох ёстой хүн дээ. Гэтэл Эйлин уурлаж омогдохын оронд ихэмсэг байдлын дүр үзүүлэхийг оролдоно. Энэ байдлаас нь Батлер цаад үнэн учрыг нь олж мэджээ. 

	— Намайг тэр байшинг харж ажиглаж байгаагүйг чи яаж мэдэв? Чамайг тийш орж байхыг хүн хараагүй гэж чи яаж мэдэв? хэмээн егөөдөнгүй янзаар эцэг нь асуулаа. 

	Хайрт хүндээ Эйлиний өгсөн амлалт л түүнийг энэ байдлаас аварчээ. Царай нь цайж ирсэн боловч нүдэнд нь хэрэв нууц илэрвэл юу гэж хэлэхийг хатуу асууж байсан Каупервудийн дүр тод харагдахад

	— Худал! Би тийм номерын байшинд огт орж байгаагүй. Намайг тийшээ орохыг хэн ч хараагүй, аав та яаж ийм юм надаас асууна вэ? гэж амьсгаа давчдан хэлэв. 

	Охиныгоо буруутай гэж бат итгэх эргэлзэх зэрэгцсэн Батлер охиныхоо биеэ өмөөрөхийн тул хэчнээн итгэлтэй худал хэлж мөн их зоригтой сөргөж байгааг хараад өөрийн эрхгүй гайхжээ. Эйлиний гоо үзэсгэлэн эцгийнхээ догшин ширүүн байгаа занг дарж номхруулахад их нэмэр болжээ. Ийм хөөрхөн хүүхнийг яах ч арга алга даа. Ямар арван настай хүүхэд биш дээ, надаас өөр ямар хүн тэгж бодох бил ээ! гэж эцэг нь бодоод охин руугаа бодлогошрон харна. 

	— Чи над худал хэлэхийн хэрэггүй байсан юм, Эйлин минь. Худлаа хэлэх сайнгүй. Бурхан шашин худал хэлэхийг хориглодог юм. Хэрэв үндэсгүй байсан бол хүн яах гэж ийм юм бичих вэ дээ! 

	— Тийм биш ээ! Та ийм юмаар надыг гомдоож болохгүй. Тэр байшинд огт очиж байгаагүй, Каупервудтэй ч харилцдаггүй. Бурхан минь, би бараг танихгүй, хааяа олны дунд л тааралддаг гэж Эйлин гомдсон, уурласан дүр үзүүлэн зүтгэнэ.

	Батлер дүнсгэрдүүхэн толгой дохив. 

	— Охин минь, энэ ч надыг өрлөж байгаатай өөрцгүй юм болж байна даа. Өрлөлөө гэсэн үг шүү. Чиний үгэнд итгэж болно. Гэвч хэрэв чи худал хэлж байгаа бол даанч харамсалтай байна. Тэр байшинг харж бай гэж хэнд ч даалгаагүй. Дөнгөж өнөө өглөө л бичиг авлаа. Энд дурдсан зүйл худлаа ч байж болно. Худал гэж итгэе л дээ. Энэ тухай ярихаа больё. Хэрэв энд үнэний хувь байгаа бол буруу замаар хол явчихаасаа өмнө өөрийгөө татаж ав. Ээж, ах, эгч, дүү нараа бодож, ухаалаг байж үз! Чи нэр хүндийг нь ариун хадгалж явах үүрэгтэй. Чамайг хүмүүжүүлсэн бурхан, сүмээ бод! Филадельфи хот хэдий том ч болсон чамайг нэг муу юм хийж гэхэд хүмүүс дор нь дуулж бидэнд энэ хотод нүүр хийх газаргүй болохыг ойлгоорой. Энэ хотод аж төрж амьдардаг ах дүү нарынхаа нэрийг бодолгүй болохгүй! Нора, та хоёр хадамд очих цаг ирнэ. Энд бичигдсэн зүйл үнэн бол чи хүний нүүр яаж харах бил ээ! 

	Өвгөний дуу айдас, гуниг ер бусын сэтгэл зоволтоос болж эвгүй дуулдаж байв. Охиныхоо үнэн байдлыг хэдийгээр мэдсэн боловч түүнийг буруутан болгохыг Батлер бодсонгүй. Туйлбартай сүсэгтэн хүний өөрийн үүрэг гэж үздэгчлэн Батлер охиноо хатуу зэмлэх хүсэлгүй байлаа. Харин ондоо эцэг охиноо иймэрхүү хэрэг хийсэн бол лав гэрээсээ хөөж гаргах буюу эсвэл хэргийн ул мөрийг олж дараа нь Каупервудийг цааш нь харуулах байсан даа хэмээн Батлер бодно. Гэвч Батлер ийм ажил хийхгүй. Хэрэв энэ өвгөн өс хонзон авахаар шийдвэл санхүүгийн эзэн, улс төрийн зүтгэлтний хувьд Каупервудийг энэ хоёрын аль алинаас нь шахан гаргаж чадна. Эйлиний тухайд бол яахаа хараахан шийдэж чадсангүй. 

	— Аав аа, намайг буруугүй гэж мэдсээр байж яах гэж ийм юм үглээд байгаа юм бэ? Би үнэнээ хэлсэн шүү дээ! гэж Эйлин эцгийнхээ тээнэгэлзсэн байдлыг овжиноор ашиглан хэлэв. 

	Ирланд өвгөн охиныхоо хуурамч гомдлын цаана нуугдах жинхэнэ үнэнийг олж хараад өөрийнхөө хамгийн нандин чухал мөрөөдлийн нэг нь талаар өнгөрлөө гэж мэджээ. Эйлинийг сайн сайхан явж, нийгмийнхээ дунд их нэр олж, аз жаргалтай айл гэр болно гэж өвгөн их найдаж байжээ. Хэчнээн олон сайхан залуу хүний сэтгэлийг булааж, өндөр насны нь цэнгэл болох хэчнээн хөөрхөн ач үрсийг төрүүлж өгөх байлаа даа. 

	— Энэ тухай цааш нь ярихыг больё, охин минь. Энэ бүхэнд итгэхэд над бэрхтэй байна. Чамд би ямар их итгэж явдаг бил ээ. Бурхан хараг, би итгэж чадахгүй байна. Чи насанд хүрсэн хүн болохоор чамайг буруу ажил хийхэд би зогсоож чадахгүй. Эцэг хүний хувьд би чамайг гэрээсээ хөөж болох л байсан, гэвч би тийм ажил хийхгүй. Чамайг үнэндээ тийм буруу ажил хийвэл эрт орой хэзээ боловч би үнэнийг мэдэх болно. Тэр цагт Филадельфи хотод би багтахгүй болж харин над гай тарьсан тэр хүнийг..!... Би түүнийг олно, тэгээд..! гэж хөгшин Батлер охиндоо болгоомжлохын дохиог гараа өргөн өгч босоод, их заналтай хэлэв. 

	Царай нь зэвхий дааж Батлер цаашаа эргэлээ. Фрэнкт заналхийлж байсан бүх л золгүй явдлын хажуугаар эцэгтэйгээ түүнийг нь хүчээ үзэлцэх хэрэгтэй болжээ гэдгийг Эйлин сайн ойлгож байв. Фрэнк өчигдөр Эйлинийг ширүүн харсны учир үүнд байсан юм биш байгаа даа. 

	— “Чамайг хүн муу ярьж байна гэж эх чинь дуулах юм бол шууд л үхнэ дээ. Цаад хүн чинь эхнэр хүүхэдтэй хүн шүү. Чи тэдэнд муу юм хийх ёсгүй байсан юм. Хэрэв би эндүүрээгүй бол тэд тэртэй тэргүй удахгүй эвгүй юм үзнэ. Чи бол сайхан залуу баян охин, чамайг эхнэрээ болгох сон гэх залуус хаанаас мундах вэ? Яалаа ч гэсэн чи өөрийнхөө амьдралыг дэмий сүйтгэж болохгүй. Хувиршгүй сэтгэлдээ сэв суулгаж болохгүй. Миний зүрхийг бүү бүрмөсөн дэлбэлчих!” гэж Батлер хэлэхэд хоолой нь чичирхийлж байлаа. 

	Төрөлхийн муу санаагүй эцэг эхээ нэг өрөвдөх, Каупервудэд нэг дурлах зовлонд ацандаж бачимдахдаа Эйлин уйлах дөхөж байлаа. Бүх зүрх сэтгэлээрээ эцгээ өрөвдөвч Каупервудэд чин үнэн дурласан сэтгэлээсээ тэр хүүхэн өчүүхэн ч хазайсангүй. Эйлин дургүйцлээ итгүүлэхээр нэг юм хэлэх гэснээ ямар ч ашиггүйг ойлгоод болив. Худал хэлж байгааг нь эцэг нь мэдэж байлаа. 

	— За над өөр ярих юм алга аа, аав минь “Над итгэхгүй л байна даа гэсэн ч би буруу юм хийгээгүй шүү” гэж босонгуутаа Эйлин хэлэв. Гадаа үдшийн бүрэнхий аль хэдийн болжээ. Дор хаалга зөөлөн савж Батлерын хүүхдүүдийн нэг орж ирэх шиг болов. Номын санд очих гэсэн Эйлиний дур нэгэнт үгүй болов. 

	Батлер дуугаа тат хэмээн том бараан гараа өргөв. Түүний ичгүүрт явдал эцэгт нь нэгэнт ил болсныг Эйлин мэдэж, тийнхүү тэр хоёрын яриа дуусвар болоход Эйлин ичиж улайсаар гарч явав. Батлер хөлийн чимээг дуулдахгүй болтол чих тавин чагнав. 

	Тэгснээ босож том гараа дахин атгаснаа:

	— “Шившгийн хар новш! шившигтэй амьтан! Би бүр байдаг бүх доллароо, эцсийнхээ долларыг ч болтугай нь үрж байгаад чамайг Филадельфээс тонилгоно доо” гэж занав. 

	
Хорин долоодугаар бүлэг

	Каупервуд амьдралдаа анх удаа эгдүүцсэн эцэг хүний уур хилэнд өртөж үзжээ. Батлер чухам юунаас болж тийм их хилэгнэснийг Фрэнк нарийн мэдэхгүй байсан боловч Эйлинээс л болов бололтой гэж тааварлажээ. Өөрөө бас эцэг хүн, гэхдээ бага хүү Фрэнктээ нэг их сүйд болдоггүй байв. Харин гоо хөөрхөн жижиг биетэй, хөөрхөн толгойтой бяцхан Лилианаа хэзээд өхөөрдөнө. Гайхалтай хөөрхөн хүүхэн болно доо, тэгэхлээр эртхэн л хувь заяаг нь бодох хэрэгтэй гэж бодно. Харах бүрдээ “Мойл шиг нүдтэй, өрмийн нухуур шиг хөлтэй, атгахан хөөрхөн гартай чи” гэж өхөөрдөнө. Охин нь эцэгтээ ухаангүй сайн, эцгээсээ сална гэж байхгүй, номын сан, амрах өрөө, ажлын өрөө, гал тогоонд орсон ч ямагт дагаастай, хажуугаас нь салахгүй, өдий төдий юм асууж шалгаана. 

	Өөрөө охиндоо ийм хайртай байдаг болохоор Батлер, охин Эйлиндээ хэчнээн хайртай болохыг ойлгож байжээ. Бяцхан Лилианы тухай үг хэл гарсан бол би яах бол гэж бодох боловч Эйлиний насан дээр тиймэрхүү юм болжгэм өөрийгөө ч, охиныгоо ч нэг их зовоож сүйд болохгүй биз гэж бодно. Эцэг эх нь хүүхдээ захирна гэдэг тийм ч амар юм биш. Ялангуяа хүүхэд төрөлхийн дуулгавар муутай, үгэнд оромтгой биш бол бүр ч хэцүү. 

	Хувь тавилангийн эрхээр хэчнээн их хэцүү юм дээр дээрээсээ өөрт нь хүрч ирж байгааг Каупервуд бодоод харин ч ёозгүй инээмсэглэв. Чикагод гарсан гал түймэр, Стинер яагаа ч үгүй эрт яваад өгсөн, Батлер, Молленхауэр, Симпсон нар Стинер, тэр хоёрын хувь заяаг огт бодохгүй гаргуунд нь хаясан, бас одоо Эйлинтэй явдаг нь мэдэгдсэн бололтой. Лавтай мэдэгдэж гэхээр нуттай юм үгүй ч гэлээ ер нь тэрнээс зайлаагүй гэдгийг өөрөө гадарлаж байлаа. Эйлин яах бол? Эцэг нь улайм цайм асуувал юу гэж хэлэх бол? гэж бодохоос Каупервуд ихэд сэтгэл дэнсэлнэ. Эйлинтэй нэг уулзах юм сан! Батлерт өрийг нь эргүүлж өгөх юм уу бас өнөө маргаашгүй нэхэгдэхээргүй өр зээлийг нь буцаах болж гэм цаг хугацаа огтхон ч алдаж болохгүй. Нэг бол төлөх эсхүл төлж чадахгүй нь гэдгээ дор нь хэлэх хэрэгтэй. Батлерын уур хилэн, Эйлин, нүүрлэсэн аюул бүгд түр мартагнаж одоо өөрийгөө ямар аргаар санхүүгийн талаар аврах вэ? гэдэгт л хамаг ухаанаа зарах хэрэгтэй болжээ. 

	Тэгээд Жорж Вотермен, их баяжсан хүргэн ах Дэвид Виггин, урьд худалдаа наймаанд хамтран ажиллаж байсан бас даавууны том худалдаачин Жозеф Зиммермен, ихээхэн хөрөнгөтэй баян бөгөөд шүүгчийн ажилтай Китчен, хотын төмөр замын хувь нийлүүлсэн тэмдэгтийг сонирхож байсан Пенсильванийн нярав Фредерик Ван-Норстренд гэх мэтийн хүмүүстэй Каупервуд даруйхан уулзахаар яаравчлав. Тэдэнтэй уулзахад зарим нь тус болох үнэхээр боломжгүй, зарим нь айна, зарим нь хазайсан дээр нь түлхэж далимдуулан мөлжихийг бодно, зарим нь бодож боловсруулах гэнэ. Ер нь бүгд л түүний үнэн байдлыг мэдэж авахыг хүсэх учир хүлээзнэн бодох гэнэ, гэтэл тэгж байх цаг Каупервудэд байхгүй байлаа. Шүүгч Китчен дөнгөж гучин мянган доллар зээлүүлнэ гэжээ, даанч хариугүй цөөхөн юм. Жозеф Зиммермен хорин таван мянгаас илүүг өгсөнгүй. Оронд нь хоёр дахин илүү тэмдэгт барьцаанд нь өгч байж хүн хүнээс нийлүүлээд далан таван мянган долларыг авах байв. Гэтэл энэ бол хаанд ч үгүй, гуянд ч үгүй гэсэн үг. Дахин нэгд нэгэнгүй бодоод үзэхэд өөрт нь бэлэн байгаа мөнгөн дээрээ дахиад хоёр зуун тавин мянган доллар нэмж болохоос цаашгүй болж. Тийм их мөнгө олохгүй бол үүдээ бариад үгүйрснээ хүлээхээс өөр домгүй болох байлаа. Маргаашийн хоёр цагт л өөрт нь мэдэгдэнэ. Хэрэв аргацааж чадахгүй бол Филадельфийн өдий төдий дансанд миний нэр “Сүйрэв” гэсэн үгтэй гарч ирнэ дээ гэж бодогдоно. 

	Саяхан тийм их бүтэлтэй юм бодож байсан хүн ингэж ч сүйрэх гэж байх уу даа! Жерардын үндэсний Банкнаас зээлдэж авсан зуун мянган долларынхоо өрийг л юуны өмнө төлөх ёстой ажээ. Тэр бол тэндхийн хамгийн том банк байсан бөгөөд өр ширээ цаг тухайд нь төлчихвөл хожим хэцүүдсэн цагт туслах байх гэж Каупервуд бодно. Одоо хэнээс яаж мөнгө олох арга ухаанаа олохгүй байна. Нэлээд бодсоны дараа тэр оройдоо шүүгч Китчен, Зиммермен хоёрт хувь нийлүүлсэн тэмдэгтийг нь өгөхөөр шийджээ. Цаад хоёр нь оронд нь зээл олгоё гэсэн болохоор Фрэнк чек, бэлэн мөнгө авах болсон хэрэг. Дараа нь бирж дээрээс өглөөгүүр худалдаж авсан хотын зээллэгийн сертификатын өртөг болох жаран мянган долларын чек бичүүлж авахын тулд Стинерийг ятгая гэж боджээ. Тэрнийхээ хорин таван мянган долларыг нь авч нэмээд банкныхаа өрийг хаадаг хэрэг, тэгвэл бас ч гучин таван мянган доллартой үлдэнэ. 

	Ингэж төлөвлөсний ганц тусгүй тал нь гэвэл тэрхүү сертификатын явдлыг л баахан будилаантуулахад хүрчээ. Өөр арга даанч байхгүй болжээ. Каупервуд бүр өглөө худалдаж аваад дүрмийн ёсоор элэгдлийн фондод тушаах учиртай, гэтэл чингээгүйгээр үл барам харин ээлжит өр ширээ таглах гэж барьцаанд өгчихжээ. Өөрөө нэгэнт сүйрэлд өртөөд, бас тэр сертификатыг зохих цагт үнээр нь эгүүлж авч чадна гэх баттай найдвар байсангүй учраас тэр алхам нь осолтой ажээ. 

	Гэвч сарын шувтарга хүртэл тооцоо хийхгүй явж болох байсан учраас өөрөө сүйрлээ ч гэсэн, хотын нярав бид хоёр нэгэнт тохиролцоотой (хууль бус л даа) болохоор иймэрхүү явуулга маань зүй ёсны, бараг буруугүйд тооцогдох ёстой гэж Каупервуд боджээ. Өөрөө сүйрээд элэгдлийн фондод тэр сугалаа ороогүй байх юм бол тушаах цаг болоогүй байсан тэгээд мартчихжээ гэдэг хэрэг. Тийнхүү (хууль ёс энэ тэрийн тухай өгүүлэхээ ер больё) хэрэв тэр тушаагаагүй сертификатын оронд чек авчих юм бол түүний явууллага буруугүй болох ажээ. Харин хот л бас жаран мянган долларын хохиролд орох байв. Гэсэн ч өөрөө таван зуун мянган долларын алдагдалд орж байгаа болохоор энэ падгүй биш үү? Дүндээ таван зуун жаран мянган доллар болно. Каупервуд хашир зантай хүн боловч аргагүйн эрхэнд орсон учир тэр чек нэхэхээ түр хойшлуулаад, Стинерээс дахиад гурван зуун мянган доллар нэхье, тэгээд өгөхгүй гэсэн шийдтэй үгийг нь дуулж аваад би ерөөсөө түүнийг авах эрхтэй хүн гэж шаардахаар шийджээ. Сертификатаа элэгдлийн фондод оруулсан уу? гэж Стинер асуухгүй биз, асууж гэм худал л хэлье, яах вэ гэж бодно. 

	Каупервуд дахин унаанд суугаад албан контор луугаа явлаа. Очиход нь Батлераас эцгийнх нь банкны нэр дээр чек бичиж ирүүлсэн байв. Ингэнэ ч байх гэж мэдэж байжээ. Тэгээд хайрт эцгийнхээ зээлдүүлсэн нэг зуун хорин мянган долларт чек даруй бичээд Батлерт явуулав. Бас хотын зээллэгийн сугалааг нэмж худалдан авч өгөлцөж болохгүй, тусгай захирамж гарч ирэхээс нааш тэр талын явууллагыг тооцоонд авахгүй шүү гэсэн мэдэгдэл Стинерын нарийн бичгийн дарга Альберт Стайерсаас ирсэн байв. Яагаад чингэж буйн уг сурвалжийг Каупервуд дор нь мэджээ. Стинер Батлертай юм уу Молленхауэртэй зөвлөж ярилцсан хэрэг. Тэгэхлээр цаадуул нь болохгүй бүтэхгүй гээд айлгасан хэрэг. Иймэрхүү байдалтай байсан боловч Каупервуд унаандаа суугаад хотын санхүү дээр шууд очжээ. 

	Стинерийг Каупервудтэй уулзсанаас хойш дээрээс Сэнгстек, Стробик гэх мэтийн хүмүүсийг түүн дээр ирүүлж гайгүй сайн айлгаж сүрдүүлсэн юм санж. Тэгээд Каупервудийн санал бодлыг огт хүлээн авахгүй толгой сэгсрээд байлаа. Стробик ч өөрөө бузгай их айсан байж. Стробик, Вайкрофт, Хармон гурав хотын санхүүгээс бас завшилцсан улс, гэхдээ санхүүгийн их далайцтай Каупервудийг бодвол багыг завшсан боловч хэрэг бүр бишдэж сүйд болохын өмнө тэд өрөө хаах хэрэгтэй. Каупервуд сүйрч, Стинер алдагдалтай байгаа нь мэдэгдвэл бүх төсвийн шалгалт явагдаад булхайг нь илчилж магадгүй. Албан тушаалаа хортойгоор буруу ашигласан гэдэг ял тулгуулахгүйн тул ямар ч болтугай мөнгийг нь буцааж төлөх хэрэгтэй. 

	Каупервудийг гараад явмагц Стробик, Стинерт ингэж хэлэв,

	— Молленхауэр дээр очоод цөмийг нуулгүй хэл. Тэр чинь сонгуульд таны нэрийг дэвшүүлэхийг дэмжээд хотын санхүүгийн нярав болгосон хүн. Одоо та ямар байдалд ороод байгаагаа яриад яах вэ? гэж асуу. Яах ийхийг мэдэхтэй хүн шүү дээ. Тус болбол өөрийнхөө хувь нийлүүлсэн тэмдэгтүүдийг өг. Тэгэхээс өөр зам өөрт чинь алга. Өөр яах ч арга алга. Харин Каупервудэд чөтгөр алгадмарт дахиад ганц ч доллар бүү өг. Тэр л таныг гарахын аргагүй будилаанд оруулсан хүн шүү дээ. Молленхауэр өөрт чинь тус болохоо байя гэхэд Каупервудээр мөнгөө төлүүлчихийг бодох хэрэгтэй. Молленхауэр тэрний учрыг олохтой хүн шүү. 

	Стробик энэ мэтчилэн учиртай үг олныг хэлсэн болохоор явсан хойно нь Стинер, Молленхауэр дээр очих гэж хар гүйхээрээ явлаа. Стинер жигтэйхэн их айн сандарч, амьсгаа багтрах дөхсөн учир тэр америкийн герман, том санхүүч, улс төрийн зүтгэлтний өмнө газар сөхрөн гуйхад бэлэн байлаа. Мистер Молленхауэр надад тусалбал мөн их аз аа! Тэгвэл энэ будилаанаас мултраад шоронд орохгүй болно!

	— Бурхан минь! Бурхан минь! Бурхан минь! Одоо юугаа хийдэг бил ээ? гэж Молленхауэр дээр очих гэж гүйх зуураа залбирч байв. Тиймэрхүү эгзэгтэй үед ямар ч хөрөнгөтөн яах вэ улс төрийн хатуу сэтгэлтэй зүтгэлтэн, амьдралдаа их юм үзэж туулсан хүн Хенри Молленхауэр мөн тийм л байр суурь гаргажээ. 

	Молленхауэр, Батлерын хэлж байсныг нэхэн санаад тухайн буй болсон байдлыг далимдуулан хэдий их олз олж болох бил ээ гэж юуны өмнө толгойдоо эргэцүүлэн боджээ. Ямар ч болтугай нэрээ хөөдөхгүй аргаар “Стинерийн мэдэлд байгаа хотын төмөр замын хувь нийлүүлсэн тэр тэмдэгтүүдийг олж авдаг хэрэг. Тэр тэмдэгтүүдийг зууч нараараа дамжуулан ямар нэг төлөөний хүний нэр дээр шилжүүлээд дараа нь тэрнээс Молленхауэр өөрийнхөө нэр дээр болгож авахад ядах юм байхгүй. Ингэхийн тулд өнөөдөр өөр дээрээ орж ирэх хотын нярвыг л сайн шахаад өгөх хэрэгтэй. Санхүүгийн кассаас таван зуун мянган доллар дутагдаж байгаагийн тухайд гэвэл Молленхауэр тэр тухай чухам юу гэж хэлэхээ мэдэхгүй байлаа. Каупервуд өрөө хааж чадахгүй нь лавтай болох нь шиг байна, яана гэхэв, хотын санхүү хохиролд учрах нь учирна, гэвч энэ хэргийг ямар ч болтугай сонгууль өнгөртөл дарах хэрэгтэй. Молленхауэрийн бодож байгаагаар намын бусад удирдах хүмүүс өршөөх сэтгэл гаргахгүй бол Стинерийн хэрэг зайлшгүй илэрч баригдан шүүхэд шилжин хөрөнгөө хураагдаад, аягүй бол шоронд ч орж мэднэ. Харин олон нийтийн зэвүүцэл жаал намдаад ирэх үед ялыг нь хөнгөтгөх талаар амбан сайдтай ярилцаж болох юм. Энэ гэмт хэрэгт Каупервуд оролцсон эсэхийг Молленхауэр сонирхохгүй байв. Зууны ганц хувиар магадгүй “үгүй” гэсэн үг. Их зальтай хашир хүн. Хэрэв Каупервудэд хамаг бурууг нь тохоод нярваа хаацайлах замаар намынхаа нэрийг цэвэр авч гарах бололцоо гардаг юм бол Молленхауэр хаанаас үгүй гэх бил ээ. Гэвч давын түрүүнд тэр зууч, Стинер хоёрын харьцааны түүхийг тодорхойхон мэдэж аваад нярвын олж хуримтлуулсан юм хүмийг нь гартаа оруулж авах хэрэгтэй гэж бодно. 

	Стинер, Молленхауэрийн өрөөнд орохдоо бүр тамир алдран түшлэгтэй сандал дээр лагхийн суув. Ухаан бодол нь балартаж, мэдрэл нь мөхөж, зориг сүнс нь зайлчих шахжээ. 

	Молленхауэр түүний хүрч ирсний учрыг огтхон ч гадарлахгүй байгаа царай гаргаж сүр жавхлантайгаар

	— За мистер Стинер минь юу бол оо вэ? гэхэд нярав:

	— Мистер Каупервудэд олгосон зээллэгийнхээ тухай тантай ярилцахаар ирлээ гэв. 

	— Тэгээд чухам юу болчих оо вэ? 

	— Тэр над, над ч гэж дээ, хотын санхүүд таван зуун мянган долларын өртэй хүн. Тэр хүн одоо өөрөө сүйрэх гэж байгаа юм байна, сүйрчихвэл авсан тэр мөнгөө төлж чадахгүй болох нь ээ. 

	— Тэрийг сүйрэх гэж байгаа гэж танд хэн хэлэв? 

	— Мистер Сэнгстен хэлсэн, дараа нь мистер Каупервуд өөрөө над дээр хүрч ирээд хэлсэн. Сүйрлээс гарахын тулд дахин мөнгө авах хэрэгтэй байна гэнэ. Тэгээд надаас гурван зуун мянган доллар нэмж авъя гэнэ. Өдий чинээ мөнгө заавал хэрэгтэй, надыг аль гэх юм. 

	— Уухайс! гэж Молленхауэр их л гайхан үгээ сунжруулж хэлснээ, — Гэвч та өгөөгүй биз дээ. Яаж болох вэ. Тийм юманд орчхоод дээрээс нь та бас юунд өгөх вэ? Хэрэв таныг яагаад өгдөггүй юм гээд байвал над руу явуулчхаарай. Харин дахиад ганц ч доллар өгч болохгүй шүү. Та нэмж өгчхөөд тэгээд шүүхэд очих юм бол таныг хэрхэвч өршөөхгүй. Одоо ч гэсэн би танд яаж тус болох учраа мэдэхгүй л байна. Харин та тэрүүнд дахин мөнгө өгөхгүй бол юмыг яаж мэдэх вэ, бид бас болгохыг л оролдоно. Заавал чадна гэж ам бардам хэлэх юм алга, гэхдээ оролдоод үзнэ дээ. Энэ учир нь бүдэг байгаа муухай хэргийг нэг тийш болтол санхүүгээсээ ганц ч доллар гадагш гаргаж болохгүй гэдгийг л сайн анзаар. Тэртэй тэргүй их муухай хэрэг болоод байгаа юм гээд Молленхауэр, Стинерийн нүүр өөд харав. Бүр хулчийн унжийсан Стинер, өршөөж магадгүй аятай үгийн сэжүүр дуулсандаа элэг нь эмтрэх шиг болж сандал дээрээсээ гулсан бууж газар сөхрөн хоёр гараа сарвайх нь бурхны өмнө мөргөл хийх гэж буй хүн шиг харагдана. 

	— Молленхауэр ноёнтон минь гэж амьсгал давхцан уйлж бавтнаад, — Би даанч муу муухай юм хийхийг үнэндээ бодоогүй юм шүү! Стробик, Вайкрофт хоёр л хууль зүйгээс гажих юмгүй гэж намайг ятгаад байсан юм. Та намайг өөрөө Каупервуд дээр очуулсан. Би ер нь бусдын л хийдгийг хийж байна гэж бодсон. Миний өмнөх мистер Боуд бас л тэгж байсан юм байна лээ. Тайн компанитай ажил явуулдаг байсан хүн байдаг шүү дээ. Молленхауэр ноёнтон минь би чинь эхнэртэй, дөрвөн хүүхэдтэй хүн. Бага нь дөнгөж долоотой. Тэднийг минь бодож үзээрэй. Молленхауэр ноёнтон минь! Намайг баригдвал тэд минь яана аа, ноёнтон минь, бодож хайрлаач! Би шоронд л орохгүй юм сан. Хууль бус юм хийж байна гэж ерөөсөө мэдээгүй, нээрэн шүү, ер тэгж бодоогүй. Би юугаа ч хайрлахгүй, байгаа юм бүхнээ өгье. Миний хувь нийлүүлсэн тэмдэгт, байшин барилга газар - бүгдийг нь аваач, харин намайг энэ лай гамшгаас л авраач, намайг шоронгоос аварч өгөөч, тийшээ л битгий өгөөч! гэв. 

	Нярвын барвагар цагаан уруул нь чичирхийлэн таталдаж том том ширхэг халуун нулимс түрүүнд цайж байснаа одоо улайж ирсэн хацрыг нь даган бөмбөрч байна. Итгэхэд тун бэрх боловч аргагүй л хүний үнэн явдлыг Стинер харуулсан бөгөөд ер нь санхүү улс төрийн мундагчууд амьдралаа болохыг байгаад ирэхлээр чингэдэг нэг гэм байдаг юм даа!

	Молленхауэр өөдөөс нь тайван, бодлогоширсон байдалтай харав. Өөртэй нь адилхан өөдгүй муу санаатай атлаа зориг ухаан дутмаг хулчгар амьтдыг бишгүй үзсэн. Тэд хэдийгээр Стинер шиг ингэж газар сөхрөн арчаа алдах нь үгүй ч гэлээ бас л ухаан сэхээ муутай улс! Амьдралын хар ухаан их суусан хашир догь хүний хувьд мань эр амьдралыг учир үл тайлагдах таавар гэж үзнэ. Ёс суртахуун, нийтийн тогтсон журам горим гэгчийг яах вэ? Стинер өөрийгөө шударга биш, харин Молленхауэрийг шударга хүн гэж үзэж байна. Тэгээд өөрийгөө нүгэл үйлдсэн гэж Молленхауэрийн өмнө гэмшин, шударга шулуун, ариун явдалт хуврагт үнэнээ тоочиж байгаа хэрэг, гэтэл Молленхауэр: Би ч гэсэн энэнээс дутуугүй өөдгүй хүн, гэхдээ энийг бодвол илүү зальтай, хашир, холын бодолтой хүн гэж бодож байна. Стинер ёс суртахуунгүйдээ буруутаж байгаа биш, зориггүй ухаан муутайгаасаа болж байна. Үүнд л түүний хийсэн гол гэм байгаа юм. Хүний өдөр тутмын амьдралаас тасархай хязгааргүй хол, хүний баримталбал зохих ямар нэг эрхэм ёс ямар нэг нууцгай цогцос хууль зүй байдаг юм шиг зарим хүн боддог. Гэтэл хэн ч түүнийг баримталж байхыг үзээгүй, баримтлах гэвэл тэд зайлшгүй санхүүгээ л сүйрүүлнэ (ёс суртахуунаа гэх үг Молленхауэрийн амнаас гарах ч үгүй). Тийм утга учиргүй эрмэлзлийг баримталдаг улс хэзээ ч олигтой хүмүүс болж байгаагүй харин дандаа ядуу гуйлгачин, нэрд гараагүй арчаагүй хоосон бодолтууд байсан. Стинерт энэ бүхнийг ухааруулах гэсэн ч ухаарч өгөхгүй ер ухааруулах гэж хүссэнгүй. Эхнэр, хүүхдийг нь бодохоос хөөрхий л санагдана. Гуйлгачин биш, хүний зэрэгтэй амь зууж явах гэж эхнэр нь бас л эр нөхрийнхөө адил үйлээ баран махарч ялимгүй сэхэж байтал нь гэнэт гай дайрч тэр Чикагогийн гал түймэр ингэж сүйдлэх гэж байх уу даа, эднийг! Хачин хэрэг шүү. Тэнгэр цэлмэг байтал гэнэт аянга ниргэж үй олон хүнийг сүйтгэн үгүйрүүлдэг нийгэм санхүүгийн тийм салхи шуурга байдаг учраас л бүхнийг дийлэгч бодь Тэнгэрийн бошго байдагт аргагүй эргэлзэнэ. 

	Хэсэгхэн дуугай байснаа:

	— Бос бос, Стинер. Ингэж болохгүй. Уйлах хэрэггүй нулимс хэзээ тус болж байлаа. Ухаанаа зарж байдлаа сайн ойлго. Тийм ч болохоо алдчихаад байгаа биш байж мэднэ гэж хэлэхэд Стинер суудал дээр суугаад нулимсаа амныхаа алчуураар арчин арчаагүй мэгшин уйллаа. 

	— Би болох бүтэхээр нь хөөцөлдье, Стинер. Одоохондоо тодорхой хэлчих юм алга, нааштай юм болно гэж хэлэхийн арга алга. Манай хотод улс төрийн янз бүрийн хүч байдаг. Би таныг аварч чадахгүй байж мэднэ, гэхдээ би оролдоод үзье. Харин та миний хэлснээс гарч болохгүй. Надтай ярьж зөвлөхгүйгээр юм ярих ч хэрэггүй, хийж ч болохгүй шүү. Нарийн бичгийнхээ даргыг өөр дээр чинь очуулж яах ийхийг чинь зааж өгнө. Намайг дуудаагүй байхад над дээр битгий ирээрэй. Мэдэв үү? 

	— Мэдлээ, мистер. Молленхауэр

	— Нулимсаа арч. Миний өрөөнөөс гарахдаа улайсан нүүртэй гарах эвгүй. Санхүү дээрээ очоод бай, би тан дээр Сэнгстекийг очуулъя. Түүнээс юу хийх ёстойгоо мэдэж аваарай. Юу гэснийг нь яг гүйцэтгээрэй. Намайг дуудсан цагт даруй ирээрэй. 

	Бие томтой, өөртөө итгэх нь их, тайван байдалтай тэр хүн суудлаасаа босов. Түүний бүдэг бадаг амлалтад Стинерийн сэтгэл санаа тэнцвэрээ олжээ. Агуу их хүчирхэг Молленхауэр намайг гай гамшгаас мултлах гэж өөрийн биеэр оролдох боллоо гэж бодно. Яваа яваандаа шоронгүй мултрахыг хэн байг гэх бил ээ. Стинер, хотын санхүү дээрээ очихоор гараад хэдэн хором болоход нулимсандаа улайсан нүднээс нь өөр саяхан сэтгэл санааны их донслолыг илчлэх ул мөр мэдэгдэхээргүй болсон байлаа. 

	Дөчин таван минут орчим болсны дараа хотын санхүү дээр өнөөх Сэнгстек нь хоёр дахь удаагаа иржээ. Хар бараан царайтай, жижигхэн биетэй, хатаж ширгээд богинохон болсон баруун хөлдөө гурван ямх зузаан ширэн ултай гутал өмсжээ. Славян хүн ч юм уу гэмээр, их л, ухаалаг маягийн нүүр царайд нь цог шиг хурц мөртөө учир нь үл мэдэгдэх хоёр нүд гялалзана. Сэнгстек, Молленхауэрийн нарийн бичгийн дарга байхдаа ёстой таарсан хүн. Молленхауэр яа гэсний нь Стинерээр яг л хийлгэх хүн гэдэг нь хараад андашгүй. Түүний одоогийн зорилго нь санхүүгийн нярвын төмөр замын хувь нийлүүлсэн тэмдэгтүүдийг Батлерын зууч болох “Тай” компаниар дамжуулан Молленхауэрийн хамсаатны нэгний нэр дээр нэн даруй шилжүүлэх ажлыг Стинерээр хийлгэх явдал байлаа. Дараа нь тэр төлөөлөгч нь Молленхауэрт шууд шилжүүлэх ёстой ажээ. Тэр үнэт цаасныхаа оронд авсан жаал мөнгийг Стинер хотын санхүүгийнхээ алдагдлыг нөхөхөд хэрэглэх учиртай. Тэр тэмдэгтүүдийг зуураас нь хүн авчихгүй байлгах, тэгсэн мөртөө бирж дээр чөлөөтэй гүйгдэж байгаа ердийн тэмдэгт шиг байдалтай байлгах ажлыг “Тай” компанийнхан даажээ. Сэнгстек эзнийхээ эрх ашгийг бодож нярвын ажлыг анхааралтай нямбай судлахын хажуугаар Стробик, Вайкрофт, Хармон гурав зээллэгээ яасныг далимд нь мэдээд авчээ. Тэр гурвыг бас нэг газраас эсхүл тэмдэгтүүдээ нэн даруй худалд эсхүл өөрсдийг чинь шүүхэд шилжүүлнэ гэсэн байжээ. Тэд бол Молленхауэрийн улс төрийн машины эрэг шургийн төдий өчүүхэн этгээдүүд байлаа. Сэнгстек, Стинерийг үлдсэн хөрөнгөнөөсөө хэнд ч өгч болохгүй, хэний ч үгэнд орж болохгүй, нэн ялангуяа Каупервудийн Макиавелл үгэнд10 хэрхэвч орж болохгүй гэж хатуу захиран захиад гарч явжээ. 

	Хэрэг явдал иймэрхүүгээр эргэж буйд Молленхауэр их ханагар байсан тухайг өгүүлэх юун. Одоо Каупервуд ирж Молленхауэртэй уулзана, үгүй гэлээ ч урьд түүний хяналтад байсан өмч хөрөнгөний ихээхэн хэсэг нь Молленхауэрийн мэдэлд нэгэнт оржээ. Хэрэв Каупервуд элдэв арга чарга хийж үлдсэн өмч хөрөнгөө алдалгүй аваад үлдэж гэм Симпсон, Батлер хоёр өнөөх төмөр замын ажлын тухай их юм ярих чадалгүй болно. Одоо тэр талаарх түүний мэдлийн хөрөнгө мөнгө хэнийхээс ч дутахгүй аягүй бол бүгдээс илүү ч байж мэднэ.

	 


Хорин наймдугаар бүлэг

	Даваа гарагийн ажил тарах дөхөж байхад Каупервуд Стинер дээр дахин ирэхэд уг байдал иймэрхүү болчхоод байжээ: 

	Стинер цор ганцаараа бүр унжийж урвайчихсан сууна. Каупервудтэй уулзах юм сан гэж хүсэж байсан боловч бас айдас нь хүрч байжээ. 

	Каупервуд орж ирмэгцээ:

	— Жорж, би их яарч явна, чи намайг сүйрэг гэж бодоогүй бол над гурван зуун мянган доллар өг. Өнөөдөр хэрэг явдал тун базаахгүйгээр эргэлээ. Би бүр хаашаа ч гарамгүй байдалд орчхоод байна. Гэвч энэ байдал удаан үргэлжлэхгүй, чи өөрөө бас гадарлаж байгаа шүү дээ, гээд Стинерийн нүүр өөд харахад цаадах нь айсан, шаналсан гэхдээ огт зөвшөөрөх янзгүй царайлна. “Чикаго” шатаж байна, гэвч мөд сэргээн барьчихна биз. Тэгэхлээр ажил хэрэг сүүлдээ улам их далайцтай болно доо. Та ухаалаг хандаж над тусал. Айх явдалгүй (Стинер тавгүй болон суудалдаа хавчганав) Энэ улс төрийнхнөөс үхтлээ айхын хэрэггүй. Бачимдал сандрал хэд хоноод намдана, тэр цагт та бид хоёр урьд урьдынхаасаа илүү хөлжинө. Молленхауэртэй уулзаа юу? 

	— Уулзсан.

	— Юу гэж байна даа? 

	— Тэгж хэлэх байх гэж миний яг бодож байсныг хэлнэ бил ээ. Намайг хэрхэвч болохгүй гэсэн. Фрэнк минь, би үнэндээ өгч чадахгүй, болохгүй байна! гэж Стинер хэлээд огло харайв. 

	Сэтгэл мэдрэл нь маш тавгүй учир түр зуур ч гэсэн тогтож сууж ярилцаж чадахгүй байлаа. 

	— Би чадахгүй! Намайг хаашаа ч гаргахгүй болгосон! Намайг бүр мөрдөөд байгаа, цаадуул чинь! Бидний хийсэн хэргийг тэд бүгдийг нь мэдэж байна. Ээ дээ, Фрэнк минь! гэж Стинер гараа муухай сарвалзуулан, — Намайг энэ аюулаас авраач. Тэр авсан таван зуун мянгантаа над эргүүлж өгөөч, намайг аюулаас аврахгүй бол би баларлаа шүү! Та өрөө төлөлгүй сүйрвэл би шоронд орох нь ээ. Би эхнэртэй, дөрвөн хүүхэдтэй хүн шүү дээ. Фрэнк! Би одоо дийлэхгүй, миний хэрээс дэндүү хэтэрчээ! Би уг нь юу гэж ийм юм хийх бил ээ. Та л намайг ийм юманд оруулчихлаа. Ийм муу юм болно гэж би огт бодсонгүй явжээ. Дахиад болохгүй, Фрэнк, яагаад ч болохгүй. Миний хувь нийлүүлсэн тэмдэгтийг бүгдийг нь авбал ав, харин тэр таван зуун мянган доллароо л төлж үз, тэгвэл өр ч үгүй шир ч үгүй боллоо, болох нь тэр! гэж ярихдаа дуу хоолой нь улам бачимдуу болж духныхаа хөлсийг гараараа арчаад Каупервудийн өөдөөс царайтсан тэнэгдүү харцаар ширтлээ. 

	Хариуд нь Каупервуд хэсэг зуур хүйтэн харцаар жишимгүй харав. Хүний байдлыг сайн мэдэх учраас ялангуяа бачимдан тэвдмээр үед хүн ямар ч хачин аашилж байсан гайхдаггүй байсан юм. Гэтэл Стинер арай ч хэтэрхий мэт санагджээ. 

	— Намайг явсны дараа өөр хэн хэнтэй уулзав, Жорж оо? Хэн ирэв? Сэнгстек ямар хэргээр ирсэн юм? 

	— Молленхауэрийн хэлснийг л над хэлсэн. Хэнд ч дахиад мөнгө зээлээр өгч хэрхэвч болохгүй, харин ч таван зуун мянган доллароо л бушуухан олж авахыг бод гэсэн. 

	— Молленхауэр танд тус болох нь уу? та юу гэж бодож байна? гэж Каупервуд асуухдаа тэр хүнийг зэвүүцэж байгаагаа нууж чадахгүй байлаа. 

	— Над нээрэн тус болох бол уу гэж бодож байна. Тэр хүн тус болохгүй бол өөр хэн над тус болж чадах байна, Фрэнк ээ? Тэр чинь энэ хотын улс төрийн том зүтгэлтний нэг шүү дээ. 

	Каупервуд ширтэн харав. 

	— Та аан гэж бай гээд түр дуугай болсноо, — Таны тэмдэгтүүдийн талаар цаадах чинь танд юу ярьж байна? 

	— Тай компаниар дамжуулаад бүгдийг нь худалд, тэгээд мөнгийг нь санхүүдээ оруул гэсэн. 

	— Хэнд худалд гэсэн гэнэ ээ? гэж Каупервуд Стинерийн сая хэлсэн үгийг бодонгоо асуулаа

	— Бирж дээр авах хэнд ч хамаагүй гэсэн байх, үнэндээ би сайн мэдэхгүй байна. 

	Каупервуд учрыг нь мэдээд:

	— Би яг тэгж бодож байсан юм. Өөрөө ч би тэртэй тэргүй мэдэж байна. Тэд чамайг дээрэмдэж байгаа юм байна, Жорж. Чиний хувь нийлүүлсэн тэмдэгтүүдийг л авах гэж байгаа юм байна. Молленхауэр өөрийг чинь мэхэлж байна. Таны нэхэж байгаа тэр таван зуун мянган долларын өрийг би төлж чадахгүй гэдгийг Молленхауэр мэдэж буй. Тэгээд таны тэмдэгтүүдийг бирж дээр гаргуулаад учрыг нь өөрөө олох гэж байна. Тэр хүн тэгэх гэж бүх талаас нь бэлдчихээд байгаад нь эргэлзээ алга. Та хэлсэн үгэнд нь л орвол намайг тэрний саварт орох юм гэж тэр хэд бодож байгаа. Тэр гурав, хотын төмөр замын хувь нийлүүлсэн тэмдэгтүүдийг гартаа оруулж авах гэж байгааг би бүр андахгүй мэдэж байна. Ингэцгээх хүмүүс гэж би бүр аль хэдийн бодож байсан юм. Молленхауэр танд тус хүргэнэ гэдэг бол огт худал. Таны тэмдэгтүүдийг салгаад авбал тэр чинь таны төлөө хөөцөлдөнө гэж явахгүй, миний энэ үгийг мартаж болохгүй. Таныг хотын төмөр замын ажилд ямар ч хамаагүй болсон хойно таныг шорон гяндангаас аврах гэж өчүүхэн төдий ч хөөцөлдөнө гэж та бодож байна уу? Яавч тэгэхгүй. Хэрэв та тэгнэ гэж бодож байгаа бол та чинь миний бодож байснаас ч хавьгүй тэнэг хүн юм аа, Жорж! Битгий солиор! ингэтлээ бодолгүй юм хийж яаж болох юм! Сайн бодож үз, аюул заналыг олж хар! Би учрыг нь хэлээд өгье. Хэрэв та одоо над туслахгүй бол, хэрэв та над маргааш өглөөнөөс хэтрүүлэлгүй гурван зуун мянган доллар өгөхгүй бол би сүйрчээ, та ч сүйрлээ! Гэтэл та бид хоёр наана нь аргалж болох байна шүү дээ. Та бид хоёрын тэмдэгтүүдийн үнэ цэнэ урьдынхаасаа буураагүй байгаа шүү дээ. Цаана тэр төмөр зам байхад яалаа гэж ч үнэ цэнээ алдах вэ? Бурхан тэнгэр! Ашиг орлого ихтэй зүйл шүү дээ. Арван долоо, Арван есдүгээр гудамжны замууд бүр одоо өдөрт сая долларын орлоготой байхад юу гэсэн үг вэ? Өөр ямар баримт нотолгоо хэрэгтэй юм? Грин Коутсын төмөр замаас өдөр бүр таван зуун мянган долларын ашиг орж байна. Жорж та дэндүү айгаад байна! Тэр улс төрийн луйварчин золигууд таныг айлгажээ. Та чинь түрүүчийн байсан Боуд, Мэртаг нар шиг зээллэг олгох эрхтэй хүн шүү дээ. Тэд чинь дандаа л тэгдэг байсан даг. Та Молленхауэр тэрний хань хамсаатанд зээллэг өгдөг байхад хэл ам гарахгүй байсан биш үү? Хотын сангийн мөнгийг өөр газар шилжүүлж яагаад болдоггүй юм? 

	Хотын мөнгөн хөрөнгийг, жишээ нь элэгдлийн фондыг Молленхауэр, Батлер, Симпсонтой сүлбээ бүхий банканд маш бага хүүтэйгээр буюу заримдаа ерөөс оронд нь юу ч авалгүйгээр шилжүүлчихдэг явдал ерийн хэрэг шахам болоод байсан тухайг Каупервуд хэлж байгаа юм. Тийм юмыг зүй ёсны орлого гэлцдэг байжээ. 

	— Хамгийн сүүлчийн горьдлого үлдээд байхад тэрийг хэрэглэхгүй байж яаж болох вэ? Жорж! — Орхиж болохгүй. Хэдхэн жилийн дотор хэчнээн сая доллартой болоод амар жимэр амьдарч болох байна. Та одоо өөртөө байгаа юмыг л алдчихгүй байхыг ганц бодох хэрэгтэй. Та намайг дэмжихгүй бол цаадуул чинь намайг сүйрч унасны дараах хоромд танаас царайгаа бууруулаад харин таныг шоронгийн хаалгаар хэнэг ч үгүй оруулж өгнө гэдгийг би ёстой андахгүй мэдэж байна. Таны төлөө хэн хотын санхүүд таван зуун мянган доллар төлөх юм бэ? Одоо үед тийм их мөнгө яаж олох вэ? Молленхауэр, Батлер, Симпсон төлж өгөх үү? Хол хэвтэнэ. Намайг сүйрэхэд та ч унана. Харин таныг шүүхэд өгнө үү гэхээс биш намайг яах ч үгүй шүү. Намайг тэд яаж ч чадахгүй, Жорж, би бол зууч л хүн. Би таныг уриагүй. Та намайг анх эхэлж өөрөө уриа биз дээ. Та над туслахгүй бол таны хөг өнгөрч шоронд орохоос өөр замгүй болсон шүү, сайхан мэдээрэй. Та яагаад өөрийгөө боддоггүй хүн бэ? Яагаад өөрийнхөө төлөө юм хийхгүй байгаа юм, Жорж оо? Та эхнэртэй, хүүхэдтэй хүн байж тэднийгээ яагаад боддоггүй юм бэ? Над дахин гурван зуун мянган доллар өгчихлөө гээд юу өөрчлөгдөх юм? Таныг хариуцлагад татлаа гэхэд энэ ямар ч нөлөө болохгүй. Харин над зээл өгчихвөл шүүх мүүхийн асуудал ердөө ч гарахгүй, гол нь энэндээ байна. Би ч унаж сүйрэх аюулаас гарна. Нэг долоо юм уу, арваад хоноход энэ их хөл шуугиан намжина, та бид хоёр дахиад баяжна. Ингэж арчаагаа бүү алдаач, Жорж минь, бурхны аврал! Ухаанаа зар, учиртай бод! гээд Каупервуд дуугай болсны учир гэвэл Стинерийн царай бачимдлаас болж шалхайсан, цэлцгий мэт хачин хувирчээ. 

	— Горьгүй, Фрэнк минь! гэж Стинер гонгиноод, — Горьгүй гэж хэлж байна шүү. Тэд намайг бүр баллаад хаячихна. Намайг амар заяа үзүүлэхгүй. Та тэднийг ямар улс болохыг мэдэхгүй байна! 

	Стинерийн ичгэвтэр хулчгар байдалд Каупервудийн өөрийнх нь хувь тавилан харагдах шиг санагджээ. Ийм хүнийг чинь яадаг байна аа? Яавал сэхээ авах хүн бэ? Найдвар байна уу? Үгүй дэг ээ, даанч арчаа алга! Каупервуд, ихэд зэвүүцэхийн хамт огт жишимгүй царайлж, цааш нь шалж шаардахаа орхиё гэсэн хүний байдалтайгаар ухасхийн босоод гарах хаалга руу явж очоод зогсож

	— Жорж, би их харамсаж байна, өөрийнхөө төлөө биш шүү, таны төлөө, таныг өрөвдөж байна би. Би яаж ийж байгаад хэзээ ч гэсэн мултрах аргаа олно. Баян ч хүн болно. Харин та, Жорж, амьдралдаа даанч том алдаа хийж байна шүү. Та гуйлгачин болохоор барахгүй хүнд хүчир ажилд нухлагдана, одоо яая гэхэв хар толгойдоо л гомдохоос биш, өөр хэнд бурууг өгөх бил ээ. Бирж дээр гарсан одоогийн энэ явдал Чикагод гарсан гал түймрээс болсон шүү. Сандралаас болж бирж дээр үнэт цаасны үнэ унаж эхэлснээс биш, миний ажил хэрэг болохоо байсан хэрэг огт биш юм шүү. Гэтэл та баахан мөнгө дарчхаад суугаа мөртөө та бид хоёрын ажил явдлыг хэнээс ч илүү мэдэхгүй байгаа хэсэг айлган сүрдүүлэгч, хүний хооронд яс хаягч луйварчдаас айчихсан сууж байх гэж юу гэсэн үг вэ? тээ. Тэд, таны хөрөнгө мөнгөнд шунаж байгаадаа л таныг их сонирхож байгаа юм. Таныг өөрийгөө аврах ганц алхам хийлгэхгүй санаатай байгааг та ойлгомоор юм даа! Гурав дөрвөн долоо хоногийн дараа л тав дахин нэмэгдүүлээд эргүүлж өгч болох гурван зуун мянган доллароос болж намайг ч хоосруулах, өөрөө ч шоронгийн хатуу ажил руу тэмүүлээд байдаг чинь юу гэсэн хэл вээ? Ерөөсөө танд чинь юу ч хэлээд нэмэргүй хүн юм, Жорж оо! Та лав эрүүл биш шиг байна! Та үхэн үхтлээ гэмших юм хийж байна даа! гээд хэдэн хормын төдий хүлээв. Хэлсэн үг нь нөлөө болж магадгүй гэж хамгийн сүүлчийн удаа найдсан боловч Стинер түрүүчийн адил чихгүй толгойлж буйг мэдээд толгойгоо эмгэнэлтэй сэгсрэн гарч одов.

	Каупервуд амьдралдаа анх удаа сэтгэл санааны талаар ядрахаар үл барам бачимдах байдалд түр автагдав. Догшин бурхдад хавчигдан хяхагдаж байсан нэг хүний тухай грек домгийг Каупервуд бодох бүр тоохгүй инээмсэглэж өнгөрдөг байжээ. Гэтэл одоо гай барцад өөрийг нь дагаад байх шиг болжээ. Яг л тийм шиг санагджээ. Гэсэн ч айж сүрдэхгүй дээ. Хүнд сорилтын тэр анхны хоромд ч мань эр ердийн цовоо алхаагаараа алхан толгой дээш, мөр эгц гарч явсан юм. 

	Стинерийн албан тасалгааны хажуугийн том өрөөнд Каупервуд Альберт Стайерс гэдэг хотын санхүүгийн нярвын нарийн бичгийн дарга, бичиг хэргийн эрхлэгчтэй тааралджээ. Стайерс, санхүүгийн нарийн ширийн юм ойлгодог, тайлан бүртгэлийн талаар даргаасаа хавьгүй давуу хүн учраас Каупервуд түүнтэй нөхөрсгөөр харьцаж, хотын санхүүгийн хоёрдугаар зэргийн асуудлаар түүнтэй зөвлөн ярилцдаг байжээ. 

	Каупервуд, түүнийг харамцаа өөрөө худалдаж авсан хотын зээллэгийн жаран мянган долларын сертификат санаанд нь гэнэт оров. Тэрийг элэгдлийн фондод оруулаагүй, ойрын үед ч оруулахыг завдаагүй байсан нь гар дээрээ нэлээд их бэл мөнгөгүйгээр чингэж барахгүйгээс болой. Тэр сертификатаа яаралтай төлөх өрөнд өгчхөөд эргүүлэн худалдаж авах буюу бүр нарийвчилбал борлуулах мөнгө өөрт нь байсангүй, бас ч тэгээд худалдаж авах хүсэл ч байсангүй л дээ. Хуулийн ёсоор ярих дээр хүрвэл Каупервуд тэр сертификатыг хотын санхүүгийн нэр дээр даруй шилжүүлсний дараа л түүнийхээ нөхвөрт нярваас мөнгө авах учиртай юм. Өөрөөр хэлбэл, Каупервуд авсан сертификатаа өөрөө буюу төлөөлөгчөөрөө дамжуулан банканд буюу тийм маягийн байгууллагад тушаасан тухайгаа баталсан зүйл гаргаж ирээгүй цагт хотын нярав тийм ажлын хөлс олтох эрхгүй байлаа. Үнэний нь хэлэхэд Каупервуд, Стинер хоёрын аль аль нь тэр хууль дүрмийг баримталж байгаагүй юм. Каупервуд хотын зээллэгийн сертификатыг элэгдлийн фондод зориулан хэдийг ч авч дуртай газраа зарж орных нь мөнгийг хэнээс ч аливаа нэг баталгаа авалгүйгээр хотын санхүүгээс авах эрхтэй байжээ. Сар бүрийн эцэст алдагдлыг нөхөж чадахуйц тооны сертификатыг янз бүрийн эх сурвалжаас хотын санхүү цуглуулан авч чадаж байсан боловч хэрэв Каупервуд бирж дээр панз хийх ажилдаа өнөөх сертификатынхаа оронд авсан мөнгийг зарах хэрэгтэй болбол санхүүгийн алдагдлыг харгалзахгүй өнгөрөх явдал ганц биш удаа тохиолдож байлаа. Энэ бол хууль дүрэмд харш байсан боловч Каупервуд Стинер хоёул тэр хууль дүрмийг тоохгүй байсан буюу тоохыг ч хүсэхгүй байжээ. 

	Сертификатыг нэмж авах ч хэрэггүй, худалдах ч хэрэггүй, хүлээзнэж бай гэсэн Стинерийн тушаал Каупервудэд ирсэн явдал тухайн үед адармаатай болжээ. Тэр тушаалын улмаас тэр хоёрын ажил хэрэг их л албаны царайтай болсон. Харин хамгийн сүүлд сертификат худалдаж авах ажил тэр тушаал ирэхээс өмнө хийгдсэн гэхдээ Каупервуд тэрийгээ элэгдлийн фондод тушаасангүй. Одоо тэр зарцуулсан мөнгөндөө чекийг нь авах хэрэгтэй. Гэтэл сарын шувтаргаар тооцоо хийж байсан хуучны өнөөх аятайхан журам нь хүчингүй болсон байж мэдэх шүү дээ. 

	Сертификатыг банканд тушаасан тухай банкны тасалбарыг Стайерс одоо нэхэж мэднэ. Тэгвэл тэр жаран мянган долларын чекийг хэзээ ч олж авч чадахгүй болно. Яагаад гэвэл, гар дээрээ үнэт цаас огт үгүй байсан болохоор түүнийг шилжүүлэх боломжгүй байжээ. Стайерс тийм юм шаардахгүй бол Каупервуд зохих чекээ олж авах боловч сүүлдээ тэр арга заль нь шүүхээр орох үндэстэй болно. Тэр сертификатыг сүйрэхээсээ өмнө тушаахгүй бол хожим луйвар хийсэн гэдэг ял тулгаж мэднэ. Гэвч сүйрэлд орохгүй гарчих юу магад гэж Каупервуд дотроо бодно. Өөртэй нь ажил хэргийн холбоотой байсан зарим банк бодлоо өөрчлөөд өрөө даруй нэхэхгүй бол сүйрэлгүй өнгөрнө. Харин тэр чекээ авчихлаа гэхэд Стинер хэл ам гаргах бол уу, яах бол? Хотын томчуул бас юу гэх бол? Хэрэв Стинер гомдол гаргавал энэ хэргийг цааш нь гэмт хэрэг гэж үзэх прокурор байх бол уу? Арай үгүй биз, ер нь айгаад байх юм алга. Худалдан авагч, зууч хоёр, Стинер бид хоёрын хоорондын ажил төрлийн харьцааг ямар ч шүүх харгалзан үзэх ёстой. Ер нь тэгээд тэр мөнгийг гартаа оруулаад авсан байхад Стинер тэр тухай бараг санах ч үгүй биз дээ. Тэр мөнгийг өөр нэг өр төлөхөд өгчихнө, тэгээд л хэрэг шувтарна биз. Каупервудийн толгойд иймэрхүү бодлууд гялбаа шиг түргэн түргэн орж ирж байлаа. Азаа туршаад л үздэг хэрэг. Тэгээд бичиг хэргийн эрхлэгчийн ширээнд тулан очиж нам дуугаар:

	— Альберт аа, би өнөө өглөө элэгдлийн фондод зориулан хотын зээллэгийн жаран мянган долларын сертификат авсан юм. Маргааш би хүн явуулж чекээ авуулъя, аль эсхүл та одоо над бичээд өгч орхивол бүр сайн байна. Цааш нь наймаа хийх хэрэггүй гэсэн таны мэдэгдлийг би авсан. Би одоо контортоо очно. Та зүгээр л элэгдлийн фондод нэг бүр нь далан таваар бодоод наян сертификатын зээл олгох юм шүү дээ. Тодорхойлолтыг нь би дараа ирүүлье гэхэд Альберт уриалгахнаар:

	— Өө тэгье тэгье. Каупервуд гуай. Хувь нийлүүлсэн тэмдэгтийн үнэ жигтэйхэн их буурч байгаа гэв үү? Танд энэ сандрал бачимдал муу болоогүй биз дээ? 

	— Бага сага нөлөөлж байна, Альберт, гэж Каупервуд инээмсэглэн хэлэхэд цаадах нь чект гарын үсгээ зурж байлаа. 

	Харин гай болж Стинер өрөөнөөсөө гарч ирээд чек өгөхийг болиулчихвал яана вэ? Уг нь элэгдлийн фонд хадгалагчид тэр тэмдэгтээ шилжүүлэх юм бол чиг тэр чекийг авах хүн Каупервудэд бий нь бий л дээ. Тэгээд Альбертыг бичиж дуустал Каупервуд сэтгэл түгшин байгаад чекийг гартаа оруулж авсан хойноо л дотор нь онгойх шиг болжээ. Өөрт нь одоо жаран мянган доллар байна, орой тийшээ бусдын өгнө гэсэн далан таван мянган долларын сугалаагаа борлуулахыг бодно. Маргааш Дахиад л Китчен, Волтер Ли, “Жэй Күк” компани, “Кларк” компанийнхантай ер нь өр тавьчихсан бүхий л хүн хар, пүүсийнхэнтэй уулзах хэрэгтэй. Тийм улс гэж зөндөө олон байж. Тэгээд байдлыг нь мэдэж авах цаг хожих л хэрэгтэй. Ганц долоо хоног ч гэсэн хойшлуулбал учир байна санж!

	 


Хорин есдүгээр бүлэг

	Гэтэл тийм эгзэгтэй үед өр ширийг хойшлуулах хүн ер гарсангүй. Нөхдөөсөө олж авсан далан таван мянган доллар, Стайерсаас авсан жаран мянган доллароо Жерардын үндэсний банкны өрөнд өгчээ. Өөртөө үлдсэн гучин таван мянган долларыг Каупервуд гэрийнхээ мөнгөний авдарт даржээ. Банк, санхүүгийн эздээс дахиад нэг тусламж эрсэн боловч цаадуул нь өгсөнгүй. Тийм хамгийн хүнд бэрх үед ч Каупервуд өчүүхэн ч хулчийж унжийсангүй. Өөрийнхөө өрөөний цонхоор жижиг хашаа руугаа хараад нэг л удаа шүүрс алдсан байна. Өөр ямар арга зам байдаг бил ээ? Өглөөний хоолон дээр манайд ирээч гэсэн зурвасыг эцэгтээ явуулав. Мөн тийм нэг зурвасыг шүүхийн зөвлөх, өөрийн нас чацуутан Харпер Стежерт явуулжээ. Каупервуд түүнд маш сайн ажээ. Зээл олгогч хүмүүсээс мөнгө гуйх зэргээр Каупервуд өр нэхүүлэх хугацааг аль болохоор хойшлуулах гэж элдвээр оролдон хамаг ухаан бодлоо шавхан дайчилж байсан боловч сүйрлээс даанч мултрах аргагүй болжээ. Хамгийн ёозгүй нь хотын санхүүг мэхэлсэн булхай нь илэрч олон нийтийн дотор хэл ам гарахаас гадна улс төрийн хэрүүл маргаан болох байлаа. Түүнд заналхийлж байсан хамгийн ноцтой аюул нь хотын хөрөнгийг идэж үрэгдүүлсэн хэрэгт оролцсон гэж хуулиар биш гэлээ ч олонд тэгж зэмлэгдэх явдал байлаа. Өрсөлдөгч этгээдүүд нь тэр баримтыг аль болохоор сүр бадруулан дэвэргэх болно! Сүйрлээ ч гэсэн аажимдаа сэхнэ, гэвч энэ бол маш амаргүй хэрэг. Эцгийг минь яах бол! Мөн л өрөвдөцгөөхгүй дээ. Банкны ерөнхийлөгчийн албанаас гарахаас өөр замгүй болно байх даа. 

	Өрөөнд нь зарлага хүүхэд орж ирээд Эйлин Батлер, Альберт Стайерс хоёр бараг нэг зэрэг хүрч ирсэн тухайг мэдэгдэх үед Каупервуд иймэрхүү бодолд автагдан байлаа. 

	Каупервуд босонгоо:

	— Батлерын охиныг оруул. Мистер Стайерсыг жаахан хүлээж бай гээрэй гэв. 

	Эйлин түргэн түргэн шийдэмгий алхсаар орж ирлээ. Улаан хүрэн өнгийн товчтой алтлаг хүрэн дэгжин костюм нь гоолиг биед нь маягтай зохижээ. Толгой дээрээ өөрөө ихэд зохино гэж бодоод урт өд хатгасан хүрэн малгай өмсжээ. Гурван давхар алтан сондор хүзүүг нь чимнэ. Заншсан ёсоороо гарт бээлий хийж жижигхэн хөлдөө гоёмсог хөөрхөн гутал өмсжээ. Хүүхдийн гунигт харц нүдэнд нь илрэвч нуухыг хичээнэ. Фрэнкэд гараа өгч:

	— Хайрт минь юу бол оо вэ? Өчигдөр орой би чамаас бүгдийг асуумаар хэчнээн санагдсан! Сүйрэлд орох гэж байгаа чинь үнэн юм уу? Аав, Оуэн хоёр өчигдөр тэгж нэг юм ярилаа гэхэд Каупервуд түүнийг тайвнаар тэвэрч түгшсэн нүд рүү нь харж:

	— Чухам юу гэж ярьж байна? гэлээ

	— Аав чамд хэчнээн их хорсолтой байна гээч! Чамайг их хардан сэжиглэж байна. Нэргүй нэг захиа иржээ. Өчигдөр надаас нэлээн юм шалгаасан, гэвч юу ч болоогүй. Би үгүй, худал гээд л байсан. Би өнөө өглөө энд хоёр дахин ирсэн чи байдаггүй. Аав чамтай надаас өмнө уулзаад чамаар үг алдуулчих вий дээ гэхээс би хэчнээн айв даа. 

	— Би юу даа? 

	— Үгүй, хаанаас! Би тэгж бодоогүй. Ер нь би юу гэж бодож байснаа ч мэдэхгүй байна. Хонгор минь, миний сэтгэл их зовж байна! Урьд шөнө нэг ч цурам хийсэнгүй. Өөрийгөө их хүчтэй боллоо гэж бодсон ч чиний төлөө зовоод болдоггүй. Аав намайг яасан гэж бодно: Намайг яг гэрлийн эсрэг өөрийнхөө хажууд сандал дээр суулгаж нүүр лүү ширтээд тэр илгээлтээ над үзүүлсэн. Эхлээд би их тэвдсэн, тэгээд юу юу гэж хэлчихсэнээ одоо ч санахгүй байна. 

	— Чи тэгээд юу гэж хэлсэн бэ? 

	— “Яасан муухай юм! Огт худал!” гэж хэлсэн байх. Тэгэхдээ шууд тэгж хэлээгүй, түгдэрсэн. Зүрх минь морины төвөргөөн шиг түг түг дэлсчихсэн чинь, миний нүүрний байдлаар бүгдийг нь мэдчихсэн байх, яана аа, бүр амьсгаа давчдаад. 

	— Эцэг чинь ухаалаг хүн, зовлон мэднэ. Одоо чи бид хоёр ямар хэцүү юманд ороод байгааг чи мэдэж байгаа. Чамд тэр захиа үзүүлсэн нь их юм, бурхан өршөө, бид хоёрыг уулздаг газрыг сэм отсон бол яана? Тэгье гэхэд дэндүү хэтэрсэн санагдах биз. Тэгэхлээр одоо бат нуттай бодох юмгүй болжээ. Гэвч бүгдийг мэдэж байгаа, хуурагдахгүй л дээ, тэр!

	— Мэдэж байгаа гэж чи яаж мэдсэн юм? 

	— Өчигдөр би тааралдсан л даа

	— Чамд юм хэл ээ юу? 

	— Үгүй, гэхдээ царай нь андашгүй байна лээ. 

	— Хонгор минь! Би эцгийгээ их өрөвдөх юм!

	— Тэгэлгүй яах вэ, би ч гэсэн. Гэсэн ч одоо нэгэнт өнгөрч дээ. Эртхэн л бодох байж. 

	— Би чамд хайртай болохоор яая гэх вэ? Хайрт минь. Аав намайг яавч уучлахгүй дээ, намайг бурхан шиг үздэг хүн. Мэдчихсэн бол яана аа! Би яасан ч хэлэхгүй. Харин... бурхан минь яана аа!

	Эйлин, хоёр гараар зүрхээ дарахад Каупервуд нүд рүү нь ширтэн тайвшруулахыг оролдоно. Эйлиний зовхи уруулд нь чичирхийлэн хөдөлнө. Эцгийгээ, өөрийгөө, Фрэнкийг бодохоос зүрх нь өвдөж байна. Каупервуд Батлерын охинд хэчнээн хайртай байдгаа төсөөлөн бодохын хамт тэр өвгөний уур хилэнгийн аюул, хүч хоёрыг мөн тааварлаж байна. Хэчнээн ч янз бүрийн нөхцөл байдал хутгалдаж сүлжилдээд сүүлдээ өөрт нь ямаршуу сүйрэлтэй шувтрахыг яаж мэдлээ!

	— Боль, боль! Ингээд ямар тус болох биш. Альв дээ өнөөх сүрхий зоригтой Эйлин минь! Би чинь чамайг их л эрэлхэг зоригтой хүүхэн гэж боддог байсан юм сан юу болж байна? Одоо бол над зоригтой л хүн хэрэгтэй байна шүү дээ. 

	— Нээрэн үү? 

	— Нээрэн байлгүй яах вэ!

	— Ер нь их аягүй юм болоод байгаа юм уу? 

	— Би ч сүйрэх нь шиг байна, хайрт минь

	— Яалаа гэж!

	— Үнэн шүү, охин минь! Би бүр гарах гарамгүй болчихлоо. Гарах зам олохгүй л байна. Одоо миний аав, миний хуулийн зөвлөх Стежер хоёр над дээр ирнэ. Чи минь энд байж болохгүй. Эцэг чинь хэдийд хамаагүй ороод ирэх юу магад. Маргааш хоёулаа нэг газар үдээс хойш уулзъя. Виссахиконы Энэтхэг Цохиог мэдэх бил үү, чи? 

	— Мэднэ ээ

	— Тэнд маргааш дөрвөн цагт уулзах уу? 

	— Тэгье

	— Хойноос чинь хүн дагаж юу магад, мэдээтэй яваарай. Намайг дөрөв хагас хүртэл ирэхгүй бол яваад өгөөрэй. Хойноос хүн мөрдөөд ирсэнгүй гэж мэдээрэй. Айх нь юу юм гэхдээ болгоомжтой л байя л даа. За одоо чи яв даа, хайрт минь. Есөн зуун гучин нэгдүгээр байшинд чи бид хоёр дахин уулзаж болохоо байсан. Өөр нэг газар олохоос болохгүй. 

	— Ээ, хайрт минь, Яасан аймаар хэрэг вэ? 

	— Зүгээр, Эйлин. Чамайг би биеэ бариад зоригтой байж чадах хүүхэн гэж бодож байна. Тийм байхын чухлыг чи өөрөө мэдэж байгаа биз дээ? 

	Каупервуд анх удаа нэлээд шаналангуй янзтай харагдав. 

	— За, за найз минь, мэдлээ гэж Эйлин, Каупервудийг тэврэн биедээ ойртуулж — Чи над итгээрэй, итгээрэй. Ээ Фрэнк минь би чамд хэчнээн хайртай вэ! Чамайг өрөвдөхөөс өрлүүлэх шиг болох юм, чи үнэхээр сүйрэлд орох нь уу, арга алга уу? Өмнө нь хоёулаа яах вэ, яалаа ч гээд тусгүй шив дээ. Бие биеэ хайрлах маань багасахгүй биз? Би чиний төлөө яахаас ч буцахгүй, хайрт минь! Чиний л юу гэснээр явна. Нээрэн шүү! Би хэнд ч юу ч хэлэхгүй байж чадахаа л чадна гээд ширүүн дүртэй цонхигор царай руу нь харж тэр хайрт хүнийхээ төлөө үхэн хатан тэмцэх сэтгэл улам улам төржээ. Тэр хүнд тийм их хайр сэтгэлтэй байх эрхгүй, ёсноос гаж, хуульд харш ч гэлээ яана гэхэв тийм хайр сэтгэл бол хуульд харш тусмаа халуун онгог байдаг ажээ. 

	— Би чамд хайртай. Фрэнк, даанч их хайртай шүү! гэж шивгэнэн хэлэхэд Каупервуд тэврэхийг нь болиулж

	— За хайрт минь, наран минь яв даа. Маргааш дөрөвт шүү. Би чамайг хүлээнэ, хичээх л юм үг алдаж болохгүй. Хэнд ч юу ч битгий хэлээрэй

	— Санаа битгий зов!

	— Миний төлөө бүү түгш. Цөм зүгээр. 

	Зангиагаа засаад сандал дээрээ дөнгөж тухлан суух гэж байтал нь Стинерийн бичиг хэргийн эрхлэгч өрөөнд нь нүд орой дээр гарсан хөдөс шиг царайлан хачин тэвдүү давхин орж, ирээд:

	— Мистер Каупервуд өчигдөр орой миний танд бичиж өгсөн чек маань! Мистер Стинер энэ бол хуульд харш гээд, намайг яах гэж бичиж өгөв, хариуцлагыг нь чи л хариуцна шүү гэж байна. Намайг гэмт хэрэгт оролцсон хэргээр баривчилж ажлаас чинь хална шүү, чи тэр чекийг заавал буцааж олж ир, шорон гянданд хийлгэнэ гэлээ. Каупервуд гуай минь би чинь даанч залуугаараа хүн шүү! Амьдралын босго өөд дөнгөж хөл тавьж байгаа хүн. Би эхнэртэй, нялх хүүхэдтэй хүн. Та арай намайг тийм хэрэгт хийчихгүй биз дээ? Тэр чекээ над эргүүлж өгнө биз дээ? Тэгнэ биз дээ? Тэрүүнгүйгээр би санхүү дээр буцаж очих эрхгүй хүн, таныг одоо сүйрч байгаа хүн, өөрөө ч энийгээ мэдэж буй, ингэхлээр чамаас мөнгө авах эрхгүй гэж байна гэв. 

	Каупервуд түүнийг сонирхон хараад гай зовлонгийн элч мөн олон янз байх юм даа, нэг бүдэрвэл долоо бүдэрнэ гэдэг үнэн юм. Стинер өөрийн доод тушаалын хүнийг тэгж нэг их яллах эрхгүй хүн. Чекийн талаарх ажиллагаанд хуульд харшилсан зүйл байхгүй. Нярав л айсандаа ухаан нь гарах гээд байгаа хэрэг. Харин би бол хотын сугалааг дахин авч өгөлцөх хэрэггүй гэсэн захирамж авах нь авсан, гэвч тэр хэсэг сугалааг нэгэнт худалдан авснаас хойш захирамж ирсэн болохоор эгж хэрэглэх ёсгүй. Стинер саяын жаран мянган долларын чекийг буцааж авах гэхдээ л өөрийнхөө энэ хөөрхий нарийн бичгийн даргадаа баахан сүржигнэн, айлгаж сүрдүүлсэн хэрэг. Уг нь өөрөөс нь ч илүү хүн л дээ. Стинер нь новшийн аймхай амьтан! Тэнэг хүний хийх муу юманд ёроол байдаггүй гэж нэг хүний хэлсэн үг үнэн юм даа! гэж бодож байснаа Альбертад:

	— Стинер дээр очоод нэгэнт өнгөрчээ гэж хэл, Альберт аа, Хотын зээллэгийн тэр сугалааг тэр захирамж ирэхээс өмнө худалдан авсан юм. Үүнийг фондын биржийн дэвтрээр шалгаж болно. Хуульд харш юм огтхон ч алга. Тэр чекийг авах эрх над байсан. Ямар ч шүүхээр орлоо гэхэд би зөвөө олно. Танай Стинер чинь л бүр бажгадчихаад байгаа хүн. Би ч бас сүйрчхээд байгаа хүн биш, одоохондоо. Таныг шүүх цаазын талаар яагаад ч авч үзэхгүй, хэрэвзээ тиймэрхүү юм гарч гэм би таныг хаацайлна шүү. Би танд тэр чекийг өгч чадахгүй нь, яагаад гэвэл би нэгэнт үрчихсэн, үрээгүй байлаа ч гэсэн буцааж өгөхгүй л дээ. Тэнэг хүнд мэхлүүлсэн хэрэг болох шүү дээ, тийм учраас өгөх ч үгүй байсан. Их харамсалтай ч гэсэн одоо яана гэхэв. Танд тус болж чадахгүй нь дээ. 

	— Ээ, Мистер Каупервуд минь! гээд Стайерс нулимс гүйлгэнүүлэн, — Стинер намайг ажлаас халчихна, миний дэнчинг хураагаад авчихна, намайг гудамжинд хөөж гаргана, яана аа! Би авдаг цалингийнхаа хэдээс өөр бараг юмгүй хүн шүү гээд гараа базлан нухлан аашлахад Каупервуд гагцхүү гашуудсан маягтайгаар толгой сэгсэрнэ. 

	— Альберт аа, та дэндүү сүртэй юманд бодоод байна, нэг их гайтай юм болоогүй байна шүү дээ. Стинер дүр үзүүлж байгаа хэрэг. Таныг яаж ч чадахгүй. Ёстой хуульд харш, шударга юм биш болно шүү дээ. Та шүүхэд заргалдаад авах ёстой мөнгөө авч орхихгүй юу. Би танд чадах ядахаараа тусална. Харин тэр жаран мянган долларын чекийг би эргүүлж өгч чадахгүй, над байхгүй. Яах ч арга алга. Над байхгүй гэж би хэлж байна шүү дээ. Сугалааны төлбөрт өгчихсөн. Тэр сугалаа нь ч над байхгүй. Эсхүл элэгдлийн фондод орчихсон, эсхүл хариугүй орох гэж байгаа. 

	Каупервуд ийм үг дэмий дурдлаа гэж бодоод дуугай болов. Дэмий л ам алдчихжээ. Ер нь бараг ингэж үг алддаггүй хүн атал сая л аргагүй хүнд байдлын улмаас чингэжээ. Стайерс гуйсаар байвч Каупервуд “яаж ч гуйгаад нэгэнт өнгөрсөн” гэлээ. Тэгээд тэр залуу айж хулчийн урвайсаар нулимс гүйлгэнүүлсээр буцаад явжээ. Каупервуд түүнийг чин үнэнээсээ өрөвдлөө. 

	Стайерсыг гарсан хойно Каупервудийн эцэг ирэв. Өвгөн бүр шаналсан харагдана. Урьд орой нь Фрэнк тэр хоёр үүр цайтал хэлэлцсэн боловч үр дүн нь олигтой юм болсонгүй, гагцхүү ирээдүйд ямар ч найдваргүй болсноо мэдэж авчээ. Фрэнк эцгийнхээ урвагар байдлыг ажаад их л цовоолгоор

	— За сайн уу, аав аа? гэж угтав. 

	Мань эр, одоо нэгэнт аврагдах арга замгүй болсноо мэдээд зовоод ч тусгүй, яагаад ч нэмэргүй гэж бодож байна. Хенри Каупервуд хүүгийнхээ нүүр өөд арайхийн харж:

	— За юу болж байна даа? гэв

	— Юу ч гэхэв дээ, хар үүл улам л өтгөрсөөр байна. Би зээл өгсөн хүмүүсээ цуглуулж өр нэхэхээ хойшлуулаач гэж гуйхаар шийдээд байна аав аа, өөр арга алга. Олигтой юм борлуулж чадахгүй байна. Стинерийг аргалах бол уу гэсэн чинь ярих юм биш. Ерөнхий нягтлан нь дөнгөж сая надтай уулзаад гарлаа. 

	— Юу гэж ирсэн юм бол? 

	— Өчигдөр миний худалдаж авсан хотын зээллэгийн сугалааны оронд над олгосон жаран мянган долларынхоо чекийг буцааж авна гэнэ. 

	Гэвч Фрэнк тэр сугалааг барьцаанд өгсөн, тэр чекийг Жерардын үндэсний банканд өрөндөө өгсөн, бас өөртөө гучин таван мянган долларын бүлтэй үлдсэн тухайгаа хэлсэнгүй. 

	Өвгөн Каупервуд зэвүүцэж:

	— Юу гэсэн үг вэ? Би тэрнийг чинь овоо ухаалаг хүн гэж бодсон дэмий байжээ. Хууль зүйд харш юм алга шүү дээ. Дахиж сугалаа худалдаж битгий ав гэлээ гэж чи хэзээ хэллээ? 

	— Өчигдөр арван хоёрын алдад

	— Солио туссан байх тэр лав!

	— Молленхауэр, Симпсон, Батлер гурвын л хийж байгаа ажил, би мэдэж байна. Тэд, хотын төмөр замын миний хувь нийлүүлсэн тэмдэгтэд шунаж байгаа улс. Гэсэн ч тэдний хэрэг бүтэх гонж биз! Миний хэрэг эрхэлсэн конкурс захиргаа бий болсон хойно, энэ үймээн бачимдаан намдсан хойно л юу юм гэхээс биш. Над мөнгө зээлдүүлсэн хүмүүс тэр тэмдэгтүүдийг авах илүү эрхтэй. Авъя гэж бодоцгоож байгаа бол тэднээс л авдаг юм байгаа биз! Тавин мянган долларын зээллэгийн тийм юм гараагүй бол чиг над зовох юм байхгүй байх сан. Зээлдүүлэгчид маань намайг дэмжих байсан юм. Гэтэл тэр нийтэд мэдэгдэхтэй зэрэг хэрэг бишиднэ. Бас тэгээд сонгууль хаяанд хүрээд ирж байдаг! Дэвисонтой харьцаагаа муутгахгүйг бодоод тэр сугалааг барьцаанд өгчихсөн юм шүү. Би хүрэлцээтэй мөнгө олж цуглуулаад буцаагаад авчхаж чадна гэж бодсон юм л даа, уг нь элэгдлийн фондод байх ёстой зүйл шүү дээ. 

	Өвгөн ноён тэр учрыг ойлгоод хөмсөг зангидан царай барсхийж;

	— Фрэнк, чи ингэж байж их муу юманд орох нь дээ! гэхэд хүү нь

	— Энэ бол арга барилын хэрэг. Намайг худалдаад авах бодлогогүй байсан гэж хэн хэлэх юм? Амжвал өнөөдөр гурван цагийн өмнө худалдаж авахыг оролдоно доо. Урьд би сертификатыг элэгдлийн фондод өгөлгүй найм, арав хоног ч болгочихдог л байсан. Одоо шиг ийм их бужигнаантай байгаа үед би шатрынхаа нүүдлийг өөрийнхөө үзэмжээр хийх эрхтэй хүн гэв. 

	Өвгөн Каупервуд эрүүгээ дахин арчив. Хүүгийнхээ хэлсэн үгнээс сэтгэл нь туйлын их зововч гарах мултрах аргагүй санагдана. Хувийнхаа нөөцийг шавхаад барчихсан. Хуузаа ирмээд цонхоор ногоорон харагдах хашаа руу харан дэмий л гөлөрнө. Нээрэн ч арга барилын хэрэг юм уу? бүү мэд дээ. Фрэнкээс өмнө ч гэсэн хотын санхүү, зууч нарын хооронд хэдийд л нэг их сүрхий нарийн нандин байлаа. Банкныханд үүнийг мэдэхгүй хүн гэж байхгүй, бүгд л мэднэ. Тийм байсан юм чинь, одоо ч гэсэн өнгөрөөж магадгүй юу? Юмыг яаж мэдэх вэ, гэвч горьгүй санагдана. Ямар ч болтугай их осолтой, тэгээд бас олигтой биш юм хийж дээ. Харин Фрэнк маань тэр сугалаагаа эргүүлж аваад зохих газар нь тушаачихвал сайн болох юм байна даа. 

	— Би л бол тэр сугалааг худалдаад авна гэж эцэг нь зөвлөхөд хүү нь:

	— Чадвал тэгье гэж бодож байна. 

	— Чамд одоо хэдий мөнгө бий вэ? 

	— Бүгд нийлээд хоёр түм орчим. Төлбөр зогсоох дээр хүрвэл би бас бага сага бэл мөнгөтэй хоцролгүй болохгүй шүү дээ гэв. 

	— Оройхон би найман мянган — түм орчим доллартой болох байх гэж өвгөн хэлэхдээ байшингаа дахин барьцаанд өгөөд авч боЛно гэж бодсон мөнгөө хэлж байна. Фрэнк эцэг рүүгээ тайван харах бөгөөд одоо түүнд ярих гэснээ бүгдийг нь яриад дуусгана. 

	— Таныг явахлаар би Стинер дээр дахин очиж нэг аргалахыг оролдоод алдъя. Одоохон хүрч ирэх ёстой. Харпер Стежертэй хамт очно. Хэрэв Стинер өөрийнхөөрөө зүтгээд байвал би өөрийн бүх зээл олгогч болон бас биржийн нарийн бичгийн даргад мэдэгдэл явуулна. Юу ч боллоо гэсэн аав минь та битгий уруу царайлаач, миний гуйх л юм энэ байна! Та чинь биеэ захирч чаддаг хүн. Стинер ялимгүй ухаан байсан бол намайг ингэж сүйрэх гэж байхад.. гээд Фрэнк түр дуугай болсноо за тэр тэнэгийн тухай яриад ч ямар хэрэг байх бил ээ! гэв. 

	Фрэнк цонхоор харж зогсох зуураа тэр золигийн нэргүй захидал гарч ирээгүй бол энэ асуудлыг Батлерын дэмжлэгтэйгээр мөн ч төлөөгүй нэг тийш болгочих байсан юм даа. Батлер намдаа хор хийхгүйн учир иймэрхүү эгзэгтэй үед намайг яриагүй хаацайлах байсан. Гэтэл одоо юу болж байна? гэж бодно. 

	Эцэг нь явахыг завдан бослоо. Түүний бачимдан шаналсан нь ямар ч өвчнөөс дутахгүй илт байлаа.

	 — За, за ийм болдог байж хэмээн муу дуугаар гүвтнэнэ. 

	Фрэнк эцгээ харахаас зүр,х нь өвдөнө. Шившиг! Эцэг минь ингэж лойх гэж!... Дотор нь гүнээ гуниглах сэтгэл төрж эхлэн байхыг Фрэнк мэдмэгцээ төдхөн биеэ барьж ажил хэргийнхээ талаар заншсан ёсоороо хурдан түргэн нарийн нямбай бодов. Эцгийгээ гараад явмагц Харпер Стежерийг өрөөндөө оруулав. Тэр хоёр гар барьж мэндлээд шууд Стинер дээр очив. Гэтэл Стинер хий нь гарчихсан хаймран дугуй шиг яаж ч насостоод нэмэргүй болсон байв. Тэгээд Каупервуд, Стежер хоёр ганзага хоосон буцах нь тэр. Стежер:

	— Миний бодоход гутрах цаг арай болоогүй, Фрэнк ээ; Бид энэ хэргийг лав л сонгууль хүртэл, магадгүй сонгуулиас хойш ч гэсэн нэг хэсэг хууль зүйн үндэстэйгээр хойшлуулж чадна, тэгэхлээр тэр хооронд энэ их үймээн шуугиан намжина. Тэр цагт та зээл олгогчтойгоо уулзаад учрыг нь олно биз. Тэд, Стинерийг шоронд орлоо ч гэсэн эд хөрөнгөө зүгээр хаяхгүй гэхдээ Стежер, Каупервудийн барьцаанд өгчихсөн зургаан түмэн долларын сугалааны тухай дуулаагүй байсан ажээ. Бас Эйлин Батлерын тухай, түүний эцгийн хорсон занаж буй тухайг мэдээгүй байжээ. 

	
Гучдугаар бүлэг

	Тэр үед Каупервудийн зүүдэнд ч ороогүй бас нэгэн явдал гарчээ. Батлер охиных нь тухай нэргүй захидал яг очсон тэр өдөр Фрэнк Каупервудийн авгайд бас бараг яг тийм нэг захиа иржээ. Харин яагаад ч юм Эйлиний нэрийг дурдаагүй байж. 

	 

	“Таны нөхөр чинь өөр нэг хүүхэнтэй нөхцөөд байгааг та мэдэхгүй байгаа бололтой. Хэрэв итгэхгүй бол умардын аравдугаар гудамж дахь 931 номерын байшинг ажиглаарай” 

	 

	гэсэн үгтэй захиа байлаа. 

	Фрэнкийн авгайг даваа гарагийн өглөө ургамлынхаа хүлэмжид цэцэг усалж байхад шивэгчин нь нэг захиа авчирч өгчээ. Лилиан, урьд шөнө болсон эцэг хүү хоёрын удаан зөвлөгөөний тухай юу ч мэдээгүй байсан учир тэр өглөө оёг сэтгэл туйлын тайван тэнүүн байжээ. Фрэнк урьд нь ч гэсэн санхүүгийн асуудлаар бишгүй их хөл үймээнтэй юманд өртөж явсан, гэвч дандаа давгүй мултарчихдаг байжээ. 

	— Тэр захиагаа ширээн дээр тавьчхаарай. Би дараа уншъя. Бодвол нэг урилгатай л захиа биз гэж! санажээ. Хэдэн хормын дараа Лилиан угийн яарах гэдгийг мэддэггүй хүн болохоор услуураа орхиод номынхоо сан руу яарамгүй явлаа. Өнөөх захиа нь том ширээн дээрх гоёл чимэглэлийн нэгэн зүйл болох ногоон өнгийн ширэн бюварх11 дээр байгаа харагдана. Лилиан дугтуйтай захиаг авмагц хямдхан муу цаастайг нь мэдээд нэлээд сонирхон задлав. Захиаг уншаад царай нь ялимгүй зэвхий дааж, гар нь үл мэдэг чичирхийлэв. Хүнд их шунамгай дурлаж чаддаггүй бас айхтар сүйдтэй ч зовдоггүй хүн юм. Доромж санагдаж зэвүү нь хүрч эхний хоромд нэлээд дөвчигнөж, ялангуяа хамгийн гол нь айсан боловч ухаан жолоогоо алдсангүй. 

	Каупервудтэй арван гурван жил ханилан суусных нэлээд юм сурчээ. Каупервудийг дан амин хувиа бодсон хүн, эхнэртээ сүүлийн үед нэг их сүйд болохоо байсныг бас мэднэ. Насны ялгавартайдаа бүр анх санаа зовдог байсан нь яваандаа аргагүй зөв гэж батлагджээ. Нэлээд түрүүнээс өөрт нь нэг их хайртай биш болсныг Лилиан мэдэж байлаа. Яагаад ингэж байгаа юм бол? гэж заримдаа бодсоноо хэнээс болж ингэж байгаа юм бол? гэж ч сонирхох болов. Ажил нь дэндүү их болоод санхүүгийнхээ ажлаас толгой дээш татахаа байсан ч байж юун магад! Харин энэ захиа юу гэсэн үг вэ? Ингэж төгсгөл болж байна уу? Фрэнк үнэхээр хаях гэж байгаа юм бол уу? Тэгвэл хаашаагаа харж үхэх вэ? Юугаа хийдэг бил ээ? Каупервуд мэдэлдээ байлгадаг эд хөрөнгө өөрийнх нь учраас арчаагаа алдсан амьтан биш юм. Үгүй тэр ямар хүүхэн юм бол? Залуу бол уу? Хөөрхөн бол уу? Нийгмийн дотор ямар байр суурьтай байдаг хүн бол? Үнэхээр... гэж бодсоноо өөрийн эрхгүй амаа ангайж... Эйлин Батлер юм бол уу? 

	Лилиан, тэгж бодохыг больё гэж бодоод захидлыг харан хөдлөлгүй гөлрөн зогсоно. Эйлин, Каупервуд хоёр их болгоомжлон хичээдэг байсан боловч Лилианд нэг л учиртай улс шиг санагддаг байв. Каупервуд Эйлинийг дандаа магтаад өөтэй үг хэлүүлдэггүй байжээ. Тэр хоёр ер нь зан авираар гайхмаар их төстэй юм гэж Лилиан боддог байлаа. Фрэнк, залуу хүнд дуртай. Гэвч Эйлин Каупервудийг бодвол нийгмийн хүрээлэнд их л доогуур байснаас гадна Каупервуд эхнэр, хүүхэдтэй хүн... Түүний нийгэм ба санхүүгийнхний дотор эзлэх байр суурь баттай сүрхий бөгөөд тоомсорлохгүй байж үл болно. Гэсэн ч Каупервудийн гэргий бодол болохдоо нас дөч хүрлээ, хоёр хүүхэдтэй, нүд, зовхи үрчлээ суулаа ялангуяа ханилсан нөхрийн маань хайр хөрж байгаа болохоор ямар ч баян, хүний царай харахааргүй бүсгүй хүн ингэж бодолгүй яах вэ. Салаад явж болох юм, гэвч би хаачих вэ? Улс амьтан юу гэх вэ? Хүүхдүүдээ яана гэх вэ? Нөхрийгөө завхайрч байгааг нь илчилж чадаа ч уу, үгүй ч уу? Яг дээр нь буучих юм сан, гэж бодлоо. 

	Зарим хүүхэн нөхөртөө хэчнээн их хайртай байдаг шиг би Каупервудэд хэзээ ч тийм их сүйд болж байгаагүйгээ Лилиан одоо л ойлгожээ. Бурхан шиг үзэж байсангүй. Түүнтэй амьдран суусан тэр арав гаруй жилийн дотор Лилиан Каупервудийг амьдралынхаа салшгүй хань гэж бодохдоо нөхрийгөө мөн тийм бодолтой амьдарч ажил төрлөө хөөцөлдөн явсаар саяын энэ захианд гарч байгаа тийм шившигтэй юм хийлгүй, ханиа зовоолгүй өөрийнхөө нэр төр, ажил төрөлдөө хал бал хийлгүй явах байх гэж найдаж явсан ажээ. Гэтэл андуу бодол болсон дог оо. Одоо яах вэ? Юу гэж хэлэх вэ? Яах вэ? Ямар аргаар оролдох вэ? Ийм эгзэгтэй үед угаас их гавьяатай биш, оюун бодол нь бодоод бодоод тус болохгүй байна. Ирээдүйнхээ тухай ч бодож чадахгүй. Яаж тэмцэх учраа ч олохгүй байлаа. 

	Доройхон ухаан гэгч нь их үерхэхдээ л эгэл маягийн оньс юм. Түүний гүйцэтгэх үүрэг нь эмгэн хумсны юм уу, үнэндээ нальхан хорхойн гүйцэтгэх үүрэгтэй төсөө бүхий болой. Тэр нь хөндий сэтгэх оньсоороо дамжин баримт сэлт нөхцөл байдлын хөлгүй их далайтай тааралдана. Гэтэл тэр жижигхэн оньс даанч жаахан ус шингээж, даанч жаахныг дорой гэгч нь түлхдэг болохоор амьдрал хэмээх хязгааргүй их усан мандалд түүний ажил үүрэг өчүүхэн ч үл мэдэгдэх ажээ. Ахуйн тийм зөрчилт чанарыг тийм чадалгүй ухаан яаж ухаарах бил ээ. Амьдралд тохиолдох гай зовлон салхи шуурга шиг явдлууд хааяа нэг л санамсаргүй байдлаар тийм ухаанд тусгалаа олно уу гэхээс биш ер үл мэдэгдэнэ. Жигд хэмийн явцтай тийм ухаан бодолд тэр захиа мэтийн тийм юм бодогдуулам юм гэнэт ороод ирэхэд хэвийн бүх ажиллагаа нь нурж зовуурьтай сандчин мэгдэх болдог ажээ. Хөндий оньс зохих ёсоор ажиллаж чадахаа больж айх, сандрах юмыг л сорж аваад байгаа юм шиг болдог байна. Тохируулга муутай хэсгүүд нь хог буртаг болсон машин аятай хоорондоо хавиран чахраад эсхүл амьсгаагаа хурааж байгаа, эсхүл амь нь гараагүй байгаа амьтан шиг болдог. 

	Каупервудийн гэргий угаас гавих ухаантай хүн биш байсан юм. Үнэндээ амьдрал гэгч юу болохыг мэдэхгүй байсан бөгөөд амьдрал түүнийг юунд ч сургасангүй. Орчин тойрондоо болж буй юмыг тархи толгой нь зохих ёсоор хүлээн авч чадахгүй ажээ. Эйлин Батлер шиг тийм цовоо сэргэлэн чанар Лилианд байсангүй, гэтэл өөрийгөө овоо сэргэлэн цовоод боддог байжээ. Ай хөөрхий андуурч дээ. Ноомой томоотой байдаг хүнийг л үнэлдэг хүмүүсийн нүдэнд Лилиан их дулаан харагдана. Тиймээс бусад нь Лилианыг сайхан, хөөрхөн гэхгүй. Түүнд хүний дур сэтгэл булаамаар өнгө жавхаа, хүч чадал байсангүй. 

	Фрэнк Каупервуд бараг л суусныхаа маргааш яах гэж энэнтэй суулаа гэж дотроо боджээ. Харин одоо тиймэрхүү юм бодохгүй байна. Яагаад гэвэл өнгөрсөн алдаа, дутагдлыг сөхөж байх нь олигтой юм биш гэж бодно. Ер нь аливаа юмны тухай гонсойн харамсах явдал дэмий хэрэг гэж гагцхүү урагш харж ирээдүйгээ бодно. 

	Гэтэл Каупервудийн гэргий ихэд цочоо авч, элдэв гаслантай юм бодоод байшин дотуураа ийш тийш дэмий хөлхөж байв. Нөхрийнхөө завхайрч байгааг өөрийнхөө нүдээр үзээрэй гэж тэр нэргүй захианд зөвлөсөн байсан боловч Лилиан азнахаар шийджээ. Тэгье гэж шийдлээ ч гэсэн тэр 931 номерын байшинг ямар аргаар отох вэ, бодох хэрэгтэй. Цаад хүүхэн нь Батлерын охин Эйлин байвал... арай ч биш биз дээ, эцэг эхэд нь мэдэгдсэн дээр. Бас нэг бодоход тийм юмаар хөөцөлдөнө гэдэг чинь олны өмнө шившгээ тарина гэсэн үг юм даа. 

	Үдийн хоолон дээр Лилиан хэнэггүй байх гэж чадах ядахаараа гайгүй сайн бэлдэж байсан боловч Фрэнк нь ирсэнгүй. Фрэнк янз бүрийн улстай нууц зөвлөгөө хийж, эцэгтэйгээ болон бусад хүн хартай уулзаж ярилцах гээд тэр долоо хоногийн нэг дэх өдрөөс эхлэн гэр орондоо бараг үзэгдэхийг байсан байлаа. 

	Хоёр дахь өдрийн хоёр цаг хагаст Фрэнк, зээл олгогч нартайгаа уулзаж, таван цаг хагаст ажил хэргээ конкурсийн захиргаанд шилжүүлэхээр нэгэнт шийджээ. Тэр зээл олгогч гуч орчим тооны хүнтэйгээ тийнхүү уулзаж байх үедээ ч гэсэн Фрэнк нэгэнт сүйрчээ гэж бас бодоогүй байжээ. Түр зуурын тохиолдож буй бэрхшээл л гэж бодож байж. Гэсэн ч одоо байдал улам ёоз муутай эргэлээ. Хотын санхүүд тавьсан өр ширнийх нь талаар учиргүй их шуугилдана. Стинер дуугай байхгүй бол хотын зээллэгийн өнөөх сугалааг нь барьцаанд өгчихсөн явдал мөн их шуугианы үндэс болно. Гэлээ ч гэсэн Фрэнк Каупервуд өөрийгөө өнгөрсөн хүн гэж үзэхгүй байлаа. 

	— Ноёд оо! байдал иймэрхүү болоод байгааг та нар мэдэж байна. Энэ үнэт цаасны үнэ цэнэ одоо хэзээнийхээс ч дутахгүй их байгаа юм. Яагаад гэвэл энэ цаасны чинь цаана байгаа эд материаллаг үнэ цэнтэй юмс хэвээрээ байна шүү дээ. Хэрэв та бүгд өр нэхэмжээ арван тав юм уу, хорь хоног хойшлуулбал би өөрийнхөө ажил хэргийг жин тан болгож дархан чадах байна. Би биржийн байдлыг хамгийн нарийн мэдэж байгаа хүний хувьд цорын ганц би л үүнийг дөнгөх юм, өөр хүн бол барахгүй л дээ. Бирж удахгүй хэвийн байдалдаа орно. Тэр ч байтугай ер бишийн их өрнөлт үүснэ. Над цаг хугацаа л хэрэгтэй байна. Одоогийн байдалд ганц цаг хугацаа л хамгийг шийднэ. Иймд арван тав буюу хорь хоног, хэрэв боломжтой гэж үзэцгээвэл нэг сар хойшлуулна байгаа гэж би найдаж болох уу? гэж асуух гэсэн юм. Над шаардагдаж байгаа зүйл энэ л байна гэж Каупервуд хэлсэн үгээ хэзээ хэзээнээс илүү тод өөртөө итгэсэн, биеэ даасан, хүн үнэмшмээр байдалтайгаар төгсгөөд хүлээн авах өрөөнөөсөө гарав. Хүлээн авах өрөөнийхөө цонхны бүх хөшгийг буулгасан байсан бөгөөд зээл олгогч хүмүүсээ хоорондоо чөлөөтэй ярилцаг гэж бодоод өөрийнхөө албан тасалгаанд орж ирээд суужээ. Тэдний дотор өөрийнх нь төлөө үнэнч байгаа найз нөхөд нь ч бий. Тэд зөвлөлдсөөр хоёр гурван цаг болов. Тэгж тэгж Волтер Ли, шүүгч Китчен, “Жэй Күк” компанийн төлөөлөгч Эвери Стоун бас хэдэн хүн өөр дээр нь орж ирлээ. Тэд бол хэрэг байдал ямаршуу янзтай байгааг тодорхой болгохын тулд сонгогдсон хорооныхон байлаа. 

	— Өнөөдөр юу ч хийж амжихаасаа өнгөрлөө Фрэнк, гэж Волтер Ли тайвшруулах өнгөтэйгөөр мэдэгдээд, — Ихэнх нь тайланг дахин хянах нь зүйтэй гээд байна. Таны яриад байгаа тэр хотын няравтай хийх будилаантай тооцооноос чинь бага сага юм тодотголгүй болохгүй юм байна. Тэдний бодлоор бол та ер нь түр зуур төлбөр гүйцэтгэх чадалгүй боллоо гэж зарласан дээр, тэгээд дараа нь та өөрийн ажлыг сэргээж явуулах бололцоо бий болж мэднэ гэцгээж байна гэхэд Каупервуд тайвнаар:

	— Их харамсалтай хэрэг байна даа, ноёд минь. Төлбөрийг зогсооно гэдэг юу болохыг би сайн мэдэх учраас ганц ч цаг гэсэн зогсоохгүйн тулд байдгаа л шавхах ёстой гэж би бодож байна. Хэрэв та бүгд миний мэдэлд байгаа үнэт цаасыг зах зээлийн жинхэнэ өртгөөр нь авч үзвэл миний авлага өрнөөсөө нэлээд давж байгааг олж үзэх болно, гэвч үүнээс ямар олз гарах вэ? 

	Миний конторын үүд хаагдвал над итгэх хүн гарахаа болино. Би ажлаа зогсолтгүй л явуулах ёстой байна гэв. Ли түүний гарыг нөхөрсгөөр атгаж ингэж хэлэв. 

	— Фрэнк найз минь, тун базаахгүй юм болж байна. Би бол ч хэдий л бол хэдий хугацаагаар сунгах сан. Гэтэл тэр хөгшин тэнэгүүд чинь дөргүй бух шиг зүтгээд байх юм. Бачимдал сандралаас айгаад сүнс нь зайлах дөхжээ. Үнэхээр өөрснөө ч хэцүү байдалд ороод байгаа бололтой, тэгэхлээр бас ч дан буруу өгч боломгүй байна. Та сэхэх нь зайлшгүй байх л даа, гэхдээ үүдээ хаалгүй байвал дээр сэн. Гэтэл энэ ноёдтой яаж ч яриад нэмэр алга. Чөтгөр алгадмаруудыг сүйртэл зай ч байгаа юм биш үү. Арваад хоногийн дараа таны тэмдэгтүүдийн үнэ бүрэн өртөгтөө хүрнэ биз. 

	Китчен шүүгч бас туслахад бэлэн буйгаа Каупервудэд илэрхийлэв. Гэсэн ч байдал нь хөнгөрсөнгүй. Ажлаа хааж зогсоохоос аргагүй болж байна. Хянах дэвтрүүдийг нь шалгуулахын тулд мэргэжлийн ня-бо дурдах болов. Гэтэл энэ хооронд хотын санхүүд Каупервудийн хийсэн зүйлийг Батлер олонд мэдэгдээд хотын зээллэгийн сугалааг худалдан авсан тухай Стинер шүүхэд өргөдөл өгчихийг хэн байг гэх бил ээ. 

	Түүнд тус болохыг бодсон тав зургаан найз нь өглөөний дөрвөн цаг хүртэл хамт байсан боловч контороо аргагүй хаах болжээ. Чингэсний дараа Каупервуд их баян хүн болж, алдар нэрээ цуурайтуулна гэсэн хүсэл мөрөөдөл маань хиар цохиуллаа, ер нь ингээд бүр дуусаж ч мэдэх юм даа гэж боджээ. 

	Сүүлд нь унтлагынхаа өрөөнд цор ганцаар үлдээд толины өмнө очиж нүүр царайгаа харвал цонхигор, ядарсан боловч урьдын адил эрэлхэг хүчирхэг санагджээ. “Чөтгөр алгадмар, тэд намайг дийлтлээ хаа ч юм! Нас минь залуу байна! Энэ маапаанаас мултрахаа л мултарна даа. Гарах зам олохоо л олно доо!” гэж бодлоо. 

	Хүнд бодолд дарагдсан Каупервуд хувцсаа аяархан хүчээр дургүй тайлж байгаа юм шиг тайчиж эхлэв. Тэгснээ орон дээрээ сунан хэвтээд хэдхэн хором өнгөрөхөд унтаад өгөхийг нь бодвол тийм хэцүү бэрх нөхцөлд яаж ингэж унтаж чадна вэ? гэж гайхмаар ажээ. Угаасаа хэр баргийн юманд ажирдаггүй хүн болохоор дажгүй сайхан бөх унтаж байхад эцэг нь элдэв муу юм бодон биеэ зовоож унтаж ч чадахгүй өрөөн дотуураа холхисоор байлаа. Өвгөн ноёнд өөдтэй юм огт бодогдохгүй, ирээдүй нь итгэл найдваргүй болсон санагдана. Гэтэл хүү нь итгэл найдвартай байна. 

	Яг тэр үеэр Каупервудийн гэргий Лилиан бас гайтай юм шинээр гарч ирсэнд сэтгэл санаа ихэд зовон шөнийн туж унтаж чадахгүй орон дотроо хөлбөрсөөр авай. Хадам эцэг, эх, Анна эд нарын ярилцах хоорондоо холбоо муутай ганц нэгэн үг ярианаас сонсвол Фрэнк сүйрэх гэж байгаа юм уу, эсхүл бүр сүйрчхээд ч байгаа юм шиг, ер нь тодорхой сайн мэдэгдэж өгөхгүй байжээ. Фрэнк учиргүй их яаруу сандруу ажилтай байсан болохоор тодорхойхон ярих завгүй байлаа. Чикагод гарсан гал түймрээс л хамаг юм болсон сурагтай. Хотын санхүүд болсон түүний хэрэг явдлын талаар хараахан яриа дэгдээгүй байна. Фрэнк нэгэнт урхинд орчхоод тэрнээс мултран гарах гэж үхэн хатан оролдож байв. Лилиан тэр эгзэгтэй үед өнөөх нөхрийнх нь садар самуун яваа тухай бичсэн захиаг түр мартсан байв. Мартсан байв ч гэж дээ, тэр талаар бодохыг байжээ. Лилиан айж сандран ихэд тэвджээ. Энх тунх байсан хувийнх нь амьдрал гэнэт дээр дор орон эргэлдээд явчих шиг болов. Тэдний амьдралын ганган хээнцэр хөлөг нь тал тал тийшээ даанч догшноор займчин донсолжээ. Лилиан орондоо ороод унтахыг оролдон нүдээ аних боловч толгой нь тоймгүй бодлоос өвджээ. Хэдхэн цагийн өмнө Фрэнк түүнийг миний төлөө бүү зов гэж зөндөө ятгаад, чи тэрэнтэй тэргүй над тус болж чадах биш дэмий биеэ зовоох хэрэггүй гэжээ. Тэгэхэд нь Лилиан бүр их зовж: би яах ёстой бил ээ? ямар янзтай байх учиртай бил ээ? гэж уймарч байлаа. Хууль зүйн заалтыг санахад нөхрийнхөө л дэргэд байх ёстой гэнэ. Өөрөө ч тэгж шийджээ. Шашин шүтлэгээ бодсон ч, сурсан зан заншлаа бодсон ч ингэх ёстой байлаа. Хүүхдүүдээ бодох хэрэгтэй. Тэдэнд буруу юм огт байхгүй. Бололцоо байдаг юм бол Фрэнкээ тогтоохыг л бодох хэрэгтэй, тэгэхээр өнгөрнө биз. Гэсэн ч ийм хатуу цохилт үзэх гэж байх уу даа!

	
Гучин нэгдүгээр бүлэг

	“Фрэнк Каупервуд компани” банкны контор өрөө төлж чадахгүй болсон тухай мэдээ фондын бирж болон ер нь Филадельфи хот даяар ихээхэн хөл үймээн дэгдээхэд хүргэв. Маш санамсаргүй бөгөөд маш ихээхэн хэмжээний мөнгөний асуудал байлаа. Үнэн хэрэг дээрээ Фрэнк Каупервуд нэг сая хоёр зуун тавин мянган доллароор сүйрсэн байна гэтэл үнэт цаасны үнэ ихэд буураад байсан нөхцөлд түүний авлага нь арай чамай долоон зуун тавин мянгад хүрч байв. Каупервудийн тооцоог гаргах гэж ихээхэн ажил болж тооцоог нь гаргаад албан ёсоор зарлахад хувь нийлүүлсэн тэмдэгтийн ханш бас гурван зүйл дээр буурч, маргааш нь тэр тухай сонинууд том тарган үсгээр хэвлэсэн олон өгүүлэл нийтэлсэн байлаа. Каупервуд өөрийгөө бүрмөсөн сүйрлээ гэж зарлахыг хүссэнгүй. Төлбөрийг түр зогсоож зээл олгогч нартайгаа ярилцан тохирч ажлаа дахин нээн явуулна гэж бодож байв. Чингэхэд хоёрхон саад тотгор байсныг өгүүлбэл: нэгдүгээрт инээд хүрмээр бага хүүгээр хотын санхүүгээс авсан таван зуун мянган долларын явдал байв. Тэр бол хотын санхүүгийн ажил ямаршуу янзтай явагдаж байсныг тодорхой харуулах баримт юм, хоёрдугаарт жаран мянган долларын чек байлаа. Каупервуд санхүүгийн ухаанд авхаалжтай хүн учраас өөртөө байгаа бүх тэмдэгтийг хожим эргээд тус болох ёстой хамгийн их хөрөнгөтэй зээл олгогч нарынхаа нэр дээр шилжүүлэх санаа авчээ. Өнөөх л Харпер Стежер нь бичиг баримтуудыг нь бэлтгэхдээ “Жэй-Күк”, “Эдвард Кларк”, “Дрексель” гэх мэтийн нэлээд банкны эздийг голчлон үзжээ. Зээл олгогч жижиг банкны эзэд дургүйцэн шүүхэд заргалдан тэр шийдийг нь өөрчлүүлэх буюу өөрийг нь бүрмөсөн сүйрсэн этгээд гэж зарлуулахыг шаардлаа ч гэсэн энд бол нэг их сүйдтэй юм болохгүй, харин юуны өмнө хамгийн их нөлөөтэй банкны эздийн шаардлагыг биелүүлэх талаар анхаарах нь хамгийн чухал гэдгийг Каупервуд сайн мэдэж байлаа. Ингэвэл тэдэнд таашаагдаж, хэрэг явдал зохироод ирэхийн цагт тэд тус болохыг хэн байг гэх вэ? Бас тийм эгзэгтэй үед хэчнээн л олон хүн зарга мэдүүлбэл цаг хугацааг хойшлуулах төчнөөн сайн зэвсэг болж биржийн газрын байдал, хүмүүсийн ухаан сэхээ хэвийн байдалд орохгүй болно, тэгэхлээр Каупервуд зарга бүр олон болоосой гэж хүсэж байлаа. Заргын тоог тоолон гаргах зуур Харпер Стежер ёозгүйхэн инээмсэглэв. Уг нь санхүүгийн тийм догшин салхи шуурганы үеэр инээмсэглэх хүн маш ховор гардаг л даа. Тэгээд:

	— Нээрэн Фрэнк минь, чи сүрхий хүн юм даа! Одоо чам дээр ирж буй заргын бичиг ингэсхийгээд чам руу юу ч нэвтрүүлэхээргүй хуягт хамгаалалт болох нь. Чиний зээлдүүлэгчид чинь өвөр хоорондоо тасралтгүй заргалдах юм байна гэж дуу алдан хэлэхэд Каупервуд мишилзэж:

	— Над цаг хожихоос өөр хэрэгтэй юм алга гэв. 

	Гэвч өдий олон жил хамаг хүч чадал, ухаан бодлоо зориулан зүтгэсэн үйл хэрэг нь ингээд баларна гэж бодохоос анх удаа түүнд нэлээд зовуурьтай санагдлаа. 

	Түүний сэтгэлийг зовоож буй гол зүйл нь хотын санхүүгээс авсан таван зуун мянган доллар биш байлаа. Тэр тухай мэдээг сонсоод олон нийт болон санхүүгийнхэн маш их үймэлдэхийг Каупервуд мэдэж байсан боловч тэр бол яваа яваандаа хууль ёсны буюу хагас хугас ч гэсэн хууль зүйн үндэстэй ажиллагаа байсан юм, харин хотын зээллэгээс сертификатаар аваад цаг тухайд нь элэгдлийн фондод тушаагаагүй, одоо тушаах мөнгө тэнгэрээс гэнэт буугаад ирлээ ч гэсэн тушааж болохоосоо өнгөрсөн өнөөх жаран мянган доллар л сэтгэлийг нь хамгийн их зовоож байлаа. Сертификатыг барьцаанд нэгэнт өгчихсөн; энэ бол маргаангүй баримтат зүйл. Тухайн байдлаас мултрах арга бодсоор Каупервуд бүхэл өдөр шөнө хоёр боллоо. Тэгж тэгж одоо ганц л арга байна гэж шийдээд Молленхауэр, Симпсон хоёрын нэг дээр очиж: (аль алины нь огт таньдаггүй байж; гэсэн ч Батлертай нэгэнт тангараг тасарсан болохоор одоо өөр хэнийгээ гэх бил ээ? ) Үнэндээ одоогоор миний бие тэр таван зуун мянган долларыг эргүүлж төлөх бололцоогүй байна, гэвч намайг шүүх цаазаар мөрдөж ажил хэргээ сэргээн явуулахад минь саад эс хийвэл би тэр мөнгийг ганц ч зоос дутаахгүй эгүүлэн төлж чадах байна гэе байз. Тэд чингэж өгөхгүй, миний ажил төрлийг дахин сэргээхгүй болговол уу тэр мөнгөө олж авах өдрийг хүлээг л дээ, хэзээ ч гонж биз дээ! Гэсэн ч юманд учир бий, үнэндээ тэд хэчнээн их эрх мэдэлтэй ч гэсэн шүүх хуулийн ажлыг ямар аргаар болиулахыг Каупервуд ч өөрөө сайн мэдэхгүй байв. Хотын санхүүд тийм өртэй гэдэг нь өөрийнх нь дансанд бичээстэй байгаа, бас хотын санхүүгийн дансанд түүнээс таван зуун мянган долларын авлагатай гэж бичээстэй байгаа. Түүнээс гадна нийгмийн фондыг гэнэ гэнэ шалгадаг “Хотын захиргаанд туслах иргэдийн эвлэл” хэмээх орон нутгийн нэг байгууллага байдаг. Хотын эд мөнгийг Каупервудийн завшсаныг тэр эвлэл илчлэхдээ л илчилнэ, тэгээд олон нийтийн зүгээс мөрдөн байцаахад хүрнэ. Тэр тухайг, жишээ нь, дөнгөж сая түүний тайлан тооцоог шалгалцсан зээл олгогч нэлээд олон хүн нэгэнт мэдсэн байлаа. 

	Ямар ч болтугай Молленхауэр буюу Симпсонтой уулзах нь зүйтэй гэж Каупервуд бодоод урьдаар Харпер Стежертэйгээ ярилцъя гэж шийджээ. Контороо хааснаас хойш хэд хоног болоод Стежерийг дуудаж ирүүлэн тэр явдлынхаа тухай Каупервуд ярихдаа өөрийнхөө хэрэг явдлыг хэвийн байдалд орохоос нааш тэр сугалааг элэгдлийн фондод оруулахыг огт бодохгүй байгаа тухайгаа цухуйлгасангүй. 

	Харпер Стежер бол өндөр нуруутай, туранхайвтар, гоолиг биетэй, сайхан дуу хоолойтой, аятанхан зан аальтай, харин алхаж гишгэхдээ л нохой ойр байгааг мэдсэн муур шиг нэг их хачин явдаг хүн юм. Гонзгойвтор нимгэн царай нь бол бүсгүйчүүдэд маш их таалагддаг тийм төрлийн царайд багтана. Нүд цэнхэр, үс шаргалдуу туяатай хүрэн; нарийхан чөргөр гарынхаа дээгүүр чиглэсэн шимтэнгүй учиртайхан харц нь (юм бодохдоо ам эрүү хоёроо нэг гараараа тагладаг зуршилтай хүн юм) харилцан ярилцагч хүндээ хүчтэй сэтгэгдэл төрүүлнэ. Тэр бол ёстой жинхэнэ хатуу хүн, гэхдээ түүний хатуу чанар үйл ажлаар тодордоггүй, харин хорвоогийн хамаг юмыг огт хэнэггүй үздэгээр нь тодорно. Түүнд ариун онгон гэж үздэг юм үгүй бил ээ. Тэр ядуу хүн биш, ядуу гэр бүлд ч төрөөгүй юм. Байгалиас заяагдсан хурц ухаанаа ажилдаа хөдөлгөгч хүч болдог улам их баяжих, улам их алдар нэрийг олох хэрэгт голчлон зарна. Каупервудтэй хамтран ажилласнаар баяжиж хөлжих өргөн замтай болжээ. Түүнээс гадна Каупервудийг маш их сонирхоно. Түнш нарынхаа дотроос Каупервудийг гаргууд шагшин магтана.

	Стежер тухайн үеийн байдлыг шүүх цаазын мэргэжилтэн хүн шиг нэн даруй нарийн шинжээд:

	— Шүүхээр ял тулгавал тулгаж л байг. Хэлбэрийн төдийгөөс хэтрэхгүй биз. Шүүхэд шилжих боллоо ч гэсэн итгэмжлэгдсэн этгээд нь эд мөнгө үрэгдүүлсэн буюу завшсан гэсэн ял тулгах үндэс багатай юм санагдана. Итгэмжлэгдсэн хүн нь та шүү дээ. Тухайн байдлаас мултрах зам бол тэр чекийг Стинер мэдсээр байж өгөхийг зөвшөөрсөн гэдгийг та тангараглан батлах хэрэгтэй. Тэгвэл танд эдлэх эрхээ хэтрүүлэв гэсэн ёс төдий ял тулгана, тэгээд хотын санхүү та хоёрын хооронд албан ёсны гүйцэд харьцаа байсангүй гэдгээр танд ял оноох тийм шүүгчид гарах биз дээ. Гэвч тангарагтны шүүгчид юу гэж хэлэхийг мэдэх юм алга, энэ талаар тэгнэ ингэнэ гэж нуттай хэлэхийн аргагүй. Хэргийг шүүж үзэх явцад л мэдэгдэж ирнэ. Шүүх Стинер та хоёрын алинд нь илүү итгэх бас хотын эрх баригчид золигт гаргах юм олоод Стинерийг хаацайлъя гэж их хүсэх эсэхээс л хамаг юм шалтгаална. Одоо болох сонгуулиас их шалтгаална. Өөр цагт энэ сандрал бачимдал үүссэн бол уу... гэхэд Каупервуд гар занган зогсоов. Тэр тухайг өөрөө ч мэдэх юм чинь.

	— Манай улс төрийн бодлоготнууд яах нь зүйтэй гэнэ вэ тэрнээс л шалтгаална. Харин би тэдэнд нэг их итгэдэггүй шүү. Цаг үеийн байдал их адармаатай байна. Одоо энэ хэрэг нэгэнт ил болж л дээ.

	Тэр хоёрын энэ яриа Каупервудийн албан тасалгаанд болсон юм.

	— Юу л болбол болог. Харин намайг, итгэмжилсэн хөрөнгө завшсан гэж яллаад шүүхээс үнэхээр тийм гэмтэн гэвэл над ямар аюул тулгарах вэ, Стежер ээ? Хэлж өгөөч? Бүр муугаар бодоход намайг хэдэн жил шоронд суулгах вэ? 

	Стежер бодол болон эрүүгээ имэрснээ:

	— Юу ч гэлтэй юм дээ. Та надаас яггүй юм асуулаа. Хуульд нэгээс таван жил гэжээ. Ер нь иймэрхүү хэрэгт гурваас илүү жил өгдөггүй юм. Харин таны хувьд... гэтэл Каупервуд

	— За, за больё гэж уцаарлангуй хэлээд, — Минийх бусдынхаас нэг их ялгаатай нь юу байх вэ, та ч сайн мэдэж байгаа. Улс төрийн ноёд үүнийг эд хөрөнгө үрж тарсан гэж тооцвол үрж тарсан гэх л юм байгаа биз гээд бодол болоход Стежер босож өрөөн дотуур яарамгүй алхан бас юм бодож явлаа.

	— Энэ хэргийг бүх шат дамжлагаар дамжиж дуусгахаас өмнө намайг шоронд хийх бол уу, яах вэ? гэж Каупервуд шууд асуулаа.

	Стежер чихээ имэрч аль болох зөөлөн үг хэрэглэхийг оролдон:

	— Иймэрхүү төрлийн бүх шүүх цаазын мөрдөн байцаалтын эхний үед хүнийг шоронд хорихгүй байж болдог. Харин шүүхээс нэгэнт ялын төлөвлөгөө гаргасан хойно бол төвөгтэй; тэр ч бүү хэл боломжгүй болдог. Хуульд заасан ёсоор бол хэргийг дахин хянах буюу давж заалдсан өргөдлийн хариуг гаргах үед холбогдох эзнийг шоронд байлгах ёстой. Хугацаа нь дөрөв таван хоногоос хэтэрдэггүй юм гэв.

	Банкны залуу эзэн цонхоор гадагш харсан хэвээр бөгөөд Стежер:

	— Их л адармаатай юм болж байна даа.

	— Энэнээс илүү адармаатай юм хаа байх вэ! гэж Каупервуд хэлээд амандаа: “Шорон! Шоронд! тав хонох!” гэж үглэв.

	Бусад бүхий л нөхцөл байдлыг анхааран үзэхэд энэ бол аймшигтай сүрхий цохилт юм. Давж заалдсан өргөдөл үндэстэй гэж батлагдах хүртэл шоронд тав хононо, тэгж батлагдаа ч уу, үгүй ч үү, ямар ч гэсэн үүнээс мултрах хэрэгтэй! Шорон! Засан хүмүүжүүлэх гяндан! Санхүүч гэсэн нэр алдарт нь муухай их алдас болох нь ээ!

	
Гучин хоёрдугаар бүлэг

	Цаг мөч өнгөрөх тутам байдал улам бүр аюултай болж байсан дээрээс санхүүгийн эзэн Батлер, Молленхауэр, Симпсон гурав цуглан хэлэлцэж тулгамдсан асуудлыг нэгэн тийш болгохын чухлыг ухаарчээ. Чикагод гарсан гал түймрийн дараа бий болсон санхүүгийн тэртэй тэргүй сүйрмэл байдал хамгийн ёозгүй халтай томхон дампуурлын зэрэгцээ бас хотын санхүүгийн таван зуун мянган долларыг Каупервуд, Стинертэй юм уу, Стинер нь Каупервудтэй хамсаад юм уу, ямар ч гэсэн санг шамшчихжээ гэсэн цуу үг Гуравдугаар гудамжаар нэг таржээ. Тэрхэн үедээ дөнгөж гурван долоон хоногийн дараа болох агсан сонгуулийг өнгөртөл уг асуудлыг таг дарж байх хэрэгтэй болжээ. Каупервуд сүйрэн дампуурахаа мэдээд Стинерт мэдэгдэлгүйгээр хотын санхүүгээс ямар нэг чекийг салган авсан гэнэ гэж банкны эзэд, биржийн зууч нар өвөр хоорондоо шивэр авир ярилцах болов. Бас тэр нь “Хотын захиргаанд туслах иргэдийн эвлэл” хэмээх нэгэн базаахгүй байгууллагын сонорт хүрчих тун ч болзошгүй аюул тулгарсан бөгөөд харин тэр байгууллагын ерөнхийлөгч нь Филадельфи хотынхонд ихэд нэр гарч алдаршсан, төмөрлөгийн заводын эзэн, туйлын шударга шулуун, ихээхэн намбатай хүн Скелтон Виит12 ажээ. Виит олон жилийн турш засгийн эрхэнд сууж буй Бүгд Найрамдах намын удирдах хүмүүст улс төрийн бага сага атугай ч нүнжиг суулгах санаатай дэмий л оролдож ирсэн хүн ажээ. Тэр бол Христосын Арван Гэрээсийг хүний хуульчлан тогтоосон аливаа дэг журмаас дээгүүр зүйл хэмээн нотлохыг оролдохдоо амьдралыг гагцхүү даган мөрдөх үүргийн үүднээс харж, алимад муу шунал тачаалд үл автагдан зорьсон замаараа явдаг тийм шударга, зоримог хүмүүсийн нэг, сүрхий ч хатуу журамтай хүн ажээ. Анх тэр эвлэлийг татварын байгууллагууд дахь буруу муу бүхнийг эсэргүүцэх зорилгоор үүсгэсэн юм санжээ. Гэвч сонгууль явагдах завсрын үед тэр эвлэл өөрийн гүйцэтгэн зохиох үйл ажиллагааны хүрээг байнга өргөтгөн иржээ. Тэр байгууллагын тухай сонин хэвлэлд хааяа ганц нэгэн өгүүлэл гарах буюу ганц нэгэн жижиг тушаалын түшмэлийг айлган бажгадуулдаг байсныг нь санавал тэр эвлэл үнэхээр ач тустай байсан нь нотлогдох мэт боловч Батлер, Молленхауэр, Стинер мэтийн том том төрийн эрх баригчдын ар өврөөр өнөөх бажгадаж байсан түшмэд нь ороод нуугдчихдаг байсан ажээ. Тэрхүү Эвлэл хийх ажлаар баахан маруухан болчхоод байтал нь хотын санхүүгийн хөрөнгийг хортойгоор буруу ашигласан хэрэгт орооцолдсон Каупервудийн контор төлбөр төлж чадахаа больсон явдал чухамхүү аль хэдийн тиймэрхүү юм шиншиж өлбөлзөж байсан тэр Эвлэлд аятайхан идэш болох нь гэж улс төрийн эрхтэн, банкны эзэд мэтийн олон хүн бодож байлаа.

	Каупервудийг сүйрэн дампуурснаас хойш тав хоног болоход Филадельфи хотын санхүүгийн үе уламжлалт хүмүүсийн оршин суудаг Риттенхауз цэцэрлэгт талбай дахь сенатч Симпсоныд түүний хувь заяаг шийдэж байжээ. Квакер мөргөлтний гэр бүлээс удам судартайн дээр урлагт их дур хүсэлтэй тэр Симпсон санхүүгийн эзний төрөлхийн заяасан авьяас буйн учир улс төрийн тайзнаа нөлөө олж авах гэж тэрхүү авьяас билгээ ашигладаг байж. Улс төрийн хүчирхэг буюу үгүйдээ л тус хүргэж чадахуйц юм гэж бодсон хүнээ мань эр мөнгө цэнгийн хүчээр талдаа татаж авах гэж туйлын өгөөмөрч зан гаргана. Бүгд Найрамдах намын бүрэн эрхт төлөөлөгч, шүүгч, өмгөөлөгч, байцаагч түшмэдийн ба бусад засаг захиргааны албан тушаалд өөрийнхөө бодлыг үг дуугүй үнэнчээр биелүүлдэг хүмүүсийг өргөнөөр томилон суулгадаг байж. Муж улсын ба бүх улсын засаг төрийн төлөөлөгч байсны хувьд Батлер, Молленхауэр хоёроос хүчирхэг байлаа. Бүгд Найрамдах намын толгойлогчид сонгуулийн өмнө компанит ажлыг бүх орон даяар өрнүүлэхээр бэлдэж тус намын талаар Пенсильвани муж улс ямар байр суурьтай байхыг нь мэдэх гэж халаглаж байх үедээ сенатч Симпсонд ханджээ. Симпсон ч тэдэнд жинтэй хариу өгөх ажээ, Симпсон, муж улсынхаа хэмжээнээс хальж нийт улс орны улс төрийн тавцан дээр гарч ирээд Нэгдсэн Улсуудын Вашингтон дахь сенатад нэртэй зүтгэлтэн болсон агаад түүний амнаас гарах үг нь санхүүгийн талаарх бүхий л асуудал дээр маш их нөлөөтэй ажгуу.

	Түүний эзэгнэн суух дөрвөн давхар венец маягийн ордонд цэлгэр цэлгэр том цонх, гилбэр хэлбэртэй дааман хаалга, өнгийн боржингоор урлаж хананд шигтгэсэн хүзүүний гуу гэх мэтчилэн барилгын уран хийцэт маш олон онцлог буй. Сенатч, Венецийг тахин шүтэх учир тийш байн байн аян хийнэ. Бас Афин, Ром хотоор явж эрт урьдын соёл урлагийн гоё сайхан үлгэр загвараас авчирна. Ромын догшин эзэн хаадын цээж баримал, эллинчүүдийн уран сайхны хүсэл эрмэлзлийг тодхоноо гэрчлэх домгийн бурхан, дагинасын баримлын хагархай хэлтэрхийнүүдэд маш дуртай. Ордных нь нүүрэн талд сийлбэртэй боржин чулуу довжоон дээр өндрөөрөө дөрвөн тохой цул чулуун оройг ямаан толгойт Пан бурхны тэргүүнээр титэмлэсэн нь түүний цуглуулгын доторх хамгийн нандин зүйлийнх нь нэг аж. Цул чулууны хажуугаар зөвхөн шилбэтэй жижигхэн хөлүүд харагдах нь тун уран хийцтэй лус савдгийн хөл юм. Цул чулуу, лус савдгийн хөл тавиастай тэрхүү довжоог мөнхүү боржингоор цоолборлож сарнай цэцэг ороомол үхрийн гавлын ясаар чимжээ. Симпсоны гийчний бараалхах өрөөнд Калигула, Нерон гэхчлэн Ромын эзэн хаадын цээж баримал, өгсөх уруудах шатны дагуух ханаар нь бүжиглэн цуварсан лус савдгууд, золигт гаргах хонь, гахайг тахилгын ширээ рүү хөтлөн яваа хуврагуудыг товойлгон дүрсэлжээ. Байшингийн алс өнцөг булангийн нэгэнд хөгжим эгшиглэдэг цагийг байрлуулсан нь дөрвөн цаг тутамд уянга гомдлын хачин авиа гаргана. Өрөө тасалгаануудын хананд фламандын хивс татаж, бүжгийн танхим, номын сан, гийчний том жижиг лавринд Италийн сэргэн мандалтын үеийн сийлбэрт тавилгууд байна. Сенатч, өөрийгөө уран зураг мэддэг хүн гэж тооцдоггүй болохоор өөрийнхөө дур сонирхолд итгэхгүй, гэсэн ч тэднийд байгаа бүх зураг нь алдар цуутан зураачдын уран бүтээл болой. Гадаадаас авчирсан хүрэл баримал, венец шил, хятад хаш эрдэнэ хайрцгуудаа зургуудаасаа ч илүүд үзэн эрхэмлэнэ. Симпсон, цуглуулгын донтой хүн биш, гэхдээ цөөн шилмэл, сонгомол юманд хорхойтой хүн бил ээ. Энд тэнд нь дэлгээстэй үзэгдэх барс, ирвэсийн арьс, заарт шарын арьсаар бүрмэл цуудан, ердийн цэмбэний оронд ямаа, ишигний цоохор арьсаар бүтээсэн ширээнүүд нь тэдний орон гэрийг их л ганган дэгжин болгожээ. Симпсоны гал тогооны өрөө нь Жакобын дэгжин маягаар төхөөрөмжлөгдсөн бөгөөд тэдний архи нанчдын зоорийг Филадельфийн хамгийн шилдэг мэргэжилтэн харж хариуцах аж. Сенатч Симпсон, нижгэр нижгэр хүлээн авалт зохиох дуртай; будаалга, дайллага, багт наадам хийх бүрдээ тэр хавийнхаа аль нэртэй төртэй хүн амьтныг урина. 

	Өнөөх зөвлөгөөнийг сенатчийн номын сангийн өрөөнд хийжээ. Сенатч, өөртөө олз ихтэй, гарз багатай зөвлөгөөн болохыг мэдээд авсан хүний маягаар гийчдээ их л найрсгаар хүлээн авав. Янжуур, дарс, янз янзын виски хэмээх дарсыг ширээн дээр зээглүүлэн өржээ. Молленхауэр, Симпсон хоёр Батлерын морилон ирэхийг хүлээх зуураа тэр өдрийнхөө сэдвээр ерөнхий жирийн үг солилцон янжуур нэрж суухдаа аль аль нь чин үнэн санаа бодлоо цаанаа нууцгайлан дарж байна. 

	Зургаан зуун мянган долларын чек хүний гарт ороод алга болсон тухайг Батлер урьд өдөр нь тойргийн шүүгч мистер Дэвид Петтигээс мэдчихээд байж. Яг тэр үеэр нь Стинер, тэр тухайг Молленхауэрт мэдэгдсэн байж. Тэгээд Молленхауэр (Батлер биш шүү) яг тэр мөчид бодохдоо Каупервудийн байдлыг далимдуулан ашиглаж намынхаа нэрийг цэвэршээх, бас Батлер, Симпсон хоёрт огт мэдэгдэлгүйгээр сэмхэн, Каупервудийн мэдэлд байдаг хотын төмөр замын мөнгөн тэмдэгтүүдийг нь авчхаж болно байх гэж ухаарчээ. Чингэхийн тулд Каупервудийг шүүхээр л айлгах хэрэгтэй гэж тэр бодно. 

	Төдхөн, хожуу ирж буйгаа уучлахыг гуйсаар Батлер ч ороод иржээ. Мань хүн, саяхан дотуур зовнин байснаа нууж, аль болох амарлингуй дүр үзүүлэхийг хичээн ам нээхдээ:

	— За, та минь, наргиантай сайхан юм болж байх шив дээ, цаана чинь. Ямар ч гэсэн банк болгон л зээл урьдчилгаануудаа баталгаатай болгохыг шаардах боллоо гээд янжуур авч чүдэнз зурж асаав. 

	Сенатч Симпсон инээвхийлэн хариу өчихдөө:

	— Байдлыг ажвал базаалтай юм болоогүй. За суу. Одоогоос хэдхэн цагийн өмнө би, Жей Кук компани банкны конторын Эмери Стоунтай ярилцсан, тэрний хэлж байгаагаар бол тэр Каупервудийн дампууран сүйрэх явдал нь Стинертэй холбоотой гэсэн яриа Гуравдугаар гудамжныхны дотор жигтэйхэн их тарж байгаа юм байна. Хэрэв зохистой арга хэмжээ авахгүй бол сонин хэвлэл юү юугүй шуугиан дэгдээж мэднэ. Тэр тухайг “Хотын Захиргаанд туслах Эвлэлийн” тэргүүн мистер Виит заавал ч дуулна гэдэгт миний бие эргэлзэхгүй байна. Тэгэхлээр, эрхмүүд минь, бид одоо чухам яах ийхийгээ нэн даруй шийдэх хэрэгтэй байна шүү дээ. Миний бодлоор бол юу юуны өмнө Стинерийн нэрийг сонгогдох хүмүүсийн нэрсийн жагсаалтаас хасах хэрэгтэй байна. Ер нь түүний энэ явдал тун тусгүй юм болж магадгүй санагдаж байна, тэгэхлээр хожим хойно гай тарихаас нь өмнө бушуухан учрыг нь олбол зохино доо гэв. 

	Молленхауэр янжуураа нэрж, амнаасаа цагаан цэнхэр утаа гаргалаа. Түүний нэг хэсэг дув дуугай суугаагийн учир нь гэвэл өөрийнхөө өмнө харагдах ханан дээрх хивсний тухай бодол болоо юу гэмээр. Нөхдийнхөө дуугарч өгөхгүй байгааг ажсан Симпсон: “бид л өөрсдийнхөө санаачилгаар даруйхан түүнийг шүүхэд шилжүүлэх асуудлыг тавихгүй бол биднээс өөр улс өрсөөд тун ёозгүй юм болж хувирах нь бүр тодорхой болоод байна. Хэн нэгэн хүн ч юм уу, өнөөх Эвлэл ч юм уу, уг хэргийг шүүхэд мэдүүлэх нь лавтай болохыг хүртэл хүлээзнэж байгааг яг тэр үед нь бид өөрснөө аль хэдийн бэлдэж байсан янзтайгаар шүүхэд мэдүүлэх хэрэгтэй гэж би бодож байгаа юм хуна даа. Цаг хонжих л хамгийн чухал юм болоод байна, тэгэхлээр, хотын санхүүгийн данс харыг аль болохоор адармаатай болгож олж үзэхэд бэрхтэй болговол таарна. Хэрэв хянан шалгах ажил нэгэнт эхэлж гэм (эхлэх тун ч болзошгүй болоод байгаа шүү) баримт сэлтийг олж тогтоох ажлыг нь аль болохоор удаан чөдөрлөхийг хичээх хэрэгтэй” 

	Сенатч, чухал асуудлын талаар ярих болохоороо тийнхүү өөрийн нөлөөт түншүүдтэйгээ илэн далангүй болж, өнөөх гоёмсог хээнцэр үг ярих дадал заншлаа орхиж, харин ч тиймэрхүү үед ний нуугүй байх нь зүйтэй гэж үзсэн бололтой. 

	— Миний бодоход зүйтэй л санал байна гэж хэлээд зөөлөн сандалдаа улам шигдэж үнэн оёг байдлаа нуухыг хичээн:

	— Манай ажилтан нар тэр хяналт шалгалтыг нь хоёр гурван долоо хоног хойш чангаачхаж дөнгөх бол уу гэж би бодож байна. Тэд маань хэтээсээ юманд яарч сураагүй улс даа” гэв. 

	Мань хүн, чингэж хэлэх боловч ярианыхаа гол санааг Каупервудийн эсрэг чиглүүлж түүнийг шүүхэд өгөх талаар аль болох хурдан арга авъя гэх гэснээ намын эрх ашгийг бодсонгүй гэж зэмлүүлэхээсээ хулчийв. 

	— Аятайхан л санаа байна гэж Молленхауэр хэлээд амнаасаа тамхины утаа цагариглуулан гаргахдаа яавал Каупервудтэй уулзахын өмнө түүний тухай үг гаргуулахгүй байя даа хэмээн ааш нь завхаж байнам. 

	— Хэрэг гарсан цагт тийм юм хийхийн тулд бид нэн даруй ажлынхаа программыг боловсруулбал зохино. Энэ хэрэг долоо хоногоос хэтрэхгүй, наана нь ч гарч ирж магадгүй, тэгэхлээр цаг л алдаж болохгүй. Над зөвлөж хэлэх юм байна, юу гэвэл: хотын энэ мөнгөний няравт бичиг явуулж энэ хэргийн талаар тодотгож өгөхийг хүсэх хэрэгтэй, нярав нь хариу өгөг, тэгээд хотын дарга захиргааныхаа гишүүдийн зөвшөөрснөөр сангийн нярвыг ажлаас нь түр зайлуулбал таарна, чингэх эрх бий байх гэж би бодож байна. Чингэхээ байлаа гэхэд үндсэн эрх мэдлээс нь хасаж болно шүү дээ. Танагтай байгаа цагтаа бид тийм арга хэрэглэснээ хэн гуайд ч мэдэгдэж болохгүй, та минь бүгд андахгүй биз. Харин захидал бичгүүд нь та нарт бэлэн байх ёстой. Арга тасраад нийтлэх дээр хүрвэл бид тэдгээрийг чинь хэвлэлд нэн даруй өгчихнө гэж сенатч дахин хэлэв. 

	— Эрхмүүд эс татгалзвал тийм захидлууд бэлэн болгох талаар би хөөцөлдье гэж Молленхауэр тайван боловч цаанаа л яаруухан хэлэв. 

	— Энэ ч үнэхээр зүйтэй хашир арга байна гэж Батлер хэнэггүй байдалтай хэлээд, — Нэгэнт нөхцөл байдал ийм болсон байхад бид өөрсдийн биед оногдсон чиг чигийн хариуцлагыг бусад руу чихэх гээгүй бол өөрөөр ажиллах арга байхгүй мэт санагдаж байна. Тэгээд ч энэ талаар би санаснаа хэлмээр байна. Бүхий л нөхцөл байдлыг сайтар ажиглан үзвэл бид тийм чиг яахаа алдсан улс биш байна гэж нүдэнд нь давж дийлсэн хүний оч гялалзаж байхад харин Молленхауэрийн царайд цөхрөнгөө барсан хүний шинж тэмдэг сүүдэртэн тусаад өнгөрөх шиг болов. Тэгэхлээр, Батлер Симпсон хоёр л мэдэж байна. 

	— Та тэгээд юу гэж хэлэх гээ вэ? гэж сенатч асуугаад Батлерын царай руу сониучлан харснаа: — Тэр хэрэгт гаднын хүн холбогдсон хэрэг үү? гэв. Симпсон, хотын мөнгөний нярвын үйл ажиллагааг нэг их анхааран хянадаггүй байсны дээр түрүүчийн зөвлөгөөнөөс хойш өөрийн түнш нөхдийн хэнтэй нь ч уулзалдаагүй учраас өнөөх чекийн тухай мэдсэн зүйл түүнд огтхон ч үгүй байжээ. 

	Тэрээр улс төрийн бодлоготныхоо хурц ухааныг гаргаж эхлэв. Батлер эелдгээр:

	— Хм?.. Би л лав тэрийг гаднын хүн гэж хэлэхгүй. Би Каупервудийг хэлж байна. Эрхмүүд минь, та бидний эртүүд уулзсанаас хойш бага сага юм гарч ирсэн, түүнээс авч үзвэл тэр залуу чинь бидний бодож байсан шиг тийм ч их хиргүй тунгалаг хүн биш болох нь цухуйсан шүү. Мань эр л тэр бүх балмад муухай хэргийг өдөж үүсгээд түүндээ Стинерийг орооцолдуулчихсан даг аа. Би хувьдаа тэр хэргийн учир начрыг олох санаатай, хөөцөлдсөн юм л даа, тэгээд Стинер нэг их буруу юм хийсэн хүн шиг байна лээ. Зарим мэдээ сэлтээс үзвэл Каупервуд тэрийг баахан сүрдүүлж, хэрэв мөнгө өгөхгүй бол чамайг ингэнэ тэгнэ гэж байгаад, дөнгөнө чадна гэж занаж байгаад саяхан хүртэл ихээхэн хэмжээний мөнгө салгаж авсан сураг байгаа юм. Тэгэхлээр Стинерээс ч илүү их буруутан болох нь мэдээж хэрэг. Хотын зээллэгийн хонжворт сугалааны төлбөрт тэр зургаан зуун жаран мянган доллар авсан мөртөө түүнийгээ яагаад ч юм элэгдлийн фондод оруулаагүй байна. Намын нэр хүндийг бузарлах аюул энэ намрын сонгуулийн үеэр бий болох гэж байхад тэр Каупервудийг бодох хэрэг бидэнд баймгүй юм” гэв. 

	Батлер, Каупервудийн зүг аюулт сум тавьчихлаа гэж бодсон нь нээрэн ч эндүүрэл болсонгүй. Батлер, түрүүчийн болсон зөвлөгөөний үеэр тэр банкны залуу эзэнд их л талтай байсан атал одоо түүний хэлж буй үгийг сонсоод сенатч, Молленхауэр хоёр ихээхэн гайхжээ. Батлер тийнхүү Каупервудэд сайн байгаа нь миний төлөвлөгөөнд саад тотгор учруулах бол уу гэж тэр үед бодож байсан Молленхауэр одоо ноцтой их гайхсан ажээ. 

	— Унн, та над хэлэхгүй байна даа гэж сенатч Симпсон бодлогошрон цонхи цагаан гараараа амаа арчин хэлэхэд

	Тийм шүү, би нотолж чадах байна гэж Молленхауэр тайвнаар хэлэх боловч дотроо: Каупервудийг айлгаж байгаад хотын төмөр замынх нь мөнгөн тэмдэгтүүдийг салгаад авна гэж сайн бодож боловсруулсан төлөвлөгөө минь бүтэлгүй болов гэж бодох бөгөөд, — Би энэ бүхний чинь тухай Стинертэй ярилцсан, тэрний хэлж байгаагаар бол Каупервуд дахиад ч гучин мянган доллар салгаж авах санаатай оролдсон юм байна. Гэтэл тэрийгээ огт бүтэхээ болилоо гэж бодомцоо өөрт нь мэдэгдэж зөвшөөрүүлсэн ч үгүйгээр жаран мянган долларыг нь салгачихжээ. 

	— Ямар аргаар тэгж салгачихдаг байна даа? гэж сенатч Симпсон итгэж ядан асууна. 

	Молленхауэр, Каупервудийн зохиосон арга мэхийн тухай ярилаа. 

	— Уухайс? Яасан их зальхай хүн бэ? Тэгэх мөртөө бас тэр сугалаагаа элэгдлийн фондод тушаасангүй гэл үү? гэж сенатч, Молленхауэрийн ярьж дууссаны дараа асуув. 

	— Үгүй, тушаасангүй гэж Батлер түдэлгүй хариу өчив. 

	— Энэ чинь харин оргүйгээс охинтой гэгч юм байна даа гэж Симпсон дотор нь ялимгүй онгойсон янзтай хэлэв. Золигт гаргах юмтай боллоо. Бидэнд тиймэрхүү юм хэрэгтэй. Ийм болоод байхад Каупервудийг хаацайлах хэрэг алга. Харин ч хэрэг гарвал бид түүнийг зүүн хойд талын хар овоохой болгон хамаг муугаа чихээд байх болно. Тэр цагт л сонинууд дуртайгаараа донгосож гараг л даа. Тэгэхийн тулд л сонин гэж байдаг юм чинь. Бид уг хэрэг байдлыг өөрсдөдөө зохистойгоор гаргахыг хичээнэ, тэгсээр байтал ч сонгууль өнгөрөх биз, мистер Виит оролцлоо ч гэсэн хамаг нарийн ширийн юм гарч ирэхээс өмнө сонгууль явагдаад өнгөрнө биз. Би, хэвлэлийн талыг дуртайяа хариуцах байна гэхэд Батлер:

	— Хэрэв тийм бол бидэнд одоохондоо нэг их хөөцөлдмөөр юм үгүй шив дээ. Харин Каупервудийг Стинертэй адилхан л шийтгэвэл таарна гэж би хэлэх байна. Цаадах чинь нөгөөдхөөсөө дутуугүй гэмт этгээд, илүү гэм хийсэн ч байж мэднэ, тэгэхлээр шанг нь тааруулах л хэрэгтэй. Тэрийг ер нь засан хүмүүжүүлэх шоронд л хийвэл таарах юм, чингүүлэхийн тулд миний бие чадах бүхнээ хийнэ дээ, гэж тэр дотроо бодно. 

	Энэ өр нимгэн өрөвчхөн сэтгэлтэй хүн маань гэнэт яагаад Каупервудийг шийтгүүлэх гээд зүтгэх болов? гэж Молленхауэр, Симпсон хоёр гайхсандаа түүнийг шинжин харав. Өөр үед ч гэсэн Батлер ингэх учиртай гэж Молленхауэр, Симпсон хоёр бодно. Каупервуд, хууль зүйн эрхийг давамгайлсан ч гэсэн хүнийхээ эрхийг хэтрүүлээгүй юм. Тэр хоёр, Каупервудийг хийсэн хэрэгт нь зэмлэхдээ тийм хэрэг хийх бололцоо өгсөн Стинерээс илүү зэмтэй гэж үзэхгүй байлаа. Гэвч Батлер нэгэнт чингэж үзээд уг гэмт хэрэг нь маргаангүй мэт байгаа учир тэр хоёр, Каупервудийг шоронд орлоо ч гэсэн тэр бүхнийг Бүгд Найрамдах намын эрх ашгийн тулд ашиглахыг хүсэх ажээ. 

	— Таных зөв байж болох юм, гэж сенатч Симпсон болгоомжтой хэлээд, — Ингэхлээр Хенри та, захидлуудыг төлөвлөн бэлд, хэрэв бидэнд сонгуулийн наана хэн нэгний эсрэг хэрэг үүсгэх болбол Каупервудийн эсрэг л үүсгэх нь зүйтэй болох нь шив дээ. Бид, тун арга тасарсан цагт л Стинерийн тухай дурдах болно. Би, баасан гарагт Питсбург хот орох учраас танд энэ ажлыг найдаад орхино. Та юм хүм орхигдуулалгүй сайн хийнэ гэдэгт би итгэж байна гээд сенатч суудлаасаа босов. Энэ хүн цагийн үнэ цэнийг хэзээд мэднэ. Зөвлөгөөний үр дүнд Батлер сэтгэл тун хангалуун үлджээ. Одоо олон нийтийн зүгээс буюу Бүгд Найрамдах намын эсрэг гарч ирэх аливаа дайралтад энэ гурав Каупервудийг өрөвдөхгүй ашиглах ажээ. Эсэргүүцэх дуу хоолой л бушуухан гарч ирэх нь чухал байсан бөгөөд тэр нь дэмий их удахгүй болсон нь бүхий л байдлаас мэдэгдэж байлаа. Каупервудэд зээл олгосон, тэртэй тэргүй зэвүү нь хүрсэн хүмүүсийн ажил байдал ямар байгааг нь бас олигтойхон мэдэх ёстой байж. Болж үзвэл тэдний векселийг худалдан авчхаад Каупервудийг дахин сэхэх бололцоогүй болгож орхивол бүр хөг нь өнгөрнө гэж тэд боджээ. Эйлинийг чин үнэний зам мөрөөс гаргасан тэр өдөр Каупервудэд сайнаар хэзээ ч дурсагдахгүй, одоо хариугаа авах цаг минь ойртлоо гэж Батлер бодно. 

	
Гучин гуравдугаар бүлэг

	Каупервудийн нүдэнд өртөж, чихэнд сонсогдсон бүхэн нь “Хотын эцгүүд” түүнийг золигт гаргах бодолтой байгаа юм байна гэдгийг нотлох шиг болж байжээ. Каупервуд контороо хаагаад хэд хоног болсны дараа Альберт ирж маш чухал мэдээ сонсгожээ. Стайерс, Стинерийн нэг адил хотын санхүүд алба хаасан хэвээр байв. Санхүүгийн данс харыг шалган үзэж байсан Сенгстек бас Молленхауэрийн өөр нэг бүрэн эрхт төлөөлөгчийн өмнө зохих тайлбар өгч байлаа. Стайерс бол өнөөх жаран мянган долларын чекийн тухай нэмэлт мэдээ олж авах далимд нь тэр хэрэгт өөрөө холбогдол бүхийгээ ярих гэж Каупервуд дээр хүрч иржээ. Стинер, тэр мөнгө дутуу өгсөн байна гэж даамлаа шүүхэд өгнө гэж айлгажээ. Каупервуд үүнийг сонсоод инээд алдаж тийм юманд бүү зов гэж Стайерст хэлэв. 

	— Альберт аа, энэ бол сохор улаан зоосны үнэгүй дэмий ажил юм шүү. Та над чек өгснөөрөө ямар ч хариуцлага хүлээхгүй, харин миний хуулийн зөвлөх Стежертэй уулзаж зөвлөгөө аваарай. Танаас ганц ч зоос авалгүй, яахыг чинь хэлээд өгнө. Одоо санхүүгийнхээ газар буцаж очоод санаа зоволтгүй, ажлаа хийж бай. Би таныг ийм эвгүй байдалд оруулсандаа харамсаж байна, гэхдээ санхүүгийн шинэ эрхлэгч ирлээ гэхэд та хуучин албандаа үлдэх горьдлого зууны ганц хувь байгаа шүү дээ. Харин би танд тохирох тэнцэх ажил олдвол хэлүүж гэж Каупервуд хэллээ. 

	Батлерынхан, эцгийнхээ эзгүйд хоол ундаа идэж уух зуур ярилцсан зүйлийг Эйлин нэгд нэгэнгүй тоочин бичээд Каупервудэд захиа ирүүлснээс хойш Каупервуд уг асуудлыг тоглоом биш гэж бодох бас нэг шалтгаан болжээ. Бүгд найрамдах намын зүтгэлтнүүд, манай аав, Молленхауэр, Симпсон нар Каупервудийг хуульд тэрсэлсэн тэр санхүүгийн гэм буруут явуулгаар нь далимдуулан “чадна” гэсэн гэж Оуэн ярьжээ. Чухам ямар гэм, буруутай явууллагыг хэлж байгааг нь ойлгосонгүй, нэг л чекийн тухай ярилцаад байх юм гэж хүүхэн бичжээ. Эйлиний сэтгэл зовж ухаан алдах дөхнө. Тэд чамайг шоронд хийх гэж байгаа хэрэг үү? Хайртыг минь үү дээ? Хараад хараад ханаж барагддаггүй Френкийг минь үү дээ? Чамд минь тийм гай учрах гэж байгаа гэж үү? гэхчлэн Эйлин захиандаа бичжээ. 

	Каупервуд тэр захиаг нь уншин хөмсөг зангидаж хөмхийгөө зуулаа. Зүгээр сууж болохгүй нь, ямар ч гэсэн Молленхауэр, Симпсон хоёрын нэгэнтэй нь юм уу, хоёултай нь ч уулзсан яах вэ, тэгээд тэр хоёроор дамжуулан ямар нэг зохистой шийд гаргуулж болох бол уу гэж бодов. Одоохондоо өгч орхих бэлэн мөнгө гар дээр үгүй боловч үнэт цаас вексель өгч чадах байлаа. Тэрний нь ч тэд авч мэдэх юм. Тэр чек мэтийн өчүүхэн юмсаас болж тэд намайг хөнөөе гэж бодоо гэж үү? Хуульд тэрсэлсэн буруу юм огт байхгүй шүү дээ, тэгэх дээр хүрвэл хотын санхүүчдийн урьдын сэжигтэй ажиллагааг бодвол Стинерийн над өгсөн тавин мянга юухан байдаг юм? Яасан өөдгүй хэрэг вэ? Улс төрийн бодлогын үүднээс бол зөв юм даа, гэхдээ яасан ёозгүй, яасан аюултай хэрэг вэ? 

	Симпсон арав хоногийн хугацаагаар өөр газар яваад эзгүй байжээ, харин Молленхауэр Каупервудийн байдлыг далимдуулан намынхаа эрх ашигт завших гэсэн Батлерын саналын дагуу түрүү нэгэнт тохиролцсон үйл ажиллагаагаа явуулж эхэлсэн байв. Захиануудыг төлөвлөн боловсруулаад явуулах нь л дутуу байлаа. Үнэндээ өнөөх зөвлөгөөний дараа улс төрийн жижиг зүтгэлтнүүд нь томчуулынхаа үлгэр жишээгээр жаран мянган долларын чекийн тухай элдэв цуурхал тараан хотын санхүүд алдагдал гарсны гол буруутан Каупервуд байна хэмээн хашхиралдах болжээ. Молленхауэр, Каупервудтэй нүүр учрангаа хэцүүхэн хүн болохыг нь ойлгожээ. Каупервудэд айж бачимдсан шинж огтхон ч үгүй. Ердийн тайван эелдэг зангаараа хэлэхдээ: Би бол хотын санхүүгээс бага хүүтэй зээллэг авдаг байсан хүн, харин мөнгөн санхүү худалдааны хэлэлцээ хийх газар үүссэн бачимдал намайг хүндээр цохисон юм, тэгээд одоогоор над уг өрийг эргүүлэн төлөх бололцоо алга гэв. Каупервуд:

	— Сангийн мөнгийг шамшигдуулсан хэрэгт намайг оролцсон гэж шүүхэд өгөхөөр зэхэж буйг би сонссон, Молленхауэр гуай. Хотынхон тийм арга хэмжээ авахгүй байх, та ч өөрийн нөлөөгөөр тийм явдалд хүргэхгүй байх гэж би найдаж байна. Миний ажил нэг ч их доройтчихсон биш байгаа, хэвийн байдалд оруулахад бага зэрэг цаг хугацаа хэрэгтэй. Би, зээлдүүлэгч нарынхаа нэг долларт 50 цент бэлнээр өгч бусад өрийг нь төлөхөд нэг, хоёр, гурван жилийн хугацаатай вексель өгье. Харин хотын сангаас миний зээлийн хувьд: хэрэв бид тохиролцох юм бол долларт нь доллар өгөх байна, гэхдээ хугацааг нь л ялимгүй сунгаж өгвөл боллоо. Үнэт цаасны ханш нэмэгдэх ёстойг та ч мэдэж байгаа; би саяхныхаа алдагдлыг давж гараад мөн хүн царайчлахгүй болно. Уг хэрэг нэлээд даамжирсан шиг байна. Хэрэв сонинуудыг захирдаг хүмүүс нь хорьж байхгүй бол мөдхөн шуугиан дэгдээх төлөвтэй байна гэж хэлээд Молленхауэр луу учиртайхан харав. 

	— Энэ хэргийг хянан магадлахад миний бие яаж ийж байгаад өртөлгүй үлдсэн бол төдхөн нэр цэвэр сэхэх байсан юм. Ингэвэл би өрөө бүрэн төлөөд, хотод маань ч ашигтай болох бил ээ, гээд мань хүн хамгийн учиртай, хамгийн сайхнаар инээмсэглэв. Анх уулзаж байгаа Молленхауэрт сэтгэгдэл төрүүлсэн нь гарцаагүй. Санхүүгийн ертөнцийн тэр залуухан эр Дэвидийг сониучлан ажиглаж байв. Каупервудийн саналыг хүлээж авах өчүүхэн төдий ч гэсэн боломж байсан бол, уг мөнгийг үнэхээр мөд эргүүлээд төлчихнө, Каупервуд мөд сэхнэ гэсэн ялимгүй найдвар байсан бол Молленхауэр өөрийн өгөх хариуг тухтайхан бодох байсан биз ээ. Учир нь хэрэв тийм болох аваас Каупервудийг сэргээсэн хөрөнгө түүнд шилжинэ гэж тэр бодох байв. Гэтэл тухайн буй болсон нөхцөл байдалд түүнийг дахин сэхнэ гэх горьдлого бараг байхгүй байлаа. “Хотын захиргаанд туслах иргэдийн эвлэл” уг хэргийг мөрдөн байцаах ажилд бүр орчихсон юм уу, орох гэж байгааг Молленхауэр сонсжээ. Тэгээд эелдэг байдлаар:

	— Мистер Каупервуд минь, энэ хэрэг дэндүү даамжирч, үнэндээ аргалахын аргагүй болсон байна шүү дээ. Би энэ талаар бараг холбогдолгүй байгаа хүн. Гэвч би таны хэлж байгааг зөв ухаарсан бол, та сангаас зээлдсэн таван бум долларт биш, харин саяхан авсан зургаан түмийн чект л санаа их зовж яваа юм байна. Стинер гуай таныг хууль бусаар авчихсан гээд элдвээр муучилж байгаа юм. Энэ тухайг хотын дарга, бусад албаны хүмүүс нэгэнт мэдсэн, тэгэхлээр тэд ямар нэг арга хэмжээ авах байх л даа, чингэхгүй гэхийн газар алга. Би сайн мэдэхгүй байна гэв. 

	Молленхауэр илт худал хэлж, хотын даргын тухай улс төрийнхөө зарцын тухай булзааруулсхийн ярихыг Каупервуд тэр дор нь мэджээ. Зэвүү нь их хүрсэн боловч биеэ бариад эелдэг хүндэтгэсэн байдалтай хэвээр байлаа. 

	— Би төлөх чадваргүй болсон тухайгаа зарлахын өмнөхөн зургаан түмэн долларын чек авсан маань үнэн гэж доогтой маягаар ний нуугүй хэлээд: гэвч би тэр чекийг Стинерийн захирамжаар сертификатын төлбөрт зориулан хуульд харш биш аргаар авсан юм. Над тийм мөнгө хэрэгтэй болоод л би шаардсан юм л даа. Хууль эрхийг зөрчсөн зүйл байхгүй байгаа биз? гэв. 

	— Хэрэв бүхий л ёс горимын дагуу хийсэн бол хууль эрхэнд гажуу юм гарахгүй байж хэмээн Молленхауэр бэлээхнээ зөвшөөрөөд, — Гэвч миний ойлгож байгаагаар бол тэдгээр сертификатыг элэгдлийн фондод зориулж авсан байна, гэтэл тийшээ орсонгүй. Үүнийг та юугаар тайлбарлах вэ? 

	— Зүгээр л салан задгайгаас болсон хэрэг гэж Каупервуд Молленхауэрийн нэг адил гэмгүй царай гарган бэлхнээ хариулж, — Хэрэв би өөрийгөө төлөх чадваргүй боллоо гэж гэнэт зарлаагүй сэн бол тэр сертификатуудыг оруулчихсан байлгүй яах вэ. Би юм бүхнийг ганц биеэрээ гүйцэлдүүлж амжихгүй юм байна шүү дээ. Бас ч тэгээд сертификатыг фондод даруй шилжүүлэх тийм журам манайд байгаагүй. Хэрэв та энэ тухай Стинерээс асуувал ингэж л хэлнэ дээ гэв. 

	— Тийм гэж үү? Стинертэй ярихад тэгж санагдаагүй. Ямар ч болтугай элэгдлийн фондод тушаасангүй, тэгэхлээр энэ бол хуулийн талаар их л ялгаатай зүйл дээ. Би хувьдаа энэ хэрэгт аль ч талаар сонирхоогүй гэх юм уу сайн санаад бүгд найрамдах намын хүнийг хэнээс нь ч илүү сонирхоогүй. Үнэндээ би юугаар тус болохоо мэдэхгүй байна. Намайг та юугаар тус болж чадна байгаа гэж бодож байна? гэж Молленхауэрийн хэлэхэд Каупервуд тоомжиргүйхэн:

	— Та надтай нэгэнт ний нуугүй ярихгүй байгаа хойно юугаар ч нээрэн тус болоож. Би бол Филадельфийн улс төрийн үйл хэрэгт жулдрай хүн биш шүү дээ. Ямар хүч захирч байдаг тухай бага сага зүйл би мэднэ. Намайг шүүхээр хянан мөрдөх гэсэн энэ хуйвалдааныг та үндсээр нь тас цохиод над дахин сэхэх цаг хугацаа олгож чадах хүн гэж би таныг боддог байсан юм. Энэ зургаан түмэн долларын төлөө би урьд сангаас авч байсан таван бумын төлөө хариуцах эрүүгийн хариуцлагаас илүү юм хүртэхгүй, харин ч бага хүртэнэ гэж бодож байна. Бирж дээр надаас болж бачимдал үүссэн биш. Чикагог би ямар галдан шатаасан биш. Надтай мөнгөний панз хийж байж Стинер түншүүдтэйгээ чамгүй их олз ашиг олсон дог. Хотдоо өдий олон жил тус нэмэр болчхоод дараа нь өөрийгөө аврах оролдлого хийх эрх над яагаад байдаггүй бил ээ. Өдий ач тустай явж ирсэн хүн чинь хотынхоо захиргаанаас эрхбиш харж үзэх байх гэж бодох шүү дээ. Би хотынхоо зээллэгийн хүүг зохих ёсоор нь л баримталсан. Стинерийн над олгосон мөнгөний хувьд гэвэл тэнд хэл ам гаргаад байх юм огт байхгүй. Мань хүн ч бишгүй их хүү авсан гэхэд Молленхауэр Каупервудийн биеэ барих чадвар, эрүүл саруул ухааныг өөрийн эрхгүй хүндэтгэн, өөдөөс нь ширтэн харж хэлэв. 

	— Маш зөв. Энэ бүхэн хэрхэн үүссэнийг би сайн ойлгож байна, мистер Каупервуд, мистер Стинер ч, хотын захиргаа ч бүхлээрээ таны ач тусыг их хүртсэн нь эргэлзээгүй. Хотын зөвлөл яавал зохих тухай асуудлыг би хөндөхгүй. Харин та ямар ч болтугай маш эвгүй байдалд орчхоод, зарим хэсгийн олон нийт танд ихээхэн дургүйцэж байгааг л би мэдэж байна. Миний бие аль ч талд орохгүй, харин уг нөхцөл байдал ингэж яахын ч аргагүй бүрдэн гарчхаагүй сэн бол би танд хэр чадлаараа тус болохоос татгалзахгүй сэн. Гэтэл одоо яах ч арга алга биш үү? Бүгд найрамдах нам, сонгуулийн өмнөх үеэр маш хүнд байдалд орлоо. Үүний хариуцлага аяндаа танд оногдож байна, Мистер Каупервуд, Батлер гуай танд асар их нөлөөтэй байдаг... 

	“Батлер юунаас болж гомдох болсноо эдэнд хэлсэн юм бол уу?” гэж Каупервуд бодно. 

	— Би таныг их өрөвдөж байна, танд зөвлөх юм ганц байна. та Мистер Батлер, Мистер Симпсон хоёртой ярилцаад үз. Хэрэв тэр хоёр, танд тус болох арга олбол би тэдэнтэй тань дуртай нийлнэ. Өөр юм үнэндээ огт бодогдохгүй байна. Хотын ажил хэрэгт би тийм их нөлөөтэй хүн биш шүү дээ.

	Чухамдаа, Молленхауэр, Каупервудийг үнэт цаасаа ав гэх байх гэж хүлээж байсан боловч цаадах нь тэгсэнгүй, ингэж л хэлэв.

	— Надтай ийнхүү эелдгээр ярилцсан явдалд тань их баярлалаа, Молленхауэр гуай. Хэрэв танд боломжтой байсан бол над туслах байсан гэдэгт тань итгэж байна. Гэвч одоо би ганц биеэрээ хэр чадлаа мэдэн тэмцэх хэрэгтэй болж байна. Баяртай гээд Каупервуд мэхэсхийн ёслоод гарч одов. Өөрийнхөө оролдлогыг хэчнээн найдвар муутай байгааг сая л ойлгожээ.

	“Хотын захиргаанд туслах иргэдийн Эвлэлийн” ерөнхийлөгч мистер Скелтон Виит, тэр үед сангийн мөнгөний тухай цуурхал их тарж байсан боловч түүний учир шалтгааныг олж тодруулахаар оролдож буй хүн огт байхгүй шиг болохоор сүүл сүүлдээ өөрөө санаачилга гарган өөрийнхөө даргалдаг байсан Филадельфийн иргэний аравны хорооны хуралдааны Маркетстрит дахь хурлын танхимд зарлан хуралдуулж Каупервудийн дампуурал хэрхэн буй болсон тухай хуралдагсдад мэдээлэх ёстой болжээ.

	Тэр:

	— Эрхмүүд ээ, манай байгууллага өөрийн хот, түүний иргэдэд их тус үзүүлэх цаг яг болоод байгаа учраас бид өөрсдөдөө сонгож авсан нэрээ хэрэг дээр нь батлан зөвтгөх хэрэгтэй байна, тэгэхдээ тэр хэргийг туйлын нарийн чанд магадлан шалгаж тэр хэргийн уг үндсийг уудлан илрүүлэх ёстой. Тэгсний дараа баримт сэлттэй болж аваад, тиймэрхүү ажилд гарч байсан бузар булай явдлыг хойшид хэзээ ч гаргахгүй төгсгөл болгохыг шаардах хэрэгтэй байна. Энэ бол тийм амар биелэгдэх зорилт биш гэдгийг би мэдэж байна. Бүгд Найрамдах нам, түүний талд байгаа хотынхон муж улсынхан биднийг эсэргүүцнэ л дээ, яриангүй. Удирдагчид нь шуугиан дэгдээж, сонгуульд олох амжилтдаа саад болно гэж айгаад бидний хийж буй энэ ажлыг зүгээр харж суухгүй. Гэвч бид тэвчээр хатуужилтай байх юм бол бид их тустай юм бүтээнэ. Манай нийгмийн амьдралд байгаа олиггүй юмыг алиныг тэр гэхэв. Хууль эрхийн зарчмуудыг хязгаар хэмжээгүй зөрчих явдлыг зөнд нь тавьж болохгүй. Тэдгээрийг сахиж сурах цаг аль хэдийн болсон. Тийм ч учраас би энэ асуудлыг та нөхдөөр хэлэлцүүлж байгаа юм. 

	Мистер Виит суудал дээрээ сууж, комисс нь ч уг асуудлыг даруй хэлэлцэв. Хамгийн түрүү “хотоор тарсан бөгөөд хотын захиргааны маш чухал хэлтсүүдийн нэгийг муулсан хачин цуурхлыг мөрдөн шалгах” комисс томилжээ. (Тэр хороо хожим нь ийм албан ёсны мэдээ гаргажээ). Мөрдөн шалгасан тэр ажлынхаа үр дүнгийн тухай маргааш орой нь томилогдсон хорооны хуралдаан дээр мэдээлэхийг уг комисст даалгасан байжээ. Хоёр хуралдааны хооронд өнгөрсөн ганц хоногийн дотор санхүүгийн томхон мэргэжилтэй хорооны дөрвөн гишүүн авсан үүргээ биелүүлээд нямбай боловсруулсан гэх боловч тэр болгон баримт сэлттэй үл авцалдах бөгөөд ахар богино хугацаанд хийгдсэн тул чин үнэнд дөхөж чадаагүй тийм нэгэн тайлан гаргасан байлаа. 

	Уг комисс ямар зорилготой байгуулагдсан тухайг тайлбарласан оршлын дараагаар түүнд өгүүлсэн нь:

	 

	“Хотын Зөвлөл батлан гаргадаг сугалаагаа борлуулах ажлыг биржийн ямар нэг зуучид даалган өгөх журам хотын санхүүд олон жилийн турш баримтлагдаж ирсэн нь илрэв. Зууч нь төдий удаан бус хугацааны дараа сар бүрийн нэгэнд өнөөх сугалаагаа худалдаж хэчнээн мөнгө болгосноо хотын санхүүд тайлагнадаг журамтай явж иржээ. Тухайн тохиолдолд зууч нь Фрэнк А. Каупервуд гэгч байсан агаад санхүүгийн газар нь тэрхүү огт ажил хэргийн чанаргүй өөдгүй журмаа ч түүн лүгээ баримталсангүй бололтой. Чикагод гал түймэр гарсан, түүний улмаас фондын бирж дээр ханш буурсан, дараа нь Фрэнк А. Каупервуд дампууран унасан энэ бүхнээс шалтгаалан маш их будилаан үүссэн учир ямар нэг тогтмол тайлангийн журам ер нь хэрэглэгдэж байсан эсэхийг Комиссоос магадлан тогтоох боломж олдсонгүй. Гэрч мистер Каупервуд, хотын зээллэгийн сугалааг банканд оруулах зэргээр ажиллаж байснаас үзвэл, хаана ч тайлан гаргаж явсангүй, өөрийнхөө мэдэлд тус хотын мэдлийн олон түм буман доллар, түүнчлэн санхүүгийн янз бүрийн үйлдэл, явуулж байсан үнэт цаас бүхий байжээ гэсэн дүгнэлт хийж болох ажээ. Тэдгээр үйлдэл нь ямар уршиг татсан болохыг тодорхойлон гаргах боломж бидэнд даанч олдсонгүй. 

	Зарим нэгэн баримтыг дурдвал, ихээхэн тооны сугалааг бүр гарахаас нь өмнө банканд оруулж байсан бөгөөд нярвын газраас зохих тооны сугалаанд ордерыг бичиж бүрэлдүүлэв гэсэн баталгаа бичиг зээл олгогч этгээдэд өгч байжээ. Тийм аргыг нэлээд эртнээс хэрэглэж ирсэн бололтой; түүнийг хотын санхүүгийн нярвын зөвшөөрөлгүйгээр хийх боломж хараахан үгүй тул хотын мөнгө хөрөнгийг өөрсдийн хувийн эрх ашигт хууль бусаар ашиглан шамших зорилго бүхий хэлэлцээг мистер Каупервуд, нярав хоёр хоорондоо хийсэн болов уу гэж бодмоор байна. 

	Цаашилбал: дээр дурдсан банканд мөнгө оруулахын төлөөнөө хотын санхүүгээс багагүй хүү өгдөг байсан атал тийм аргаар олсон мөнгө нь нярвын урьж ажиллуулсан зуучийн гарт үлдээд хотын санхүүд огтхон ч орлого орохгүй байжээ. Хотын богино хугацааны урьдчилгааны төлбөрийг түр зогсоож, хотын кассад байвал зохих мөнгөөр мистер Каупервуд тэр урьдчилгааг их их хэмжээгээр хямд үнээр худалдан авдаг байж. Түүний улмаас хотын зээллэгийн сугалааны ордер эзэмшигч хууль ёсны эрх бүхий хүмүүс нь өөрсдөдөө оногдвол зохих хувийг авч чадахгүй байсан ба тавин мянган доллароос ч давах илүү их хохирол хотын санхүүд учирч байжээ. Эдүгээ хотын нярвын тайлангийн ажлыг тусгайлан томилогдсон мэргэжлийн нягтлан шалгаж буй тул хэд хоногийн хойдод тэр бүхий л үйлдэл хэрхэн явагдаж байсан нь тодрох болно. Уг хэргийг олон нийтэд зарлан мэдэгдвэл тиймэрхүү бузар булай арга мэх төгсгөл болно гэдэгт итгэж байна” 

	 

	гэжээ. 

	Олон нийтээс хүлээлгэн олгосон итгэлийг буруугаар хортой ашигласан явдлыг эрүүгийн хуульд хэрхэн заасан зүйл ангийн хуулбарыг тайланд хавсаргажээ. Цааш нь татвар төлөгчдийн зүгээс тэр гэмт хэрэгт оролцсон хүмүүсийг шүүхэд шилжүүлэх талаар хөөцөлдөх хүн гарч эс ирвэл тус Комисс чингэх үүргийг өөртөө авах үүрэгтэй гэж өөрийгөө тооцохдоо тиймэрхүү үйл ажиллагаа тус комиссын эрх мэдлийн хэрэг мөн эсэхийг үл харгалзана гэжээ. Уг тайланг сонинд нэн даруй хэвлүүлэхээр өгчээ. Каупервуд ба Бүгд найрамдах намын удирдагчид хэр баргийн юманд ажрахгүйгээр бэлтгэлтэй байсан хэр нь үүнээс сүрхий тэвджээ. Стинер бүр айж сандраад яах ч учраа олохыг байжээ. “Хотын захиргаанд туслах иргэдийн Эвлэлийн хуралдаан” гэсэн нэг их сүржин биш гарчгийг уншихдаа биеийн нь хүйтэн хөлс дааварлажээ. Бүх сонинд, хотын улс төр — санхүүгийн эрх баригчидтай нягт холбоотой байсан учраас шууд тайлбар хийхээс цөмөөрөө хулчийн дөлсөн байв. Уг хэргийн нарийн ширийн бүхнийг редактор, хэвлэгчид бүр долоо хоногийн өмнөөс үндсэнд нь мэдэж байсан хэр нь их шуугиан бүү дэгдээ гэсэн тушаалыг Молленхауэр, Симпсон, Батлер нар өгсөн байлаа. Хотын үйл ажиллагаанд үлэмж муугаар нөлөөлж, худалдааны ажилд хохирол учрахаас өгсүүлэн өөдгүй юм зөндөө гарна. Филадельфи хотынхоо нэрийг хөөдөх хэрэггүй гэцгээж байлаа. Гэтэл иймэрхүү юм бол гэм биш зан шүү дээ. 

	Хамгийн түрүү: хотын нярав зууч хоёрын аль нь буруутан юм бол? Хоёул юм бол уу? Сангаас чухам хэчнээн мөнгө үрэгдсэн юм бол? Тэр мөнгө хаашаа ордог байна? Фрэнк Алжернон Каупервуд гэдэг чинь юун хүн хаанаас гараад ирэв ээ? Тэрийг баривчлах нь яагаа вэ? Хотын санхүүгийн эрх баригчдын итгэлийг ямар аргаар тэгж сүрхий аваа юм бол? гэсэн асуудлууд үүсжээ. Тэр үед зарим хүний хувийн амьдрал асуудлын талаар ч гэсэн хамаагүй бичдэг байсан “шар хэвлэл” гэгчийн үе хараахан эхлээгүй байсан боловч улс төр — санхүүгийн эздийн эрх мэдэлд гар хөл нь хүлээстэй байгаа юм шиг агсан орон нутгийн сонин хэвлэл ч тэр талаар таг чиг өнгөрч болохгүй гэж үзжээ.

	Сонины тэргүүн гарч том хот болон ариун үйлст улс төрийн намыг ганц хүн ч ганцдахгүй хэчнээн муухай бузарлан хөөдөж чадах тухай их л даруу, ёс журамт үгээр мэдээлсэн байлаа.

	Чухам энэ үед л, өнөөх “аргагүйд хүрвэл” хамаг гэм бурууг Каупервудэд тохоод бүгд найрамдах намдаа түр ч болтугай хир халдаахгүй гэж Молленхауэр, Батлер, Симпсон гурав урьд зохион бэлдсэн төлөвлөгөөгөө гарган ирээд хэрэгжүүлж эхлэв. Тэр бүхэнд гав ганцаараа биш ч гэсэн гол буруутан нь Каупервудийг мөн гэж бүх сонин тэр ч бүү хэл “Хотын захиргаанд туслах иргэдийн Эвлэл” ч бэлхнээ ам нийлүүлснийг үзэхэд ихээхэн зугаатай байв. Стинер, түүнд зээл өгөх нь өгчээ, тэр ч байтугай хотын сугалааг борлуулахаар өгсөн байна. Гэвч яагаад ч юм бүү мэд Каупервуд, нярвын итгэл өгсөн явдлыг хортойгоор ашигласан байна гэж хэлэлцээд жаран мянган долларын чек авсан мөртөө түүнийг элэгдлийн фондод оруулсангүй гэнэ гэсэн тодорхойгүй юм дурдсан байлаа. Үнэн магадтай нарийн мэдээ авахаас нааш түүнийг зайлшгүй үнэн гэж хэлэх хүн ганц ч гарахгүй байв, яагаад гэвэл хүн гүтгэсэн хүнийг хатуу шийтгэдэг хууль тэр муж улсад байдгийг мөрдөн шалгах ажил гүйцэтгэсэн комиссынхон ч, сонин хэвлэлийн газрууд ч андахгүй ажээ.

	Зохих цагт хотын захиргааныхны харилцсан хэд хэдэн “эрхэмсэг” захиа бичиг сонин хэвлэлд гарчээ. Мистер Жорж Стинерийг өөрийнхөө тухай нэн даруй тайлбар өг гэж хотын дарга Жэйкоб Борчардт нэг захиандаа шаардсан байхад өөр нэг захиа нь мистер Борчардтын шаардлагын хариуд мистер Стинерийн бичсэн захиа байна. Ингэх нь нам өөрийнхөө эгнээг аливаа үл бүтэх этгээдүүдээс цэвэрлэх эрмэлзэлтэй байгаа юм байна гэсэн сэтгэгдлийг бусдад төрүүлэх хамгийн дөнгүүр арга гэж үзээд уг хэргийг сонгууль өнгөртөл хойш татаж болно гэж тэр намын удирдах хүмүүс боджээ.

	 

	Филадельфи хотын даргын бичиг хэрэг

	1871 оны 10-р сарын 18.

	Хотын нярав эрхэмсэг мистер Жорж Стинерт

	 

	Эрхэм ноёны амрыг эрэхийн ялдамд: Хотын санхүүгийн нэрийн өмнөөс худалдахаар таны гаргасан (бодвол, та хотын даргын зөвшөөрөлтэй байсан биз) хотын зээллэгийн сугалааны үлэмжхэн хэсэг нь Таны хяналтаас гадуур гарч тэрхүү сугалааг борлуулснаас орох мөнгө нь санхүүд орж ирээгүй гэсэн мэдээ бидэнд ирэв.

	Цаашилбал, хотын мэдлийн ихээхэн мөнгө, Гуравдугаар гудамжинд контортой нэг буюу хэд хэдэн биржийн зууч буюу банкны эздийн гарт орж, тэдгээр зуучид буюу банкны эзэд нь санхүүгийн хүнд бэрхшээлд орсон учир хотын эрх ашигт сүрхий хохирол учирч магадгүй байна гэсэн мэдээ над бас буй.

	Иймд, эдгээр мэдээ үнэн байдалд нийцэж байгаа эсэхийг та нэн даруй мэдэгдэхийг хүсэхийн зэрэгцээ миний бие хотын даргын хувьд хэрэв тиймэрхүү харамсалтай хэрэг явдал үнэхээр байсан бол эрх үүргийнхээ дагуу цаг тухайд нь арга хэмжээ авч чадах сан бил ээ.

	Туйлын хүндэтгэн ёсолсон Филадельфи

	Хотын дарга Жейкоб Борчардт

	 

	 

	 

	Филадельфи хотын нярвын бичиг хэрэг 

	1871 оны 10-р сарын 19-ний өдөр

	Эрхэм хүндэт Жейкоб Борчардт танаа

	 

	Эрхэм ноёны амрыг эрэхийн ялдамд: Энэ сарын 18-ны өдрийн тань захиаг хүлээн авсан боловч өдгөө Таны хүссэн мэдээ сэлтийг гаргаж өгөх боломжгүй байгаадаа их харамсаж байна. Хэдэн жилийн турш хотын зээллэгийн сугалааг борлуулах ажил гүйцэтгэж байсан тэр биржийн зууч, авсан үүргээ гажуудуулж байсны улмаас хотын санхүүд үнэхээр их бэрхшээл учирч байгааг харамсалтайгаар батлан хэлэх байна. Уг хэргийг илрэх болсон цагаас хойш миний бие хотод учрах хохирлыг зайлуулах буюу ядах нь ээ бага болгох гэж цаг ямагт бүхий л хүчин чадлаараа зүтгэж буйгаа Танаа хамтад мэдэгдье.

	Таныг гүнээ хүндэтгэн ёсолсон 

	Жорж Стинер

	 

	Филадельфи хотын даргын бичиг хэрэг 

	1871 оны 10-р сарын 21

	Хотын нярав мистер Жорж Стинерт

	Эрхэм ноёны амрыг эрэхийн ялдамд: Тухайн нөхцөл байдалд, хотын зээллэгийн борлогдоогүй хэсгийн талаарх таны эрхийг хасах нь чухал гэж үзэж байна. Зөвшөөрөгдсөн боловч гараагүй байгаа сугалааг авах гэсэн аливаа хүсэлтийг манай бичиг хэрэгт явуулж байм уу. 

	Туйлын хүндэтгэн ёсолсон Филадельфи

	Хотын дарга Жейкоб Борчардт

	 

	Мистер Жейкоб Борчардтын гарын үсэгтэй тэр захиануудыг өөрөө бичээ бол уу? Үгүй, бичээгүй. Тэдгээрийг мистер Молленхауэрийн бичиг хэрэгт мистер Эбгер Сенгстек зохиожээ. Молленхауэр тэдгээрийн агуулгатай танилцаад “Ингэж болох байх, болохоор барах уу даа, тун сайн болж” гэсэн ажээ. 

	Филадельфи хотын нярав мистер Стинер тэр ёстой дипломат үгтэй захиа өөрөө бичээ юу? Үгүй, бичээгүй. Мистер бүр солиорохын амсар дээр хүрчхээд гэртээ усанд орж байхдаа тэсэлгүй нэг уйлсан ажээ. Тэр захиаг мөн өнөөх мистер Эбнер Сенгстек зохиогоод мистер Стинерээр гарынх нь үсгийг зуруулахаар түүнд өгчээ. Харин мистер Молленхауэр тэр захиаг илгээхийн өмнө уншиж үзээд “Яг зүйтэй болжээ” гэсэн байна. Олон нийтийн санаа бодол гэгч цоргим хурц нүд муур мэт араатан харанхуйд ч гэсэн хардаг байсан болохоор муусайн жижиг харх, хулганууд, нүхнээсээ цухуйж чадахгүй орогноод, харин хамгийн хашир догь нь л гарч ирэхийг зүрхэлж байсан цаг бил ээ. Яг энэ үеэр Молленхауэр, Батлер, Симпсон гурав районы прокурор мистер Петтитэй хэдэн өдрийн турш зөвлөн ярилцахдаа Каупервудийг албан ёсоор яллан шийтгэхийн хамт Стинерийг яавал зэмгүй мултруулах тухай хэлэлцжээ. Батлер, Каупервудийг шүүхэд шилжүүлж мөрдөн байцаавал зохино гэж зүтгэсэн нь мэдээж хэрэг. Каупервудийн данс хар дээр хотын төмөр замын хувь нийлүүлсэн тэмдэгтийг олж өгсөн тухай тэмдэглэл энд тэндгүй байгаа учраас Стикерийг хиргүй өнгөрөөж болохгүй гэж Петти хэлж байв. Харин Каупервудийн тухайд гэвэл... “За би бодож байж болъё” гэжээ. Дараа нь тэд, Каупервудийг баривчилбал яасан юм, ер нь шүүхэд өгсөн байхад яадаг юм, баривчлах юм бол түүнийг гэмтэн этгээд болохыг гэрчлэхээс гадна хотын захиргааныхны зүй ёсны дургүйцлийг ч батлан гэрчлэх болно, тэгээд тухайн явдалд Бүгд Найрамдах намын гүйцэтгэсэн сэжигтэй ролиос олон нийтийн анхаарлыг сонгууль явж өнгөртөл хөндийрүүлж чадна гэж хэлэлцэв. Тийнхүү 1871 оны 10-р сарын 26-ны үдийн алдад Молленхауэр, хотын захиргааны олон нийтийн зөвлөлийн ерөнхийлөгч Эдвэрд Стробикийг хотын дарга руу албан ёсны мэдэгдэл хүргүүлэхээр явуулж түүндээ хотын нярваас хотын сугалааг борлуулах ажил авсан биржийн зууч Фрэнк Каупервудийг бусдын эд хөрөнгийг зүй бусаар авч үрэн тарсан гэж ялласан байв. Жорж Стинерт мөн тийм ял тулгасан нь ямар ч рольгүй зүйл байлаа. Тэд, Каупервудийг золигт гаргахаар шийджээ.

	 

	САНХҮҮЧ - 3 (e-nom.mn)

	 

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 еvоlution — Дарвины хувьслын тухай онолыг хэлж байна




	[←2]
	 Vox populi, vox Dеi гэж ард түмний дуу хоолой бол бурхны дуу хоолой гэсэн латин үг ажээ




	[←3]
	 Елена — (Грекийн домог) Спартын ван, Менелаусын гэргий, тэр гуа сайхан хатныг Тройн ван Парис хулгайлан авч түүний улмаас арван жил үргэлжлэн Тройн дайн үүссэн гэдэг. 




	[←4]
	 Мессалина — Ромын эзэн хаан Клаудсын гуравдугаар хатан. Тэр бол хөнгөмсөг задгай байдлаараа алдаршсан хатан юм. 




	[←5]
	 Дюбарри Ди Ваччу — (1746—1793) XV Людовикийн хамгийн хайртай хатан




	[←6]
	 Помпадур — (1721—1764) XV Людовикийн нууц амраг бөгөөд улс төрийн зөвлөгч




	[←7]
	 Sаnсtum Sаnсtоrum — гэж ариун онгон шүтээн гэсэн үг




	[←8]
	 Хар баасан гараг (Тhe Вlаск fridау) гэж Баасан гарагт болдог байсан аливаа золгүй явдлыг хэлдэг байсан бөгөөд тухайн үед бол 1869 оны есдүгээр сарын 24-нд Нью-Йоркт болсон санхүүгийнхний их сандрал бачимдлын тухай өгүүлжээ. 




	[←9]
	 Тагтны (ЦБ)




	[←10]
	 Не 1527 онд байсан италийн улс төрийн зүтгэлтэн зохиолчийн нэртэй холбосон үг бөгөөд өөрийнхөө зорилгод хүрэхийн тул хүний амь бусниулахаас ч үл буцах муу аргатай хүнийг хэлэх болжээ. Энд Каупервудийн муу хорон санаат үг гэсэн утгаар хэрэглэжээ.




	[←11]
	 Buvard —гэж хавтас гэсэн франц үг.




	[←12]
	 Buum (Wheat-буудай) гэсэн үг.

